
   Çил-тăвăл

Тихăн Петĕркки | Ăслăлăх фантастикин повеçĕ


   [image: ]
  
   Сенсаци
   

    
  
   Сенсаци


   ĕнчере анăш-тăнăш пăлхану пуçланса кайрĕ. Термоядерлă вăрçă хатĕрĕсене пĕтернĕ хыççăн та халăх каплах хумханманччĕ... Чăн та, сăлтавĕ те пур иккен...

ЮПИ агенстви акă мĕн пĕлтернĕ:

«Совет Союзĕнче Çурçĕрти пăрлă океан пăрĕсене ирĕлтереççĕ. Пăрлăх айĕнче ылтăн тăвĕсем тупнă...»

Çавăнтах тата хаçат çапла çырса хунă:

«Тинĕс хĕрринче пурăнакан çынсем, пурте тусем çине тарăр! Пăрлăхсене ирĕлтерсен, тинĕссенчи, океансенчи шыв, хăпарса, лапамсене илĕ. Тĕнчери çынсем, ас тăвăр, çăлăнăр! Сирĕн тăшманăр — Совет Союзĕ, ылтăн унта çынран хаклăрах...»

Çак хыпара кĕçех радиосем те ярса илчĕç. Пурте çуйхашаççĕ, Совет Союзне вăрçаççĕ. Халăх демократи çĕршывĕсенчи радио çеç лăпкă калаçать.

«Пĕтĕм пăрлăхсене ирĕлтерес пулсан, Çĕр çинчи шыв 12—13 метра яхăн хăпармалла, — пĕлтерет вăл. — Çĕр çинче пурăнакан çыншăн ку, чăн та, усăллă мар ĕнтĕ, анчах Совет Союзĕнче пĕтĕм пăрлăхсене ирĕлтерме тытăннă тенине эпир ĕненместпĕр. Каланă тăрăх, Çурçĕрте пĕр пысăк мар утрава çеç ăшăтаççĕ...»

Анчах тĕнче халăхне кунпа лăплантараймăн. Уйрăмах Вашингтонра шавлă. Хулара халăх вĕркет. Пыл каснă вăхăтри вĕлле хурчĕсем пек пăлханать вăл. Хаçатсем кунта нихçан та çакăн чухлĕ саланман. Паллăрах хаçатсем пĕр талăк хушшинче виç-тăватă хут çапăнса тухаççĕ, вĕсен тиражĕ нумай хут ӳснĕ, çапах çынсем пикенсех хаçат шыраççĕ, ăна пысăк хак парса туянаççĕ. Урамра хаçат сутса çӳрекенсем чăн-чăн бизнес турĕç. Елĕк аран-аран тăранса пурăнакан хаçатçăсем халĕ чаплă ресторансенче апатланаççĕ.

Сехет иртмессерен радио халăха канаш парать: «Тинĕс хĕрринче пурăнакан çынсем! Тусем çине тарăр! Сирĕн тăшманăр — Совет Союзĕ!»

Телевидени пĕр чарăнми ĕçлет. Экран çинче тĕрлĕ ӳкерчĕксем улшăнсах тăраççĕ. Кĕçех унта Уолтер ятлă сенатор сăнă курăнса каять. (Ăна урнă йытăсен хушшинчи урнă йытă тесе ят панă.) Хула — хула çеç мар, пĕтĕм патшалăх — ăна радиопа итлет, телевиденипе курать. Шурă Çурт умне (правительствă çуртне çапла калаççĕ) халăх çапса хĕснĕ пек пухăннă.

Уолтер микрофон умĕнче çăмламас чышкисене сулласа кăшкăрашать. Çăварĕнчен кăпăк сирпĕнет.

— Америкă çыннисем! Тусăмсем! Пире çемçе чĕре пĕтерет! Эпир çынна ĕненетпĕр. Çапла çăмăллăн ĕненнипех ĕнтĕ термоядерлă вăрçă хатĕрĕсене пĕтертĕмĕр. Коммунистсене шантăмăр. Вĕсем пĕтĕм вăрçă хатĕрĕсене пĕтерме чĕнчĕç. Эпир çав сĕнĕве йышăнтăмăр. Пирĕн ăслă çынсем ăна хирĕç пулнăччĕ, коммунизма кăклама чĕннĕччĕ, эпир вара çак ырă сĕнӳсене чĕре патне илмерĕмĕр, коммунистсемпе килĕшсе, термоядерлă вăрçă хатĕрĕсене пĕтерсе пăрахрăмăр. Улталарĕç! Лартрĕç! Совет Союзĕ пире хирĕç вăрçă пуçласа ячĕ-и вара? Çук! Пирĕн çине водород бомби ӳкес çук. Атом вăйĕпе мир ячĕпе усă кураççĕ. Çав вăхăтрах тĕнче çыннисене хирĕç ĕçлеççĕ. Атом вăйĕпе халĕ вĕсем Çурçĕрти пăрлăхсене ирĕлтересшĕн. Часах Англипе Нидерланди шыв айне пулĕç. Ытти патшалăхсем те... Эх, мĕн каламалли пур ĕнтĕ! Пĕтĕм тĕнчери халăх тапраннă, тĕнче пĕтессе кĕтет. Кам айăплă? Коммунистсем. Вăрçăпа мар, наука ячĕпе пĕтересшĕн пире...

Халăх итлет-итлет те шавлама-кĕрлеме пуçлать.

— Мĕн тумалла?

— Пĕтермелле вĕсене!

— Пĕтермелле!

— Пăрлăхсене ирĕлтерме тытăниччен çĕмĕрмелле!

— Çур тĕнче халăхне пĕтересшĕн-и? Тĕрĕс мар ку, — килĕшмеççĕ хăшĕсем.

— Çур тĕнче пĕттĕр те, хамăр сывă юлар, теççĕ çав!

— Провокаци! — кăшкăрчĕ çав вăхăтра пĕр вăй питти арçын.

— Провокаци! — ун   майлă   пулчĕç    нумайăшĕ. — Мĕншĕн Мускав калаçнине хуплатăр?!

— Э-э, коммунистсем пур-çке кунта! Çапса пăрахăр вĕсене!

Шурă çурт умĕнче çапăçу пуçланать. Пĕр-пĕрне ахлата-ахлата çапаççĕ. Пăшал сасси илтĕнсе каять. Балкон çинчен лайăх тумланнă хĕрарăмсем ахăлтатса кулса пăхаççĕ. Вĕсем миллионерсен çемйисенчен. Хула варринче чухăнсем çук.

Çав вăхăтрах площадьре чĕтретекен сасă илтĕнчĕ:

— Итлĕр! Итлĕр! Мускав калаçать!.. 

Халăх шăпăртах пулчĕ.

— Тахçанах çав кирлĕччĕ! — кăшкăрчĕ пĕри. — Мускав калаçнине урăх ан хуплăр!

«...Мускав калаçать тата кăтартать. Юлашки хыпарсем пĕлтеретпĕр.

Кунта пĕрремĕш атом кăмакине ĕçе кĕртнĕ. Çанталăка, шыв температурине, пăрсем мĕнле тăнине, шыв юхăмĕпе тарăнăшне, çĕр чăмăрĕн магнетизмне сăнаççĕ. Атом станцийĕнче ĕçлекен ăстаçăсем аллинче çĕнĕ приборсемпе оборудованисем. Вĕсем Пысăк Çĕрпе тăтăшах çыхăну тытса тăраççĕ...»

Радио çакăн пек хыпар пĕлтерет те шăпланать. Тепĕр вунă минутран каллех кĕрлеме тытăнать.

«Мускав калаçать. Юлашки хыпарсем итлĕр. Атом кăмаки çăварĕнчен тăхăр вунă градуслă вĕри шыв хăпарать. Пăрлă тинĕс шывĕ ăшăнсах пырать. Утрав таврашĕнчи пăрсем ирĕлме тытăнчĕç...»

Тата тепĕр сехетрен каллех Мускав сасси илтĕнет. Ку хутĕнче диктор çапла пĕлтерет:

«Телевизор умне ларăр, юлташсем! Волноводнăй çыхăну тăрăх передачă пуçланать. Çакă вăл радиотехникăн юлашки вăхăтри пысăк çитĕнĕвĕ пулать. Çакнашкал меслетпе пĕр вăхăтрах çĕршер пин телефонпа калаçма, çĕршер телевидени передачи ирттерме май пур. Атом кăмакисен станцине кăтартатпăр. Телевизор экранĕ çине тинкерĕр, юлташсем!»

Нумай тĕслĕ экран çинче атом кăмакисем курăнаççĕ. Шыв айĕнче çав тери хулăн та вăрăм пăрăхсем. Вĕсен кукăрăлса çӳлелле хăпаракан вĕçĕсенче — атом реакторĕсем. Вĕриленекен шыв, çӳлелле хăпарса, тинĕсе сарăлать. Пăрăхсем тăрăх пĕр чарăнми шыв чупать.

Аппаратсем хушшинче çап-çамрăк хĕр çӳрет. Хура куçĕ унăн çумăрпа йĕпеннĕ çĕмĕрт пек йăлтăртатать.

Станцие кирлĕ пек ĕçлеттерме май паракан щит умĕнче типшĕм çын журнал çине сăнавсем çырать. Вăл ывăнни паллă: атом кăмакисен станцине туса ĕçе ярасси çăмăл япала мар. Типшĕм çын аллине хăй умĕнче ларакан чей стаканĕ еннелле тăсать.

Хура куçлă хĕр куракансем еннелле пăхать те пӳрнипе кнопкă çине пусать.

Экран çине витĕр курăнакан полимертан тунă купол тухса тăрать. Ун айĕнче шурă çуртсем, ешĕл йывăç-курăк. Ку — уйрăм микрорайон. Кунта уйрăм микроклимат.

Экран çинчи ӳкерчĕкем улшăнсах тăраççĕ.

Акă, сĕт пек шурă тĕтре юхса иртет. Самолетсем, мамăк ăшне тирĕннĕ пек, пĕрин хыççăн тепри ун ăшне чăмаççĕ. Кĕçех тĕтре сирĕлчĕ. Çуталчĕ. Çумăр пуçланчĕ. Ăна самолетсем çинчен сапакан тусан пуçласа ячĕ. Кашни тусан пĕрчи, хăй тавра нӳрĕ пухса, шыв тумламĕ пулса тăчĕ.

Пăртакран çумăр чарăнчĕ. Çанталăк уяртрĕ. Хĕвел пăхать. Утрав курăнса кайрĕ. Юр ирĕлет. Тĕл-тĕл çуталса выртакан чулсем палăраççĕ. Кун хыççăн экран çине планетари евĕрлĕ çаврака тӳпеллĕ çурт тухса тăчĕ. Кĕске вăхăтра утрав çинчи япаласене пурне те курса ĕлкĕрме пулмарĕ. Тинĕс çинчен татах тĕтре çитсе хупларĕ, тавралăх тĕксĕмленчĕ. Таçтан сиксе тухнă шур упа çури пĕр еннелле пăхрĕ, унтан тепĕр еннелле çаврăкчĕ, куракансене пуç тайнă пек, пуçĕпе сулчĕ. Вара экран сӳнчĕ.

   Çĕр хутлă çуртăн пĕр пӳлĕмĕнче икĕ çын сĕтел урлă калаçса лараççĕ. Чӳречисене кăнтăр çути кĕртмен хура чаршавсемпе карнă. Урамран пĕр сасă та кĕмест кунта. Пӳлĕмре иккĕн çеç. Пĕри, хуçа вырăнĕнче лараканни, типшĕм çын, тăнлавĕ çинчи çӳçĕ ун кăлкан пек шурă, янахĕ вăрăм. Пĕрре пăхсан, вăл аллăран иртмен пек туйăнать, анчах кулнă чухне куç йĕри-тавра палăракан пĕркеленчĕксем тарăнланаççĕ те вăл пайтах пурăннă çын иккенне кăтартаççĕ. Тумтир çинчен шухăшламасть пулас хăй. Тăхăннă костюмĕ, хаклă материалтан çĕленĕскер пулин те, пĕвĕ çинче шалпар çакăнса тăрать.

Ăна хирĕç çемçе тенкел çинче лараканни хăйне питĕ ирĕклĕ тыткалать, пĕр урине тепĕр ури çине явса хунă, пушмакĕн йăлтăркка вăрăм сăмси сĕтел çийĕпе пĕр тан. Сылтăм аллинчи икĕ пӳрни хушшинче ун тутлă шăршлă тĕтĕм кăларакан хулăн сигарă. Хаклă йышши вĕр-çĕнĕ костюм патвар кĕлетки çинче питĕ çыпăçуллă тăрать. Хăй вара пĕрре те тĕк лара пĕлмест. Тăн-тăн мăйĕ пăркаланать, пуçĕ унталла-кунталла çаврăнать, куçĕ пĕр япала çинче те тытăнса тăраймасть. Сăмси шăтăкĕ сăмса çунаттипе пĕтĕмпех витĕнеймен. Çăварĕ сарлака. Тути икĕ çӳхе икерчĕ евĕрлĕ. Çакăн пек çитменлĕхсем пулсан та, çак çын усал сăнлă мар, темпе хăй майлă çавăрма пултаракан пек.

— Мистер! — пăхрĕ хуçи сарлака çăварли çине. —Лайăхрах тăнла!

— Тăнлама хатĕр! — сылтăм питне хул пуççи çине хурса, тутине хăлхи патне çитиех сарчĕ лешĕ.

— Совет Союзне, коммунистсем патне, ученăй пулса каятăн.

— Ха-ха-ха! — кăлтăртаттарса кулса ячĕ сарлака çăварли. — Ученăй! Емĕрте пĕр статья пичетлесе курман. Ха-ха-ха!

— Сан материалусемпе ыттисем нумай çырнă. Тӳррипе каласан, халĕ ученăй ятне çеç паратпăр сана.

— Ăнланмастăп!

Совет Союзне пăрлăха ирĕлтерекен станцие курма каятăн эсĕ, — терĕ хуçи, тарăхма тытăннине аран-аран пытарса.

— Ман шухăшпа, ученăйсене пăр айĕнчен тухакан Утрава курма ярас вырăнне унта ракетăсем ямалла. Тивĕçлĕ. Материксене шыв айне тăвасшăн. Пыр та кур! —Сарлака çăварлин те çилленме тытăнни палăрчĕ.

— Ан лĕпĕртет! — йĕрĕнсе каларĕ хуçа. — Пăрлăхсене никам та ирĕлтерсе пĕтерме шухăшламасть Совет Союзĕнче.

— Радиопа телевидени тата хаçатсем пĕлтереççĕ-çке.

— Политикă, — каласа пĕтерме памарĕ ăна хуçи. — Тепĕр хут калатăп, халăх çиллине тапратма, коммунистсене курайми тума шавлаççĕ. Тата пирĕн прессă шавлани Совет Союзне пирĕн ученăйсене Утраври пăрлăха ирĕлтерекен станцине кăтартма килĕштерчĕ. Ку пысăк çĕнтерӳ!

— Апла пулсан, вĕсен ĕçĕ çĕмрĕк çăмарта хуппи тĕшне те тăрас çук. Мĕн кайса пăхмалли унта!

— Э-э, йăнăшатăн, мистер. Кайса курмаллах. Çиелтен мар, тĕплĕрех тĕпчемелле, çавăнпа  сана чĕнтĕмĕр те.

— Инструкци мĕнлескер пулать? — ыйтрĕ сарлака çăварли.

— Итле. Хăвах пĕлетĕн, пирĕн патшалăхра Марса çавăрса илмешкĕн вăйлă кампани пуçланчĕ. Задачă — çав хĕрлĕ планетăна коммунистсенчен маларах çитесси, ун çине хамăр патшалăх ялавне лартасси. Ăнлантăн-и?

— Ăнланмалла.

— Пирĕн наукă ăстисем каланă тăрăх, Марс çинче тем чухлĕ пуянлăх пулма пултарать. Хатĕрлесе хуни, çăмăллăнах алла лекекенни.

— Питĕ кăсăк япала ку, — терĕ те сарлака çăварли, нумайччен итлеме хатĕр пулнă пек, çемçе тенкел çине меллĕрех вырнаçса ларчĕ. — Марсиансем хăйсен пуянлăхне парасшăн пулмасан вара?

— Пăхăнтаратпăр. Хирĕç тăрсан, Америкăри индеецсен шăпи тивĕ вĕсене! — татăклă каларĕ хуçа.

— Гм, — çӳçенсе илчĕ сарлака çăварли. — Тен, марсиансем çук-тăр та-ха.

Наукă çыннисен шухăшĕпе, хĕрлĕ планетă çинче цивилизаци пулнах. Халĕ те чĕрĕ чунсем пулмалла унта. Тен, юлашкисем, вилсе пĕтекеннисем, анчах пурах. Цивилизацирен юлнă пуянлăх пирĕн алла лекмелле.  Совет Союзĕнче Марспа питĕ интересленеççĕ.

— Утраври ĕçĕсем мĕн тума кирлĕ-ха тата вĕсене?

— Вĕсен тĕп задачипе çыхăнса тăрать. Марс çине экспедици хатĕрлеççĕ.

Сарлака çăварли хуçи çине малалла калама йăлăннăн пăхса илчĕ. Лешĕ васкамарĕ. Питĕ майĕпен коробкăран сигарă илчĕ, вĕçне хуçрĕ те çăварне хьшрĕ. Сарлака çăварли çавăнтах тивертнĕ зажигалкине тăсрĕ.

— Апла эппин, — терĕ вăл, хăйне кичем пула пуçланă пек курăнма тăрăшса.

—  Мĕн çинче чарăнтăмăр-ха? — ыйтрĕ вăрăм янахли.

—  Тĕп задачă çинче...

— Çапла, Совет Союзĕнче харăсах икĕ мулкача хăвалаççĕ. Тытаççех пулĕ, анчах пирĕн вĕсене чăрмантармалла, тепĕр енчен — вĕренмелле.

Умĕнче лараканни пуçне сулчĕ: вăл малалла итлеме хатĕр.

— Совет Союзĕнче çанталăка улăштарма вĕренеçсĕ. Марс çинче питĕ вырăнлă пулĕ вăл, унта çынна юрăхлă условисем кирлĕ-çке-ха, — малалла ăнлантара пуçларĕ вăрăм янахли. — Тата пăр айĕнчен тухнă Утрав çинче çĕнĕ элемент тупнă текен хыпар пур. Хăйсем шавламаççĕ вĕсем, ку — вăрттăнлăх. Мĕншĕн? Çĕнĕ элемент космос карапне тума питĕ кирлĕ япала, тет, техникăна пĕтĕмпе тепĕр майлă çавăрса яма пултарать имĕш. Вăл кăна мар. Ытти планетăсемпе çыхăнмалли

карапсем ăшĕнче Çĕр çинчи пек пурнăç тăвасшăн вĕсем. Калăпăр, Марс çине çитмешкĕн Çĕр çинчен çителĕклĕ апат-çимĕçпе кислород илсе кайма май çук: ученăйсем шутласа кăларнă тăрăх, пĕр çулталăклăха илнĕ апат-çимĕç сывлăш карап ăшĕнчи экипажран утмăл хут йывăртарах таймалла. Паллă ĕнтĕ, урăх çул шырамалла. Коммунистсем çав Утравра темле курăк ӳстерсе сăнасшăн. Вăл Çурçĕрте ăшă тăнă вăхăтра ӳснĕ курăк. Çав тери хăвăрт ӳссе, космосра кислород та, апат та çителĕклĕ пама пултараканни, теççĕ. Те тĕрĕс, те

çук, — çавна пĕлмелле, тĕрĕс пулсан — вăрлăхне те илсе килме тăрăшмалла.

Сарлака çăварли тарăн шухăша кайрĕ, унтан вăрăммăн сывласа илчĕ те:

— Пысăк ĕç шанса паратăр мана! — тесе хучĕ.

— Пысăк ĕç, пысăк ĕç, — килĕшрĕ вăрăм янахли. — Анчах ăнлантăн-и? — ыйтрĕ вăл, çăварĕ умĕнче пӳрнисемпе каллĕ-маллĕ сулкаласа.

Çакă вăл сăмах питĕ вăрттăн япала пирки пынине пĕлтерчĕ. Умĕнче лараканни ăна лайăх ăнланчĕ.

— Пысăк ĕç, — терĕ вăл татах. — Куншăн эпĕ мĕн кĕтме пултаратăп?

— А-а... Марс кампанинче миллион долларлă акци...

— Пырать, — килĕшрĕ леш. Унтан пуç пӳрнине ытти пӳрнисемпе хăйраса илчĕ.

— Икĕ ĕç укçи. Кашни вăрттăнлăх хакне тата ху тăватăн.

— Килĕшетĕп! — хавассăн каларĕ сарлака çаварлн. 

Икĕ çын пĕр-пĕрин аллине чăмăртарĕç. Хуçн сĕтел

айккинчи тӳмене пусрĕ те, çавăнтах коньяк кĕленчипе икĕ черкке тухрĕç. Кăмăлĕсене тултарнă çынсем çăва-рĕсене  пĕрер черкке йăвантарчĕç.

— Акă сана документсем. Правительствăран. Чăн-чăн документсем, паянтан сан хушамату... — хуçи пӳрнипе хут çине кăтартрĕ.

Сарлака çăварли пуçне сулчĕ.

  

  
   Аппаратсен пӳлĕмĕнче
   

    
  
   Аппаратсен пӳлĕмĕнче


   Çамрăк хурăн пек яштак пӳллĕ, хура куçлă хĕр аппаратсене ĕçлеме чарчĕ. Сигнал парса тăракан çутăсем сӳнчĕç.

Хĕр чӳрече патне пычĕ, шухăша кайрĕ.

Тулта тĕтре, ним те курăнмасть.

Алăк сасси илтĕнчĕ. Хĕр çаврăнса пăхрĕ, куçĕ çиçсе илчĕ: ун патне çамрăк каччă кĕрсе тăчĕ. Сăрă костюм тăхăннă вăл. Утюгпа лайăх якатнă брюки вĕçĕ айĕнчен чăпар носки курăнать. Вăл лайăх тумтир тăхăнма юратни сисĕнет. Каччăн çӳçĕ кăтра, сăнĕ-пичĕ чипер, куçĕ кăвак.

— Салам, Марина! — Каччă малалла иртрĕ.

— Салам! — Хĕр ун аллине хавассăн чăмăртарĕ.

— Ют çĕршывран наукă çыннисем килеççĕ пирĕн пата, — терĕ каччă савăнăçлă сасăпа.

— Çӳреççĕ чăрмантарса, — терĕ хĕр. — Килнинчен килменни аван. Мĕн усси пур?

— Йăнăшатăн, Марина, — килĕшмерĕ каччă. — Кама чăрмантараççĕ вĕсем? Аттене-и, пире-и? Ха-ха-ха! Кичемлĕхрен кăна çăлĕç. Ученăйсем-çке-ха, вĕренсе юлма та пулать вĕсенчен. Пĕр-пĕрин опычĕпе паллашăпăр. Çак тĕнче хĕрринче çĕнĕ çынсене курасси — савăнăç.

— Ан лапăртат, Вадим. Ман шутпа, шăршлама килеççĕ вĕсем, урăх ним тума та мар.

— Мĕншĕн çьшсене шанмастăн эсĕ, Марина? Саншăн пулсан, ют çĕршывран килнĕ кашни çын тăшман. Ман шутпа, хальхи саманара çын çынна ĕненмелле, пуринчен ытла ученăя хисеплемелле. Тĕнчере нумай проблемăсемпе ученăйсем пĕрле ĕçлеççĕ. Кунта икĕ çул пурăнса, пĕтĕмпех çынсенчен хăракан пулса тăнă эсĕ!

— Эх, Вадим, Вадим, — пуçне сулкаласа тавăрчĕ Марина. — Ырă чĕре пур вăхăтра та ырă пулмалла мар çав.

— Философи!

— Диалектикă!

— Ну, юрĕ, юрĕ, Марина. Итле-ха, мĕн пĕлме пултарĕç вĕсем кунта? Тинĕс шывĕн тутине-и? Сехрӳне ан хăпарт, Марина. Пĕрремĕш зонăна никам та кĕртмест вĕсене.

— Çав зонă пуррине пĕлсен вара?

— Сан шухăшупа, ют çĕршывран килекенсем пурте тăшмансем апла? Йăнăшатăн, тусăм... Итле-ха, — каччă, сасартăк тем аса илнĕ пек, хĕрпе юнашар ларчĕ, — атя Пысăк Çĕр çине куçар! Кунта пурăнса йăлăхтарчĕ ĕнтĕ.

— Чăтăмлăх çитеймест сан, — тăрăхларĕ хĕр.

— Чăтăмлăх... — вăл тăрăхланине асăрхамăш пулчĕ каччă.

— Диссертаци мĕнле вара?

— Диссертацие Пысăк Çĕр çинче те çырса пĕтерме пулĕ, сăнавсем çителĕклĕ.

Хĕр салхуланчĕ. Ура çине тăчĕ те каччă çине çӳлтен пăхрĕ.

— Вадим! Итлес килмест кун çинчен, — терĕ вăл. —

Йăлăхтарчĕ. Тĕнчене тĕлĕнтерекен ĕçрен тарма намăс!

Питӳ хĕрелмест пулсан, тар эппин... Эх, мĕн чарса тăрать иксĕмĕр хушăмăрти çыхăнăва татса пăрахма? Мĕнле вăй çыхса тăнă пире ку таранччен? Пĕрле вĕренни-и?

— Çав кăна-и? — салхуланчĕ каччă.

— Тен... Эсĕ тӳрленессине шанни?

  

  
   Прес-конференци
   

    
  
   Прес-конференци


   Светлов Сергей Петрович, атом кăмакисен станцийĕн начальникĕ, СШАран килнĕ хăнасем валли прес-конференци уçрĕ. Хăнасем Утрав пурнăçĕпе, тĕрĕсрех каласан, станци ĕçĕпе интересленеççĕ. Пуринчен ытла хăнасен пуçлăхĕ, патвар пӳллĕ Чолон ятлă ученăй, нумай ыйту пачĕ. Пĕрре те тĕк тăма пĕлмест вăл. Сарлака çăварĕ йăл-йăл кулкаласах тăрать.

Прес-конференци икĕ сехете яхăн пычĕ. Мĕн-мĕн çинчен кăна ыйтса тĕпчемерĕç-ши хăнасем!

Юлашкинчен Чолон ятлă ученăйпа Светлов хушшинче çакăн пек калаçу пулса иртрĕ. Ыттисем ăна тимлĕн итлесе ларчĕç.

— СССР атомпа водород вăрçи хатĕрĕсене хирĕç тăрать, анчах атом вăйне вара алла çирĕпрех те çирĕпрех çавăрса илме тăрăшать. Сирĕн кунта, тĕрĕссипе каласан, вăрçă хатĕрĕсене чакарма мар, ӳстерме тăрăшаççĕ, — терĕ Чолон.

— СССР пĕр хула çине те атом бомби пăрахман-ха, — тавăрчĕ Светлов. — Термоядерлă вăрçă хатĕрĕсене пĕтерес тĕлĕшпе тунă договора та чи малтан эпир сĕнтĕмĕр...

— Каçарăр сăмахăра пӳлнĕшĕн, — терĕ Чолон. — Халăхсем термоядерлă вăрçă хатĕрĕсене хирĕç, вăл тĕрĕс, анчах эсир хăвăр мĕншĕн атом вăйĕпе аппаланатăр?

— Атом вăйĕпе эпир мирлĕ ĕçре усă куратпăр, — терĕ Светлов. — Пирвайхи атом станцине СССР тунă, атом пăр çĕмĕрене те Пăрлă океана чи малтан эпир кăлартăмăр, çавна та ан манăр.

— Атом кăмакисен станцийĕ ячĕпе эсир тĕнчери халăхсене кăна улталамастăр-ши? Сирĕн ĕмĕт водород вăйне ерипен салатса кăларасси мар-ши?

— Вăл пĕтĕм тĕнчери ученăйсен ĕмĕчĕ. Водород вăйне ерипен салатса кăларас меслете эпир темиçе çул маларах тупнă. Халĕ эпир водород вăйĕпе халăха усă кӳресшĕн.

— Пĕчĕк Утрава ăшăтса-и?

— Пĕр енчен, пуçласа янă ĕçшĕн çак Утрав пĕчĕк япала мар. Тепĕр енчен, эпир Арктикăн çак кĕтессинче урăхла климат тума тытăнтăмăр. Çурçĕрти пăрлă океанра пысăк улшăнусем пуласси инçе мар. Арктикăри çĕрсем пăр айĕнче. Эпир çав çĕрсене ăшăтса пурнăç парасшăн, çĕр айĕнче выртакан пуянлăха алла илесшĕн.

— Пăрлăхсем ирĕлнипе, шыв тулса материксене аяла тăвать-çке, — çаплах тĕпчет Чолон. — Пирĕн пичет тĕрĕс шавлать апла?

— Каçарăр, тархасшăн, — йăл кулчĕ Светлов, — эпир ирĕлтерекен пăрлăх пысăк мар. Тата — кирлĕ тĕлте пăрлăхсене ирĕлтеретпĕр, тепĕр тĕлте пăрлăх массине çавăн чухлех ӳстеретпĕр.

— Атом кăмаки мĕнле принциппа ĕçлет?

Водород бомби мĕнле принциппа саланса кайнине эсир лайăх пĕлетĕр ĕнтĕ, — тет Светлов. — Водородлă бомбă арканнă чухне пысăк температурă, темиçе миллион атмосферăллă пусăм саланать. Водород бомби сасартăк саланать пулсан, эпир ĕнтĕ тахçанах водород атомĕн ăшĕнче пытанса тăракан вăя ерипен кăларма вĕрентĕмĕр. Пĕр сăмахпа каласан, термоядерлă вăя алла илтĕмĕр.

— Плазмăна мĕнле установкăра тытса тăни çинчен тĕплĕнрех каласа параймăр-ши? — сăмах вăлтасшăн пулчĕ американец.

— Ун çинчен калама ир-ха, — тавăрчĕ Светлов.

— Питĕ кăмăллă калаçатăр эсир. Сирĕнпе тĕплĕнрех калаçма пĕр-пĕринпе тепĕр хут курнăçаймăпăр-ши?

— Ырă шухăшпа килекен хăнана кирек хăçан та кĕтсе илме хатĕр, — каллех йăл кулчĕ Светлов.

Çакăнпа прес-конференци пĕтрĕ.

  

  
   Хăна
   

    
  
   Хăна


   СШАран килнĕ ученăйсен ушкăнĕн пуçлăхĕ Чолон станци начальникĕ патне палăртнă вăхăтран çирĕм минут иртерех пычĕ. Светлов ĕçрен таврăнманччĕ-ха. Килте Вадим çеçчĕ. Вăл хăйĕн диссертацийĕпе ларатчĕ.

Чолон куçĕнче савăнăç хĕлхемĕ çиçрĕ те çавăнтах пытанчĕ.

— Чаплă инженер ывăлĕпе паллашма питĕ хавас, — терĕ вăл, Вадим аллине силлесе. — Пулас çăлтăр! — Каччă çине ăшă куçпа пăхрĕ. — О, çамрăк тус, акă сире асăнмалăх нумай пулмасть тухнă çĕнĕ кĕнеке. «Гренлаидири пăрлăх айĕнчи ту породисем». Сирĕншĕн усăллă пулĕ. — Варă вăл ним каласа ĕлкĕреймен Вадима хитре хуплашкаллă хулăн кĕнеке тыттарчĕ.

Вадим тав турĕ, американец автографне пăхрĕ. Çав вăхăтра хăйне ӳкерсе илнине сиссе те ĕлкĕреймерĕ.

Ученăй çаплах сӳпĕлтетрĕ, пӳлĕмре пӳске пек чупкаласа çӳрерĕ.

— Автоматлăскер, çĕнĕ маркă. — Вăл кăмăлсăрланма тытăннă Вадима пĕчĕк фотоаппарат тыттарчĕ. — Ӳкерекен япала çине тĕлле те кнопкине çеç пус. Ыттине пурне те хăй тăвать. Секречĕ пысăк мар. Тархасшăн. Акă мана ӳкерсе илĕр-ха.

Американец диван çине ларчĕ.

Вадим ытти çĕршыври ученăйсемпе халиччен калаçса курман. Вĕсемпе темле пулмалла? Анчах Чолон тархасланинче усал шухăш сисĕнмест, ученăй мăн кăмăллă марри çеç палăрать. Ана мĕншĕн пӳлĕмре ӳкерсе илес мар? Фотоаппарат епле ĕçленине те пĕлес килет унăн.

Çакăн хыççăн Чолон Вадима хăй çумне лартрĕ. Кĕçех иккĕш те сигарă туртса ячĕç. Пӳлĕме пуçа анратакан тутлă тĕтĕм сарăлчĕ.

Лайăх тумланнă Чолон (паян вăл урăх костюмпа) пĕрре хăй çине, тепре Вадим çине пăхса илчĕ.

— О, çамрăк тус, сире американецран уйăрса илме хĕн. Мĕнле фирмăран илетĕр костюм? — ыйтрĕ вăл.

— Ательере çĕлетрĕм. Пирĕн питĕ чаплă ăстасем пур, — тавăрчĕ Вадим.

— Утрав çинчех-и? — тĕлĕнчĕ ученăй.

— Утрав çинче те, пур тĕлте те. Пирĕн çынсем те лайăх тумланма юратаççĕ.

— О, çаплах пулĕ! Утрав çинче çын сахал марри палăрать, — терĕ американец. Хăй Вадим мĕн каласса чăтăмсăр кĕтрĕ. Ун шухăшĕпе, çамрăк каччă шикленмесĕр калаçма пултаракан çын пек. Анчах Вадим ним те шарламарĕ-ха.

— Пирĕн çамрăксем тумланма питĕ юратаççĕ, —

каллех хăйĕнне пуçларĕ американец. — Лайăх каччăсем костюмĕсене кунне темиçе хут улăштараççĕ. Модă çав тери хăвăрт улшăнса пырать. Унтан юлса пăх-ха. Хĕрсем ун пек çамрăксене каччă вырăнне те хумаççĕ.

Вадим тумланма юратать, анчах кунне темиçе костюм тăхăнаймасть вăл. Тепĕр тесен тата, апла тума кирлех те мар. Ку американец кулмасть-ши унран е хăйсен пурнăçне ытла илемлетсе кăтартасшăн мар-ши? Пăхăрха, эпир капитализмла патшалăхра сиртен ла-йăхрах пурăнатпăр, тенĕ пек.

— Сирĕн унта урăх ĕç те çук-тăр çав, — тĕксĕмленчĕ Вадим; хăй çав вăхăтрах ăшĕнче ӳкĕнсе те илчĕ: хăнине кӳрентермерĕ-ши?

Чолон Вадим сăмахĕсене хăлхине те чикмерĕ тейĕн, çаплах уççăн шăкăлтатса калаçать.

— О, пирĕн çамрăксем питĕ чечен тумланаççĕ, — терĕ вăл тепĕр хут. — Деловой çынсен яланах пурте пур. О, да! Сирĕн, çамрăк тус, мĕнле ученăй степенĕ? — ыйтрĕ Чолон.

— Диссертаци хатĕрлетĕп. Халлĕхе степень çук-ха.

— О, аван, аван! Эсĕ инженер-и?

— Инженер.

— О, аван, аван. Чаплă инженер ывăлĕ, тата чаплăрах пулас çын.

— Темĕн... Чапа тухма пысăк пĕлӳ кирлĕ.

— Сăпайлă çын эсĕ! — мухтарĕ американец Вадима. — Тĕрĕс, тĕрĕс, çамрăк тус, пысăк пĕлӳ кирлĕ. Анчах, нумай пĕлес тесен, çак Утрав çинче ан юл. Кунта ăмăрт кайăк çуначĕсене сарма вырăн тупас çук. Тепĕр енчен, кам пĕлет, пăрланнă çĕр ирĕлсен, çак Утрав океана шуса ан тухтăр. О, интереслĕ шухăш пырса кĕчĕ ман пуçа. Пирĕн патăрта сан пек инженер çак станци пекки уçса яма пултарать!

— Ман пек инженерсем мĕн пĕлеççĕ? Пысăк япала тума пысăк опыт, чикĕсĕр нумай ăсталăх кирлĕ! — терĕ Вадим.

— О, çамрăк тус, çамрăк тус, хăвна ху çӳле хуманни питĕ аван япала. Тепĕр енчен, чăн-чăн çамрăк çав эсĕ, — ассăн сывласа илчĕ американец. — Сан аллунта аçу секречĕ. Эсĕ пур, ача пек, уру çине тăп-тăп тăраймастăн.

Вадим шартах сикрĕ.

«Мĕн вăл, сăнать-и мана е чăнах та сутăн илесшĕн-ши? — шухăшларĕ вăл. — Вăт сарлака çăвар... Вĕреннĕ çын... Ученăй...»

Вăл ура çине тăчĕ, тути унăн чĕтре пуçларĕ, тарăхнипе сăмах та çавăрса калаймарĕ.

— Эпĕ шӳт туса, шӳт туса, çамрăк тус, — терĕ Чолон, çакна сиссе. — Совет çынни çамрăкранах паллă çав, çăл шывĕ ăçтан тухнине курмасть. Пирĕн...

Çак вăхăтра Светлов машини сасси илтĕнчĕ. Американец тата васкавлăрах калаçма пикенчĕ.

— Шӳт вырăнлă пулман пулсан, каçар, çамрăк тус. Пĕр ыйту, пĕчĕк сĕнӳ çеç: пирĕн пата хăнана пыр, диссертаци теми тĕлĕшпе калаçăпăр, канашсем парăпăр. Пирĕн ушкăнта пĕтĕм тĕнче пĕлекен çынсем пур.

Светлов кĕнине курсан, США ученăйĕ калаçма пăрахрĕ, хул пуççине сиктерсе илсе, хăпартланарах ларчĕ. Халĕ вăл палламалла мар улшăнчĕ, хăйне мăнаçлăн тытса, пуç тайрĕ.

— Каçарăр, господин инженер, вăхăтсăр килнĕшĕн. Çумăр пĕлĕчĕсем мăкăрланнине куртăм та васкарăм. Сирĕн кунта çанталăк халапри пек улшăнса тăрать. Васкани питĕ лайăх пулчĕ: çумăра лекмерĕм, чи хакли тата — сирĕн ывăлăрпа паллашрăмăр. Хисеплĕ çамрăк ученăй.

— Çумăр ӳккелени курăнмарĕ-ха, — терĕ Светлов.

— Çумăр çумасть-и? — чăнах та тĕлĕннĕ пек пулчĕ американец. — Апла питĕ лайăх, питĕ лайăх! Кунта хĕвел ахаль те курăнмасть...

— Пулĕ-ха хĕвел, курăнĕ, епле кăна пулĕ! —терĕ те Светлов, американеца ларма сĕнчĕ. Вадима шыв хĕррине хумсене сăнама кайма хушрĕ.

Хире-хирĕç ларнă çынсем малтан пĕр-пĕрин çине сăнаса пăхса илчĕç, унтан сăмах хăнасем епле вырнаçни çинчен пычĕ, каярахпа çанталăк çине, сывлăх çине куçрĕ.

Кăшт чарăнса тăнă хыççăн американец темскер каласшăнччĕ, аначах çав вăхăтрах Светлов патне вăрăм çын кĕчĕ. Кăмăллă сăн-питлĕ. Вăрах ларма хатĕрленне Чолон сасартăк кайма тăчĕ, ют çын килни ун визитне кĕскетнине палăртрĕ. Светлов ăна кайма чармарĕ, ăсатма тухрĕ, тулта темшĕн пайтах тытăнса тăчĕ. Каялла пӳлĕмне таврăнсан, диван çине йывăррăн лашлатса ларчĕ, хăвăрт-хăвăрт сывла пуçларĕ.

— Ирсĕрскер, сутăн илесшĕн! — такама юнарĕ вăл, сывлăшне çавăрса янă хыççăн.

— Мĕн эсир, Сергей Петрович? — ăнланмарĕ вăрăм çын; те хăйне айăплаççĕ тесе, ура çине тăчĕ.

— Ларăр, Валентин Владимирович. Ăста биолог ху, çапах ăнланмастăн. СШАна чĕнет мана. Вăл вăрттăн калаçмалли сăлтавпа килнĕ, çавăнпа васкарĕ, мана хăйне ăсатма ертсе тухрĕ.

— Ун çинчен сăмах тапратас пулать. Халех, вăраха ямасăр! Ан тив, пĕтĕм тĕнче пĕлтĕр! — хĕрсе кайрĕ биолог.

— Мĕнле калаçмаллине пĕлет вăл! Куçа-куçăн тăрса çеç, çын умĕнче мар: итлекенсем ан пулччăр! Ун хыççăн сăмах тапрат-ха. Вăл элеклесе панипе хуçисем шав тапратаççех! Çапла, — ассăн сывласа ячĕ Светлов, — хăйсен йăлине ниепле те пăрахмаççĕ вĕсем.

— Итле-ха, Сергей Петрович, ученăй мар пулĕ вăл çапла хăтланать пулсан, а?

— Хăйсен правительстви вăл ученăйсен ушкăнĕн пуçлăхĕ иккенне ĕнентерекен хут панă.

— Пĕлме çук, ученăйсен хушшинче те ун пеккисем пулаççĕ-тĕр çав, — ĕненнĕ-ĕненмен каларĕ биолог.

— Мĕнле çынсене яраççĕ! — тарăхса каларĕ Светлов.

— Ну, юрĕ, сур та пăрах ун çине... Анчах биологăн шухăшĕ çавăнтах улшăнчĕ:—Çук, çук, хамăрăннисене пĕлтер, ан тив, сăначчăр.

— Кирлĕ те пулĕ.

— Итле-ха, Сергей Петрович, ман интереслĕ хыпарсем пур, — терĕ биолог. — Тĕлĕнтерет радиоактивлă изотоп. Вăл кăтартнă тăрăх, кунта тăхăр пин çул маларах питĕ сивĕ климат пулнă, ун хыççăн вара хальхи климат пуçланса кайнă. Климат сивĕ чухне кунта нимĕнле чĕрчун та пулман...

— Çĕр кăмрăкĕ вара ăçтан пулса тăнă?

— Вăл питĕ авал пулса юлнăскер. Çивĕ климатпа ăшă климат тапхăрĕсем кунта пĕрин хыççăн тепри пула-пула иртнĕ, — терĕ биолог.

— Иртнĕ япала иртнĕ пултăр, ун çинчен пушă вăхăтра калаçăпăр. Халĕ мĕн тума шухăшлатăр вара эсир, биологсем?

— Эпир кунта тем те илсе килнĕ: Каспи тинĕсĕнчен лотос, Цейлонран пальмă, Африкăран баобаб, хамăр тулă вăрлăхне, Крымран иçĕм çырли, вăрман улми тата ыттине те. Пирĕн шухăшпа, вĕсем Утрав çинче лайăх ĕрчемелле пек туйăнать. Тахçан авал çак енчи çĕршывра тĕрлĕ йывăç-курăк ӳснĕ. Хăвах каларăн, çĕр кăмрăкĕ çук япаларан пулман ĕнтĕ. Тата темскерле кăмпа шăркисене тупрăмăр, чĕртсе ярасса шанатпăр. Утрав çинче вăйлă кăмпаллă вырăнсем пулнă. Сăра чӳлмекĕ пысăкăш чулланнă кăмпа тĕл пулчĕ. Çавăн шăрки пулсан... Çавна чĕртсен...

— Чулланнă кăмпана-и? Култаратăн, Валентин Владимирович. Историксем апла мумисене чĕртĕç, ха-ха-ха! — кулса ячĕ Светлов.

— Чулланнă кăмпана мар, ун шăнса ларнă çĕр айенче сыхланса юлнă шăркине!

— Апла пулсан... Ăнăçлăх сунатăп.

— Часах полярти çу вăхăчĕ çывхарать, унччен çур аки ĕçне туса пĕтересчĕ. Пысăк программă пачĕç.

— Лешсем ыйтаççĕ пулĕ? — пăхрĕ биолог çине Светлов.

— Çапла, пĕрремĕш экспедици хатĕр, теççĕ. Эпир кăшт тытса тăратпăр, тесе пĕлтерчĕç Мускавран.

— Хатĕр, хатĕр, — çирĕплетрĕ Светлов.

— Ăçта каймаллине пĕлтермерĕ-и?

— Уйăх çине. Ун хыçĕнчен эпир... Микроклимат тума вĕренсе çитсен...

Çиçĕм çиçрĕ. Аслати кĕрлесе илчĕ. Çумăр çывхарать. Часах вара çав тери вăйлă çил-тăвăл килсе çапрĕ. Тĕттĕмленчĕ. Икĕ ученăй, чӳрече умне пырса, пĕлĕт выляннине сăнаççĕ, Хумханакан йывăр пĕлĕт, Утрав çине шывланса анса, пĕтĕмпех хупласа хурас пек туйăнать. Тата çавра çил пĕлĕчĕ çывăхарать. Ăна сирсе ямалла.

Биологпа инженер пӳлĕмрен тухрĕç.

Çил ахăрать. Шултра çумăр çитрĕ, витререн тăкнă пек çăвать, куçа уçма çук. Çавра çил юписем çухалчĕç. Тинĕс асар-писер айкашать. Кăпăклă хумсем, çырана пырса çапса, çӳлелле сирпĕнсе сикеççĕ. Шыв, шыв, пур енче те шыв. Светловпа биолог, пĕр-пĕрне алăран тытса, тинĕс хĕрринелле утаççĕ.

  

  
   Катер пурне те йышăнмасть
   

    
  
   Катер пурне те йышăнмасть


   Светлов патĕнчен Чолон питĕ çилленсе тухрĕ: визит ăнăçлă пулмарĕ. «Инженерпа тĕплĕн калаçма биолог чарчĕ. Кил хуçи хăйне ăсатма тухсан, сăмах тапратма васкамалла марччĕ. Юлса, икĕ ученăй калаçнине итлесе ларнă пулсан, питĕ аванччĕ ĕнтĕ. Вăрттăн калаçма урăх вăхăт пулатчех», — шухăшларĕ американец.

Кĕске те васкаварлă калаçура вăл ученăя хăйĕн танатине лектереймерĕ. Утрав çинчи вăрттăнлăхсене те сисеймерĕ-ха. Совет çыннисене ăнланма питĕ хĕн.

Чолон, тарăн шухăша путнăскер, кĕтмен çĕртен Вадима курчĕ те савăнсах кайрĕ. Вăл çаплах, çамрăк каччăпа çывăхрах паллашса, унран усă курма пултарасса шанать-ха. Халĕ çывхаракан çумар пĕлĕтĕнчен шикленни те иртсе кайрĕ унăн.

— О, çамрăк тус, çамрăк тус, сана тĕл пулнишĕн чĕререн савăнатăп! — хĕпĕртерĕ вăл. — Аçта каятăн, тусăм?

— Шыв хĕррине. Ĕç, — кĕскен хуравларĕ Вадим. Унăн халĕ çак çынпа темшĕн пĕрре те калаçас килмест.

— О, тинĕсре мĕнле пысăк вăй ахăрать! Тĕлĕнмелле вăй! Юрататăп тинĕс ахăрнине курма! Санпа пĕрле утсан, чăрмантармăп-ши? — йăлăннăн пăхрĕ Вадим çине американец.

— Хăвăрăн ирĕк, — терĕ Вадим.

Ун шухăшĕпе, хирĕçлеме аван мар, хисеплĕ ученăй-çке, кӳрентерме пулать. Усал ан шухăшлатăр, ан тив, пытăр, ан тив, çумăра лектĕр, хăйĕн ирĕкĕ.

Чолон тав турĕ, Вадим хулĕнчен ярса тытрĕ, харăс утма тытăнчĕ.

Утма йывăр. Хирĕç вĕрекен çил ураран йăвантарас пекех тулашать. Тӳпере йывăр пĕлĕт явăнать. Çил-тăвăл вăхăтĕнчи тинĕс шывĕ тĕслĕ вăл. Çиçĕм çиçет. Ун хыçĕнчен çĕре чĕтретекен аслати кĕмсĕртетет. Тинĕсре шурă кăпăклă мăн хумсем шавлаççĕ, çыран хĕррине йăвана-йăвана тухаççĕ.

— О, тĕлĕнмелле тавралăх! — тĕлĕнет те, хĕпĕртет те Чолон. — Сирĕн чаплă Горький çил-тăвăл çинчен мĕнле сăвă çырнăччĕ-ха? Ниепле те аса илейместĕп.

— «Тăвăл хыпарçи çинчен хывнă юрă», — пулăшрĕ Вадим.

— Çапла, çапла, «Тăвăл хыпарçи çинчен...»—пушшех хĕпĕртесе ӳкрĕ Чолон. — Тинĕсе, тинĕс хĕррине, çамрăк тус! «Ан тив, вăйлăрах килтĕр çил-тăвăл!» ...Чăнах тĕлĕнмелле: Арктикăри Утравра ăшă енчи пек çанталăк пуçланса кайнă. Çиçĕм! Аслати!

Чолон сăмахĕсем, хăй кăшкăрса калаçать пулин те, ахăракан çил-тăвăл витĕр аран-аран илтĕнеççĕ.

Вадим метеорологи станцинчи приборсене сăнарĕ. Американец унтан утăм та юлмасть. Çумăр кашласа çитрĕ, пĕтĕм тавралăх курăнмасть. Вадимпа Чолон хӳтлĕхе пытанчĕç.

Çумăр, пуçланнă пекех, хăвăрт шавласа иртсе кайрĕ. Ерĕхсе кайнă аслати аякра кĕмсĕртетет. Анчах тинĕс шывĕ çаплах хумханать-ха. Причалта, хӳтлĕхре, катер силленсе тăрать.

— Ку станци начальникĕн катерĕ мар-и? — пĕлесшĕн пулчĕ Чолон. — Питĕ лайăх. Атя-ха çавăнта.

— Мĕн тума кирлĕ пире катер? — ыйтрĕ Вадим.

— Аçу çăкăн пек çанталăкра станцие кайса пăхма шут тытнăччĕ. Мана ăсатнă чухне каларĕ. Ан чăрман-тăр ĕнтĕ вăл, хамăрах кайса пăхăпăр. Ав, тепĕр касă пĕлĕт килет, çумăра лексен, чирлеме те пултарать, çамрăк мар. Ун сывлăхне сыхламалла. Питĕ кирлĕ çын! Пире, вăй питти çынсене, нимĕн те мар! — хăвăрт-хăвăрт калаçрĕ американец. — Килнĕ-килнех, станцие те курмасăр каяс марччĕ ĕнтĕ.

Катер çине ларчĕç. Чолон мотор патне хăй пычĕ, анчах ниепле те хускатса яраймарĕ.

— Çамрăк тус, — терĕ вăл тарăхнă сасăпа, —моторăн темле вăрттăнлăхĕ пур пулмала. Эсĕ ăна пĕлмелле ĕнтĕ.

Вадим çак катер çинче час-часах çӳрекеленĕ. Ашшĕ ăна мĕнле хускатса янине куркаланă вăл, анчах рульне нихăçан та аллине тытса пăхман.

Сасартăк катер çинче ларакансем сывлăшалла пӳске пек сирпĕнчĕç те шыва тăрăнса анчĕç. Катер çинче пĕр вăрттăн кнопкă пур. Çав кнопкăна пуссан, сак çине ларнă ют çынсем тинĕселле вăркăнаççĕ. Вадим шăпах çав кнопкăна пусрĕ те ĕнтĕ. Ан тив, щыва кĕтĕр американец. Анратса çитерчĕ.

Шыв сивĕ мар, ишме çăмăл. Каччăн кăмăлĕ уçăлчĕ. Анчах ăçта çухалчĕ-ха Чолон? Начар ишет иккен. Еç ăнсăртран та сасартăк пулнипе тăнран каймарĕ-ши? Путса ан вилтĕр тата, пулăшмалла пулĕ.

Вадим Чолона типĕ çĕре тухма пулăшрĕ.

— О, пысăк тав сана, пысăк тав, çамрăк тус. Чутах

шыва каяттăм вĕт. Мĕнле катер вара вăл сирĕн? Минă

хунă пулнă-ши? Взрыв пулчĕ-и вара? Сиссе те ĕлкĕреймерĕм.

— Ун вăрттăнлăхĕ пур— ăнлантарчĕ Вадим. — Хуçи приборне хăйне май лартса хăварать, çавăнпа, мелне тупаймасан, катер пурне те йышăнмасть.

Хăй вара ăшĕнче çапла шухăшларĕ: «Кĕтсех тăр, сана пирвайхи зонăна илсе кайма ухмах мар-ха эпĕ».

Американецăн ĕненмеллех пулчĕ. Ара, камăн хăй ирĕкĕпе шывра çапла асапланас килтĕр? Путса вилме те пулать-çке-ха...

Шыв юхтарса таврăнакан çынсем кулса пăхса тăракан Светловпа Валентин Владимировича асăрхамарĕç.

  

  
   Ĕçсем, хыпарсем
   

    
  
   Ĕçсем, хыпарсем


   «...Мускав калаçать. Юлашки сехетре çитнĕ хыпарсене пĕлтеретпĕр. Утрав çинчи атом кăмакисем аван ĕçлеççĕ. Кунта субтропикăри пек микроклимат пулса тăчĕ. Океанри ăшă шыв хумĕсем Пысăк Çĕр хĕррине пырса çитеççĕ. Пăртан тасалнă Утрав çинче нефть тупнă. Биологсем тĕрлĕ ӳсен-тăранпа йывăç тата чĕрчун ĕрчетме хатĕрленеççĕ. Çын хăйшĕн кирлĕ климат тума пултарни курăнсах тăрать ĕнтĕ. Пуласлăхсем пысăк. Ĕмĕрлĕх вилсе выртнă вырăнсем чĕрĕлеççĕ...»

«...Уйăх çине янă автоматлă станци «Луна-155», вунă кун ĕçленĕ хыççăн, Çĕр çине каялла таврăннă...»

Кăшт тăрсан, радиопа пысăк статья пачĕç. Тĕнче Уйăх çине экспедици хатĕрленни çинчен пĕлчĕ.

Уйăх çине, Çил-тăвăл океанне, автоматлă ракетăсемпе пулас экспедици валли кирлĕ материалсем турттараççĕ-мĕн. Унта, çынсем çитнĕ çĕре, пулас обсерватори пайĕсене, запаслă карап пайĕсене, шĕветнĕ сывлăш, шыв, апат-çимĕç леçмелле: Уйăх çине ĕçлеме кайнă çынсемшĕн пурте хатĕр пултăр.

Çапла каланă çав статьяра.

«...ТАСС пĕлтернĕ тăрăх, Совет Союзĕн ученăйĕсем планетăсем çине вĕçес ĕçре пĕтĕм тĕнчери ученăйсене пĕрлешме чĕнеççĕ...»



* * *

Ют çĕршывран килнĕ ученăйсене çывăхри зонăпа паллаштараççĕ. График тăрăх хăнасене ертсе çӳреме Вадима черет çитрĕ. Хăйне хăнасен çуртне ăсатнă чух ашшĕпе Валентин Владимирович, пĕр-пĕрин çине пăхса йăл кулса илнĕ пек туйăнчĕ ăна. Мĕне пĕлтерчĕ-ши вăл?

Чолонпа мĕн çинчен калаçнине ашшĕ ыйтса тĕпчемерĕ-ха. Чăнах та, американеца шыва ыткăнтарни ытлашши пулмарĕ-ши? Катер çине кĕртмелле марччĕ çеç, юрамасть темеллеччĕ. Тӳррипе каласан, Чолон, нумай сӳпĕлтетет пулсан та, сăмсине пур тĕле те чикме тăрăшать пулин те, ученăй-çке. Камăн пĕлес килмест? Асăнмалăх, хăйĕн автографĕпех, лайăх кĕнеке пачĕ, хитре сувенир парнелерĕ. Америкăри ученăйсен хăйсемпе пĕрле çакнашкал япаласем илсе çӳрес йăла пур. Путишле. Тепĕр енчен, аван йăла вăл, çынсене пĕр-пĕринпе çывăхлантарать... Хăйне мĕн парнелемелле-ши? Авал тусланакансем калпакĕсене улăштарнă, теççĕ.

Вĕсем патне, çапах та, паллă ученăйсем килнĕ. Паллашни усăллă пулмалла. Марина темшĕн килнĕ ученăйсене кăмăлламасть вара? Çук, ытти çĕршывсенчи ученăйсемпе çыхăну тытмаллах, пур проблемăсемпе те пĕрле ĕçлемелле...

Марина...

Вăхăчĕ-вăхăчĕпе Вадимран та ютшăнать вăл. Нивушлĕ хăйне юратнине туймасть-ши вара? Марина, Марина... Эсĕ кунта пулмасан, каччă тахçанах Пысăк Çĕре таврăнмаллаччĕ!..

Çук, паянхи кун çак сăмахсем тĕрĕс те мар-тăр. Вадим кунта пурăнма вĕренсе, хăнăхса çитет тесен, тĕрĕсрех те пулĕ. Халĕ ăна урăх тĕнчесене курас ĕмĕтсем илĕрте пуçларĕç: Уйăх... Марс... Венера...

Эх, Марина, Марина, пăр чĕреллĕ пулĕ эсĕ?!

Çак шухăшсем асаплантарчĕç Вадима хăнасем патне пынă чух...

Ученăйсем ăна хапăл туса кĕтсе илчĕç. Вĕсен нумай ыйту пухăннă иккен. Пуринчен ытла Чолон хĕпĕртерĕ. Шыва кайни çинчен асăнмарĕ те вăл. Юлташĕсене те пĕлтермен пулас. Çав мыскара пулман пекех. Аван.

— О, çамрăк тус, эсĕ килни питĕ лайăх, ирт кунталла, лар тархасшăн! — терĕ Чолон, сарлака çăварне сарса. — Питĕ кичем çак Утрав çинче. Пĕлетĕн-и, Нью-Йоркра мĕнле пурнăç халĕ? Ресторансем, джаз, чечен хĕрсем! Çук, эсир пурăнма пĕлместĕр. Пурнăçра паянхи кунпа пурăн. Пирĕн çамрăксем ăна лайăх ăнланаççĕ. Шухăшла-ха! Пĕр ухмах çеç кнопкă çине пустăр—тĕнчерен ним те юлмасть!

— Халĕ тĕнчери мĕн пур халăх термоядерлă вăрçă хатĕрĕсене пĕтерме йышăннă-çке! — хĕрӳллĕн тавăрчĕ Вадим.

— Хут çинче, — лĕх-лĕх кулса илчĕ Чолон.

— Хут çинче çеç мар!..

— Култаратăн, çамрăк тус, ха-ха-ха! Политикă... Дипломати...

— Дипломати? Çук...

— Да, акă мĕн, çамрăк тус, — пӳлчĕ ăна Чолон. — Часах Совет Союзĕн ученăйĕсем СШАна пымалла. Эпир пирĕн пата пыракан ушкăна сана кĕртме ыйтăпăр.

Вадим малтан иккĕленсе тăчĕ, унтан ăна савăнăç туйăмĕ çавăрса илчĕ. Ара СШАри паллă ученăй хисеплет-çке ăна. Унта вăл урăх тĕнче пурнăçне курĕ. Килĕшмен, кирлĕ мар ĕç тумасть-çке вăл. Ытти çĕршывсене кайса курнинче пысăк усă...

Хăнасем ушкăнĕпех тавралăха курса çӳреме тухрĕç. Ученăйсене нумай япала интереслентерет. Пăрлăхсем хушшинче ăшă микроклимат! Халапри пек. Ĕлĕк Пăрлă океанра Санников Çĕрĕ пулни çинчен сăмах çӳренĕ. Халап çеç пулнă иккен. Кунта акă, ура айĕнче, чăн-чăн ăшăннă çĕр, шывран шурă пăс хăпарать, тинĕс чарланĕсем çăмăллăн вĕçсе çӳреççĕ. Авă, темиçе миллион çул пăрлăх айĕнче пытанса выртнă нефть фонтанĕ тапать. Американецсем ăна шăршласа та, тутанса та пăхрĕç: чăнах та чăн-чăн нефть! Епле пуян иккен Совет Союзĕ!

Ученăйсене тĕрлĕ ту породисем те интереслентереççĕ. Мĕн лекнĕ, çавна рюкзакĕсене илсе чикеççĕ. Пуринчен ытла сайра тупăнакан металсемпе ылтăн шыраççĕ. Хăйсен пресси Утрав таса ылтăнран тăрать тесе сăмах сарнăччĕ-çке-ха...

Ученăйсем мăлатуксемпе, луппăсемпе пĕр ӳркенмесĕр ĕçлеççĕ.

Чолон Вадимран уйрăлмасть. Хăй питĕ нумай калаçать. Ун аллинче мăлатук та, луппă та мар, фотоаппарат. Юлташĕсен ĕçне вĕçĕмсĕр ӳкерет тата ялан Вадима курăнмалларах тĕле тăратма тăрăшать.

Юлашкинчен Утрава асăнмалăх ӳкерсе илме ирĕк ыйтрĕ.

Вадим шухăшĕпе, Утрава ӳкерсе илнинче сиен çук. Утрав ӳкерчĕкĕсем хаçат-журналсенче сахал тухман. Ан тив, Америкăра та курса тĕлĕнччĕр. Тепĕр тесен тата, пĕтĕм тавралăха ӳкерсе илме вертолет кирлĕ.

— Ăна ăçтан ӳкерсе илĕн, вăл пĕчĕк япала мар-çке, — терĕ Вадим.

— Пĕр кĕтессине кăна... Телецентр мачти çине улăхса... Хам мăшăр валли парне илсе каясчĕ. Вăл Раççейре пулса пыракан япаласене ĕненсех каймасть. Кунта ав мĕнле ĕçсем тăваççĕ!

Американец Вадима ирĕксĕрех мачтă патне кайма хистерĕ, калаçма памасăр, васкаварлă сӳпĕлтетрĕ:

— Пирĕн Америкăра чаплă вырăнсем пур. Сăн ӳкерме сана никам та чарас çук. Хăвпа пĕрле фотоаппарат ан ил эсĕ, эпĕ сана нихăçан курман аппарат парнелĕп. Çĕнĕ изобретени! Автомат!



* * *

Марина аппаратнăйра ларать. Светлов океана тухса кайсан, çыхăнăва кирек хăçан та хăй тытса тăрать. Чунне парса ĕçлеме юратать çамрăк хĕр. Çыхăну станцийĕ — Марина изобретенийĕ. Тăтăшах Утрав çинче пурăнни те, нумайранпа ашшĕ-амăшне курманни те чăрмантармасть ăна. Хăш чух Вадим хăйне çăмăлккарах тыткалани çеç пăшăрхантарать. Анчах хĕр ăна та манма тăрăшать: вăл уншăн савни мар. Светловпа пĕрле ĕçленĕрен Марина чунтан савăнать. Ытти нумай-нумай ученăйсем пекех вăл та унпа пĕр тĕллевшĕн ĕçлет. Тĕллев вара — çынсене юнашар планетă çине кайма пулăшасси.

Малтанхи космонавтсене космоса тухиччен никам та пĕлмен. Халĕ Уйăх çине кам кайма хатĕрленни те паллă мар. Кам малтан çитĕ унта? Хăш патшалăх çыннисем?

Паллах ĕнтĕ, пирĕн çынсем. Уйăх çине пуринчен малтан Совет Союзĕн вымпелĕ ӳкрĕ. 1959 çулта пирĕн автоматлă станци «Луна-3» Уйăхан тепĕр енне ӳкерсе илчĕ. 1965 çулта пирĕн «Зонд-3» çав еннех тепĕр хут ӳкерчĕ. 1966-мĕш çулта пирĕн автоматлă станци «Луна-9», çемçен ларса, Çĕр çинчи çынсене Уйăх питне кăтартрĕ. Пирĕн автоматлă станци Уйăх çинче вунă кун ĕçленĕ хыççăн, Çĕр çинчен хушнипе, хăй тĕллĕн каялла таврăнчĕ. Çавăнпа Уйăх çинче чи малтан пирĕн çынсемех пулаççĕ. Унта халĕ пулас экспедици валли базă хатĕрлеççĕ...

Марина умĕнче экран. Океанра катер шунине курать вăл, Светловпа калаçать. Çил чарăнмасть. Океан тăрăх пĕчĕк катерпа çӳреме питĕ кансĕр, анчах Светлов ăна-кăна уяса тăмасть, ăшă юхăмсене сăнаса çӳрет. Вăл халĕ Утрава, тĕрĕсрех каласан, радиомаяка тĕллесе пырать.

Сасартăк экран çинче Светлов катĕрĕ çухалчĕ.

— Сергей Петрович, Сергей Петрович! Утрав калаçать. Сире курмастăп эпĕ, — пăшăрханма пуçларĕ Марина.

Сасă çук. Мĕн пулнă? Путмарĕ-ши катер? Çук, апла пулма пултараймасть. Катер хумсене çĕмрен пек касса пыратчĕ. Светлов йăл кулнине те лайăх курчĕ Марина. Те аппаратурă пăсăлчĕ ĕнтĕ?

Марина кибернетикă машинине «шухăшлама» хушрĕ. Кибернетикă машинисем нумайранпа ĕçлеççĕ. Малтанхи машинăсем урăхлаччĕ, ансатчĕ. Станоксене ĕçлеттермелле чухне те, пĕр чĕлхерен тепĕр чĕлхе çине куçарнă чух та çын нумай тăрăшса хатĕрленĕ программăсăр ĕçлейместчĕç вĕсем. Халĕ çав вăхăтсем иртрĕç. Пур çĕрте те нейрокибернетикă ĕçлет. Хальхи кибернетикă машини хăйшĕн хăй çул тупса пырать. Ăна çын пуç мимийĕ евĕрлĕ тесен те тĕрĕс пулĕ. Аплах мар та ĕнтĕ, çапах та, тĕрлĕ ĕçсем туса пырса, вăл хăйне хăй вĕрентет, кирлине ас туса юлать, кирлĕ маррине йышăнмасть.

Экран çинче тĕрлĕ ӳкерчĕкем шуса иртеççĕ: волноводнăй станци те, телецентр машинисем те — пурте йĕркеллĕ ĕçлеççĕ... Маринăна сасартăк экран çинче телецентр мачти курăнса кайрĕ.

Кунта çынсем пур иккен, мачтă тăррине улăхнă вĕсем. Камсем-ши?

Марина ӳкерчĕксене пысăклатрĕ те çынсене палларĕ: Чолонпа Вадим. Светловпа çыхăну татăлни çавăнти пĕр-пĕр прибор ĕçрен тухнинчен килни палăрчĕ. Айăпли лешĕ мар-ши? Ăнсăртран-ши е... Юри тунă пулсан вара? Мĕн пулма пултарать-ха капла? Светлов çыхăнусăр пĕтме пултарать вĕт. Çавна пĕтерес тесе, ятарласа туман-ши çак япалана? Ытлашши шанать-çке Вадим ют çынна!

Марина пĕр кнопкă çине пусрĕ те мачтă тăрринчи çынсем çӳлти пулĕме хупăнса ларчĕç.

Çав вăхăтра çамрăк хĕр тепĕр çыхăну йĕрне ĕçе ячĕ (çакна уйрăм çынсем анчах пĕлеççĕ). Экран çине Светлов катерĕ сиксе тухрĕ.

— Сергей Петрович! Ан шикленĕр! Çыхăну вăхăлăха çеç татăлчĕ!

Светлов, ыррăн пăхса, йăл кулчĕ, хĕр ĕçне ырларĕ: хăйне шаннă пек шанать вăл ăна.



* * *

Аппаратнăя Вадим кĕчĕ. Марина ун еннелле куç хӳрипе пăхса илчĕ те каллех ĕçе пикенчĕ. Юлташĕпе калаçас килменни, тӳррипе каласан, ăна питĕ çилленни паллă.

Çилленме сăлтавĕ те пур хĕрĕн. Ун патне кĕрсе тăнă çын ют çынна телецентр мачти çине улăхса Утрава ӳкерсе илме ирĕк панă! Айванлăхĕнчен килет-ши е?... Унтан маларах тата лешинпе, катер çине ларса, тинĕсе тухма пикеннĕ... Нивушлĕ пирвайхи зонăна кăтартасшăн пулнă-ши вара? Пĕтĕмпех улшăнчĕ каччă. Пĕрле вĕреннĕ чухне ун пек марччĕ вăл. Пур енĕпе те малта пыратчĕ. Пултаруллă çын пăсăлса кайрĕ. Кунта ĕçлесшĕн мар-тăр, тен, çавăнпа пулĕ.

Вадим сăмах тапратма хăймарĕ, хĕре хăй еннелле пăхтарас тесе, ӳсĕркелесе илчĕ. Анчах Марина пуçне урăх çĕклемерĕ. Чăтаймарĕ каччă, юлташĕ патне пырса, çемçен:

— Марина! — тесе чĕнчĕ.

Хĕрĕн çĕмĕрт пек хура куçĕсем вут пĕрĕхрĕç.

— Тухса кай! Курас килмест!

— Марина! — тархасларĕ Вадим.

Эсĕ Утрав çинче ĕçлеме тивĕçсĕр çын! Çухал куçран! — Хĕр ура çине сиксе тăчĕ те алăк еннелле аллипе кăтартрĕ.

Вадим урăх чĕнмерĕ, вăшт! çаврăнчĕ те хăвăрт тухса кайрĕ.

Марина темскер каласшăнччĕ, ĕлкĕреймерĕ, ларчĕ те пуçне сĕтел çине хучĕ.

Вăхăт пайтах иртрĕ. Марина, ыйхăран вăраннă пек, тӳрленсе ларчĕ те таса хут илчĕ, чылайччен шухăшланă хыççăн, унта çапла çырса хучĕ:

«Утраври станци начальникне Светлов юлташа.

Вадим Светлов ют çĕршывран килнĕ Чолон ученăйпа туслашнă хыççăн пирĕнпе пĕрле ĕçлеме пултараймасть. Вăл шанăçа тивĕçсĕр çын. Сире çавăн çинчен пĕлтеретĕп».

Çырнă хутне хĕр темиçе хутчен çавăркаласа пăхрĕ, çурса пăрахма та хăтланчĕ, унтан, теветкеллĕн утса, Светлов пӳлĕмне кĕчĕ.

Светлов, тĕксĕмленнĕ хĕр сăн-сăпатне курсан, ассăн сывласа ячĕ, тинкерсе пăхрĕ, хăй енне тăснă хутне илчĕ те вуласа тухрĕ. Унтан кăштах шухăша кайса ларчĕ. Вара сĕтел çинче выртакан хĕрлĕ кăранташне илчĕ те хут кĕтессине шултăра саспаллисемпе: «Вадим ĕçĕнче сиенлĕх курмастăп», тесе çырса хучĕ.

Хĕрлĕ кăранташ вĕçĕ çинчен куçне илмен Марина малтан савăннă пек пулчĕ, анчах çавăнтах, хăйне алла илсе, епле кĕнĕ, çав сăн-питпех тухса кайрĕ.

  

  
   Отчет
   

    
  
   Отчет


   Чӳрече витĕр кăнтăр çутине кĕртмен чаршавлă пӳлĕмре кăлкан пек шурă çӳçлĕ типшĕм çын пĕчченех ларать. Сĕтел çине хунă сылтăм аллин çинçе те вăрăм пӳрнисем илтĕнмен темле музыкă такчĕ майăн сиккелесе тăраççĕ. Ку ун хăнăхнă йăли пулмалла.

Кăшт ларсан, вăл шĕвĕр пӳрнипе кнопкă çине пусрĕ. Пӳлĕме çавăнтах вĕр-çĕнĕ костюм тăхăннă Чолон кĕчĕ, сарлака çăварне карса, типшĕмми патне çăмăллăн утса пычĕ те унăн сĕтел урлă тăсса панă аллине чăмăртарĕ. Хуçи ăна ларма хушрĕ. Чолон çемçе тенкел çине ирĕклĕн тĕшĕрĕлсе анчĕ, пĕр урине тепĕр ури çине утлантарчĕ; пушмакĕн йăлтăркка вăрăм сăмси сĕтел çийĕпе пĕр тан.

Хуçи сигарăллă коробкă тăсрĕ. Иккĕшĕ те туртса ячĕç.

— Мĕнле таврăнтăн, мистер Чолон? — ыйтрĕ хуçи.

— Питĕ лайăх!

— Сана лере ытти ученăйсенчен уйăрса илеймерĕç эппин?

— Ăçта унта уйăрса илме! — мухтанчĕ Чолон. — Паллă ученăй вырăнне йышăнчĕç.

— Унти çынсем çапла, çынна ĕненеççĕ.

— Çапла вĕрентеççĕ вĕсене. «Çын çыншăн тус та, тăван та!»— лĕх-лĕх кулса илчĕ Чолон.

— Отчет! — умĕнче ларакан çын сăмахĕсене ырламан сасăпа ыйтрĕ хуçи.

— Тархасшăн! — Чолон папкă тыттарчĕ. — Каласа парсан аван пулмĕ-ши?

— Хамах вулăп. Вăхăта перекетлес пулать, — тавăрчĕ хуçи.

Чолон хул пуççисене сиктеркелесе илчĕ.

Хуçи Чолон отчетне пăхма тытăнчĕ, тĕлĕ-тĕлĕпе сасăпа вуласа илет:

«Утрав çинче темле планетă çине яма экспедици хатĕрлеççĕ». Ку пирĕншĕн тахçанах паллă. «Утрав çинче нефть кăлараççĕ, ылтăн тавраш çук...» Ылтăн пур тесе ухмахсемшĕн çеç сăмах сарнăччĕ. «Станци начальникĕ Светлов ывăлĕпе туслашрăм. Парне йышăнчĕ. Тумланма юратакан каччă. Айванскер, ашшĕ катерне те тыткала пĕлмест, чутах путарса вĕлеретчĕ. Мана чĕререн ĕненчĕ, Утрав пурнăçне пытармарĕ, пĕтĕмпех кăтартрĕ, ӳкерсе илме те чармарĕ. (Альбомне çак отчетпа пĕрле паратăп.)»

Хуçи альбомне пăхса тухрĕ- те сĕтел çине пăрахрĕ.

— Çĕнĕ япала ним те çук! — çилĕллĕ сасăпа мăкăртатрĕ вăл.

Чолон хăй отчетне пăхса тухиччен урăх ним те чĕнмерĕ.

— Айван эсĕ! Çырса пĕлтернинче нимле çĕнĕ япала та çук! — ятлама тытăнчĕ отчета пăхса тухнă хыççăн шурă çӳçли.

— Унта пиртен пытарни çук вĕсен! — тӳрре тухасшăн пулчĕ Чолон.

— Саншăн çеç çук!

— Ман алла лекнĕ Вадим нимĕн те пытармарĕ!

— Ухмах эсĕ! Эсĕ мар, вăл сана хăй аллине илнĕ! Вăл сана сăмсунтан çавăтса çӳренĕ. Упана сăмсинчен ункă тăхăнтарса çавăтса çӳресси унти халăхсен авалхи йăли.

— Ха-ха-ха! — ахăлтатса кулса ячĕ Чолон. — Айванскер, мана çавăтса çӳренĕ пулать! — каçса кайса кулчĕ вăл. — Тумланма çеç ăста йĕкĕт. Çерçи хурчкана ăçтан çĕнтерет?

— Айван мар вăл! Ăслă çын! — кăшкăрса пăрахрĕ шурă çӳçли. — Тумланма кам юратмасть? Пуринчен ытла Совет Союзĕнчи çамрăксем! Унта лайăх пурăнаççĕ. Вĕсен хушшинче сутăнакансене ан шыра! Ху куçна çеç шан унта!

— Парнене йышăнчĕ-çке вăл!

— Эсĕ ăна ку вăл пирĕн ученăйсен йăли тесе ĕнентернĕ. Джентльменла йышăннă вăл.

— Мистер...

— Шавламасăр лар! Шанчăксăр çын эсĕ!

— Мистер Кларк...

— Пирвайхи зонăра мĕнле вăрттăнлăхсем пур?

— Пирвайхи зонă çук...

— Ухмах эсĕ! Спутник ӳкерчĕкĕсем пăрлăхра уйрăм зонă пуррине кăтартаççĕ.

— Мистер Кларк... — йăлăнакан сассипе çаплах тархасларĕ Чолон.

— Çитĕ. Ыран аслă хуçа патне чĕнĕç. Хатĕрлен. Кларк шавламасăр уткаласа çӳрерĕ, унтан радиоприемникне ячĕ. Пӳлĕме арçын диктор сасси сарăлчĕ:

«Кеннеди сăмсахĕнчен Уйăх çине пулас экспедици валли автоматлă ракетăпа материалсем янă. Ракетă орбитăна тухман, океана ӳкнĕ».

— Çав ĕç ăнманнинче сан айăпу та пур! — сиввĕн каласа хучĕ Кларк. Унтан вăл радиоприемникăн пăркăчне ярса тытрĕ. Пӳлĕме çавăнтах хăватлă сасă вăркăнса кĕчĕ:

«...Юлашки сехетре. ТАСС пĕлтерет: паян вунă сехет те 00 минутра Уйах çине «Луна-156» ятлă космос карапĕпе пирвайхи экспедици янă. Карап çинче 12 çын, кирлĕ оборудовани ирĕккĕн шăнăçнă. Экспедици задачи — геологсемпе астрономсене йышăнмашкăн станци хатĕрлесси...»

Чолон, темрен тем пулĕ тенĕ пек, хуçипе шăппăн сыв пуллашрĕ те пӳлĕмрен хыпалансах тухса кайрĕ.

  

  
   Уйăх-и е астероид?
   

    
  
   Уйăх-и е астероид?


   Уйăх çине астрономи обсерваторийĕ лартнăранпа çулталăк иртрĕ. Çĕр тавра çӳрекен планетă тăхланпа, вольфрампа, ылтăнпа тата ытти металсемпе пуян иккен. Тĕрлĕ шанчăксем çирĕпленчĕç. Капитализмлă патшалăхсенче Уйăх çинчен хаклă металсене турттармашкăн кампанисем пĕрлешрĕç те çавăнтах саланса кайрĕç. Пуçласа яракансем анчах пысăк тупăш курчĕç: вĕсем пуçтарнă капиталăн пысăк пайне вăрларĕç. Икĕ экспедиципе илсе таврăннă ылтăнĕ тăкакланнă укçине тавăраймарĕ. Алмаз пирки шăв-шав тапранчĕ. Ăлмаз экспедицийĕ, паллах, тухăçла пулма пултарать, анчах хаклă йышши чулсем Уйăх çинче тупман-ха. Çынсем сахаллипе-ши? Çĕр çинче те алмаз ура айĕнче выртмасть. Ăна шыраса, сахал мар асапланмалла.

Совет çыннисем Уйăх çине пуянлăх шырама кайман. Вĕсене наукă ыйтăвĕсем илĕртеççĕ. Мĕнле планетă вăл Уйăх? Çĕршĕн вăл мĕнле усă пама пултарать? Атмосферă кăларттарса, çынна пурăнма юрăхлă тума май çук-ши ăна?

Çĕнĕ микроклимат тума пĕлекен Светлов инженер, Уйăх çине куçсан, юрăхла полимертан тунă пысăк хăмпа сывлаш тултарчĕ. Купол ăшĕнче çутă та çителĕклĕ, температурă та пĕр пек. Çимĕç паракан курăксем унта лайăх хунаса кайрĕç, вĕсем сывлăша кислородпа çĕнетсех тăраççĕ. Акă, Утрав çинче тупнă кăмпана чĕртсе ячĕç. Ку Валентин Владимирович ĕçĕ. Космосран килекен пайăркасем кăмпашăн çав тери усăллă пулчĕç. Пĕр талăк хушшинче пĕр кăмпи пилĕк килограма яхăн ӳсет. Çын, хлореллă, кăмпа — космосра пĕр-пĕринпе çыхăнса пурăнмалла!

Купол çынсемшĕн кирлĕ условисем пачĕ, анчах чăрмавсем пысăк-ха: метеорсем шăтаркалаççĕ ăна, тата вăл космосран килекен сиенлĕ пайăркасене тытса чараймасть. Сăнавсем ĕлĕк Уйăх çинче атмосферă та, шыв та пулнине кăтартрĕç. [[I,408]] гипотези тăрăх, Уйăх малтан Çĕр спутникĕ пулман, Хĕвел тавра çаврăнакан уйрăм планетă пулнă. Вăхăчĕ-вăхăчĕпе Çĕрпе Уйăх, хăйсен орбитисемпе çӳренĕ вăхăтра, тĕл пулкаланă. Çĕр пĕчĕк Уйăха хăй енне туртса илнĕ. Çапла пĕр-пĕринпе тĕл пулнă вăхăтра Уйăх Çĕр çывăхĕнче нумайччен пынă, кайран ĕлĕкхи çулĕ çине тухайман, Çĕр спутникĕ пулса тăнă, атмосферипе шывне çухатнă. Çав вăхăтра Çĕр çинче те катастрофă пулнă. Уйăх та хăй енне Çĕр атмосферине те, шывне те, питне те туртать-çке. Çил-тăвăл, вулкансем, шыв илни—çак япаласем пулса иртнĕ Çĕр çинче. Тата Уйăх атмосферипе шывĕнчен пулса тăнă тĕтре Çĕр çине Хĕвел ăшшине çителĕклĕ яман, çавăнпа климат сивĕннĕ, пăрлăх периочĕ пуçланса кайнă.

Çак гипотезă тĕрĕсе тухмасть-ши? Урăхла сăлтавсем те пулнă пулĕ. Çĕр чăмăрне тумашкăн аллă Уйăх чухлĕ массă кирлĕ. Япала йывăрăшĕ унта 6 хут çăмăлтарах. Çаван пек пысăк мар планетă хăй атмосферипе шывне тытса тăрайман-тăр, вĕсене ерипен космоса тартнă-тăр, теççĕ хăш-пĕр ученăйсем.

Тата тепĕр ыйту лартрĕç çынсем хăйсен умне. Уйăх хăй пичĕ çине ӳкекен Хĕвел çутине Çĕр çине çичĕ процент анчах ярать иккен. Ун çине çутă пайăркисене тĕкĕр евĕрлĕ ывăтакан япăла сапсан? Уйăх вара хăй питне лекекен Хĕвел çутине Çĕр çине çитмĕл процент таран яма пултарать. Ун чух пур тĕлте те «шурă каçсем» тăрĕç, электричествă вăйне те чылай перекетлеме, ăна урăх усăллă ĕçе яма пулĕ.

Ку япаласем — пулассисем. Халĕ обсерватори лартни питĕ усăллă. Малтанах ракетăсемпе леçсе пăрахнă пайĕсенчен ăна пухма çăмăл пулнă. Çĕр çинче сывлăш океанĕ космосри япаласене сăнама чăрмантарать, мĕншĕн тесен вăл ялан хумханса тăрать, тата пĕр миллиметртан кĕскерех те вăтăр метртан вăрăмрах радиохумсене чарса тăрать.

Халĕ Уйăх çине çав тери пысăк телескоп лартнă. Ун пек телескоп Çĕр çинче хăй йывăрăшĕпех авăнса анмалла. Тĕлĕнмелли çук, мĕншĕн тесен кунта япаласен йывăрăшĕ ултă хут ытларах.

Пысăк телескоппа астрономсем Марса сăнаççĕ. Атмосферă çук, нимĕн те чăрмантармасть. Тап-таса хура тӳпере мăч-мăч туман çăлтăрсен хушшинче хĕрлĕ Марс уйрăмах палăрса тăрать.

Çĕнĕ япаласем тупнă-ши унта?

Хаçат, журнал страницисенче статья хыççăн статья çапăнса тухать.

Январĕн 15-мĕшĕнче тухнă хаçатри статьяра çапла каланă: «Марс çинчи тинĕссемпе каналсем çав тери таса курăнаççĕ... Йывăç-курăк тĕлĕшпе иккĕленӳ çук, вĕсем пурах унта... Тĕлĕ-тĕлĕпе планетă вăрманĕсенче тикĕсмарлăхсем палăраççĕ. Хуласем мар-ши вĕсем? Чĕрчунсем юлнă-ши унта?»

Февралĕн 15-мĕшĕнче тухнă хаçатра çапла çырнă: «Спектрлă анализ Марс çинче кислородпа шыв пуррине пĕлтерчĕ. Çителĕклĕ-ши вĕсем — паллă мар. Тата унта аргон, ксенон, крептон ятлă йывăр газсем пур. Марс атмосфери ытла сайра мар: çил-тăвăлсенче çĕкленнĕ тусан сывлăшра нумай тăрать...»

Мартăн 15-мĕшĕнче тухнă хаçатра çапла калани пур: «Мăрс хĕрлĕ тĕсли материкран анчах мар, хĕвелтен аякра пулнинчен килет. Планетă атмосфери, каçхи тусан пек, аякри хĕвел урисемпе хĕрелет...»

«Планетă тĕсĕ тимĕрлĕ породăсенчен те килет-тĕр, тата микробсем те хĕрлĕ тĕс кĕртме пултараççĕ...» Çапла ĕнтĕ, Уйăх обсерваторинчи астрономсем Марс çинче атмосферăпа шыв пуррине пĕлтерчĕç. Çыншăн начар мар вăл. Пысăк ыйту: çав планетă çине мĕнле çитсе курмалла? Пичетре икĕ меслет пирки тавлашу пырать. Пĕрисем Уйăх çинчен тапранса каясшăн. Çĕр çинчен старт тумашкăн ракетоносителе секундра 11,2 километрлă хăвăртлăх кирлĕ. Уйăх çинчен тапранса каймашкăн секундра виçĕ километрлă хăвăртлăх та çитет. Çавăнпа Марс çине тапранса каймалли космодром Уйăх çинче пулмалла.

Теприсем куна хирĕç. Уйăх çинче йывăрлăх пур. Çĕр çинчи йывăрлăхпа танлаштарса пăхсан, ултă хут сахалтарах пулин те, çапах космос карапне хăй çумĕнче тытса тăратех.

Наукă Академийĕнче тепĕр шухăш çĕнтерчĕ. Çĕр çывăхĕнче тĕрлĕ [[I,409]] иртеççĕ. Пĕр астероидне, ракетă ярса, хăвăртлăхне кирлĕ таран чакарса, Çĕр спутникĕ тумалла. Пĕр енчен, Çĕршĕн иккĕмĕш Уйăх тупăнать, тепĕр енчен, ытти планетăсем çине вĕçсе ӳкме станци пулса тăрать. Çĕр çак станци çине кирлĕ япаласене лартĕ. Тĕрĕс расчет кăна кирлĕ. Кибернетикă машини пултарать. Питĕ лайăх пулать-çке! Çапла вара, Уйăх мар — астероид!..

  

  
   Дискусси

   Светлов Сергей Петрович Уйăх çинчен таврăнчĕ. Юлашки çулсенче туса пынă ĕçĕсем çинчен телевиденипе тухса каларĕ. Утрав тата Уйăх çинче ĕçлени космоса çĕнсе илес ĕçшĕн питĕ паха пулчĕ. Климат улăштармалли опыт пур, çиме юрăхлă хăвăрт ӳсекен кăмпа ĕрчетме вĕреннĕ, тухăçне талăкра вун ултă хут ӳстерекен, сывлăша тасатакан хлореллă ятлă пĕр клеткăллă водоросль сĕткенне усăллă япаласемпе пуянлатнă, вак чĕрчунсемпе пулăсем ĕрчетмелли аквариум тума пултараççĕ. Пуринчен ытла— йывăр ядроллă элемент тупнă. Çав япала ракетă техникине çĕклерĕ: вăл космос карапне тăвакан метала халиччен курман тĕреклĕх парать, метеорлă тусансене парăнтармасть.

МГУ пысăк залĕнче дискусси пуçланчĕ. Уçаканĕ— академик. Президиум сĕтелĕ хушшинче ученăйсем, космонавтсем, инженерсем. Залра пĕр пушă вырăн çук. Шăп. Шурала пуçланă çӳçлĕ академик сăмах пуçларĕ.

— Хаклă юлташсем! — терĕ вăл, залра ларакан çынсем çине пăхса илсе. — Нумаях пулмасть, эпир ас тăвассах, Совет Союзĕ космос ĕмĕрне пуçласа ячĕ. — Академик пирвайхи спутникрен тытăнса Уйăхпа Çĕр хушшинче çӳрекен ракетăсем таранах асăнчĕ, унтан çапла каларĕ: — Çынсем Марс çине çитессине, каялла таврăнассине пурте ĕненеççĕ, наукăпа техникă юлашки вăхăтра тĕлĕнмелле çитĕнӳсем турĕç. Пĕр ыйту: мĕн кĕтет çынсене çав планетă çинче (çавна пĕлсе хатĕрленмелле-çке), чĕрчунсем пур-и унта, пур пулсан — мĕскерле чĕрчун? Икĕ тĕрлĕ пăхаççĕ çак ыйту çине. Пĕрисем: Марс çинче чĕрчунсем пур, теççĕ, теприсем: çук, теççĕ. Паян икĕ енчен те тухса калакансем пур. Пирвайхи сăмаха Иван Степанович Неверов профессора паратпăр.

Трибунă çине вăтам çулсенчен иртнĕ профессор хăпарчĕ. Пысăк куçлăхне васкамасăр сăмса тутăрĕпе шăлса тасатрĕ, тăхăнчĕ, папкине уçрĕ, унтан сăмахне пуçларĕ. Ун вуласа панă докладри тезиссем çакăн пек.

1. Çĕр çинче чĕрчунсем пулса кайнă чухне виçĕ тапхăр иртнĕ. Малтан ансат çыхăнусем пулнă: углеводородсем, цианидсем тата кислородлă, азотлă, фосфорлă çыхăнусем.

Иккĕмĕш тапхăрта çак çыхăнусенчен шывра пурнăç пуçласа яракан лĕкĕ пулса çитнĕ. Виççĕмĕш тапхăрта çав çыхăнусенче йышлă молекулă япалисем пулса кайнă. Çавсенчен чĕрĕ чунсем пуçланнă.

2. Пĕрремĕшпе иккĕмĕш тапхăр Марс çинче те пулма тивĕçлĕ, виççĕмĕш тапхăр унта пуçланман, мĕншĕн тесен кирлĕ условисем пулман.

3. Мĕн кĕтет Марс çинче çынсене?

Паллă, пушă хирсем. Чĕрчун унта çук, йывăç-курăк пулассине те шанмастăп, çыншăн хăрушлăх пур — пурăнма условисем çукки тата эпир пĕлмен микробсем.

Хаклă металсем тупăнĕç, анчах вĕсен усси пулĕ-ши? Çĕр çине илсе килме хăйсенчен те хаклăрах ларать. Тен, алмазсем турттармалла? Темĕн... Çĕр çинче халĕ хаклă чулсене заводсенче шăратаççĕ. Апла пулсан, кӳршĕри планетă çине мĕн тума каймалла? Пĕлӳшĕн, наукă хушнипе!

Неверов хул пуççисене сиктеркелерĕ, пуçне чалăштарса, иккĕленӳ çуккине палăртрĕ те хучĕсене папки ăшне пухрĕ, председатель çине, залра ларакансем çине мăн кăмăллăн пăхса илсе, хăй вырăнне кайса ларчĕ.

Трибунă çине лутра çын тухрĕ. Уçă кăмăллă вăл. Хура куçĕ йăлтăртатса кăна тăрать хăйĕн. Аллинче пĕр хут татăкĕ те çук. Залра шавла пуçларĕç. Пĕр кĕтесре алă çупни илтĕнчĕ. Председатель шăнкăрав тӳми çине пусрĕ, шăпланасса кĕтрĕ, унтан лутри çине пăхса, пуçлама паллă пачĕ.

Профессор Эрри доклачĕн тĕп шухăшĕсем çакăн пек.

Марспа Çĕр пĕр çемьерен. Вĕсен иккĕшин те авал пурнăçĕсем пĕр евĕрлĕ пулнă. Марсăн, Çĕрĕнни пекех, радиоактивлă япаласем вăйлă тăнă вăхăтра вулкансем пĕрĕхнĕ, газсем, пăссем тухнă. Пăслă, углекислăй газлă атмосферă хĕвел ăшшине хăй витĕр планетă çине çитернĕ, тепĕр енчен, çав ăшша каялла тартман, атмосферă температурине ӳстернĕ.

Пĕр иккĕленмесĕр калама юрать: тахçан авал Марс çинче нӳрĕ те ăшă климат тăнă. Темиçе çĕр миллион çул маларах çав условире пурнăç пуçланса кайнă. Нумай вăхăт иртсен, пурнăç условийĕсем улшăннă вăхăтра, чĕрĕ чун биологи законĕ тăрăх климата хăнăхса пынă, пĕтмен вăл, улшăнса пынă кăна.

Марс çинче, Çĕрĕнни пек, çӳллĕ ту хырçисем палăрмаççĕ, ун пичĕ тикĕс тесен те пырать. Çакă вăл авал атмосферăпа шыв ĕçленине кăтартать: пĕр типĕ çилсем вĕрнипе çеç çӳллĕ сăрт-тусем çийĕнсе пĕтмеççех ĕнтĕ...

Çав вăхăтра Неверов профессор чăтаймарĕ, сăмах тĕртсе хучĕ:

— Мĕншĕн Марс каналĕсенче температурă ытти çĕртинчен 10—15 градус ăшăрах тăрать? Йывăç-курăк хăйсен çулçисем витĕр шыв пăслантарса сивĕннине ачасем те пĕлеççĕ. Унта йывăç-курăк ӳсет пулсан, температурă хăпармалла мар! — Хăй те кулса, те йĕрĕнсе,

çăварне кăшт чалăштарса илчĕ. — Мĕн калăн çакна хирĕç? Нимĕн те калаймăн! — Неверов залра ларакансемçине пăхса илчĕ.

Эрри такăнмарĕ, шухăшласа тăмасăрах, питĕ çивĕч каласа хучĕ:

— Шкулта ĕçленĕ чух мана ачасем те çавăн пек ыйтусем паркалатчĕç...

— Педагог! — илтĕнчĕ Неверов сасси.

— Циолковский те...

— Пĕлетпĕр! — кăшкăрчĕç залран дискуссие итлеме пынă студентсем.

Председатель татах шăнкăртаттарчĕ, шавлакансене намăслантарса пусарчĕ. Çынсем лăпланнă хыççăн, Эрри, ним пулман пек, пĕр пăлханмасăр малалла каларĕ:

— Хисеплĕ Иван Степанович тапратнă ыйтăва репликăсăрах манса хăварас çукчĕ. Мексикăри пушă хирте ӳсекен кактуссем шывне сывлăша тартмаççĕ, хăйсен температури 65 градуса çитет пулсан та. Альпăра ӳсекен сольдереллă юра хăй ăшшипе ирĕлтерсе шăтса тухать. Çĕр çинче таврари сывлăшран ăшăрах температурăллă курăк тавраш сахал мар. Марс йывăç-курăкĕ çапла хăнăхнă пулсан вара? Тĕлĕнмелли ним те çук! Пирĕн чаплă астроном Гаврил Андреевич Тихов, астробиологи наукине пуçласа янăскер, çапла калать: «Сивĕ чухне йывăç-курăк сывлăша хăй ăшшине парать, хăй йĕри-тавра ăшăрах атмосферă туса хурать, çуркунне хăйне хупланă юра ирĕлтерет те ирĕке персе тухать». Марс тинĕсĕсем, каналĕсем ăшăраххи унта йывăç-курăк ӳснине кăтартать. Тихов идейисем пĕтĕм тĕнчере çĕнтерчĕç. Астробиологи кăтартнă тăрăх, Марс çинче, условисем йывăр пулсан та, органикăллă пурнăç пурах...

— Епле пурăнаççĕ вĕсем унта? — ыйтрĕ Неверовпа юнашар пăшăлтатса лараканни. — Йăвăç-курăка кислород кирлĕ-çке. Наукă кăтартнă тăрăх, унта çав газ питĕ сахал!

— Профессор Эрри халех Марс çинче çынсем пурăнаççĕ тесе халап яма пуçлать! — пурте илтмелле каларĕ профессор Неверов, мăн кăмăллăн пăхса.

— Залра ларакансем татах хумханса кайрĕç, креслăсем чакăртатрĕç, кӳршĕ кӳршĕпе тавлашать, шавлани анчах илтĕнет. Уйрăм сăмахсем кăна палăркалаççĕ:

— Ан пӳл, Иван Степанович!

— Ан парăн, Неверов юлташ!

— Марс çинчен тавлашу тахçантанпах пырать, тĕрĕссине кайса курнă çынсем кăна калĕç.

Эррк васкамарĕ, председатель ларакансене лăплантарасса чăтăмлăн кĕтсе илчĕ, унтан татăклă, çирĕп ĕненсе, çапла каларĕ:

— Çын пуррипе çукки çинчен каярахпа, коллегă, каярахпа. Паллă ĕнтĕ унта çын çукки. Çĕр çинчен экспедици яман-ха.

— Залра кулкаласа илчĕç. — Марсиансем пурах, — илтмĕш пулса тăсрĕ Эрри. — Татах калатăп, ун çинчен каярахпа. Кислород çинчен ыйтаççĕ. Кирлĕ ыйту, ним те калас çук. К-и-с-л-о-р-о-д Марс çинче пурах! — аллипе трибунăна çапрĕ Эрри. — Углекислăй газ кӳрши— кислород. Радиоастрономи пĕлтернĕ тăрăх, космосра гидроксил тупнă, вăл шыв саланнинчен пулакан япала. Шывпа кислород юлташĕ гидроксил.

Тепĕр тесен тата, кислород ан пултăр, тейĕпĕр. Пурнăçа чарма пултараять-ши çав сăлтав? Марс чĕрчунĕсем углекислăй газа ăшне илсе кислородне кăларсан? Мĕншĕн ăна ĕненмелле мар? Хамăр эпир сывлăшри кислорода илсе сывлатпăр пулсан, ытти планетăсенче те çаплах пулмалла-и вара? Çук, пурнăç тени вăл условисенчен килет, условисемпе килĕштерет.

Тата ак çакна илер. Чĕрчун ăшĕнче кӳкĕрт кислоти пур. Марс чĕрчунĕсем Çĕр çинчи электричествăллă угорьпа электричествăллă скат евĕрлĕ пулсан? Кӳкĕрт кислотинчен электричествăпа кислород мĕнле кăларнине шкул ачи те лайăх пĕлет, — терĕ Эрри, Неверов ен-нелле пăхса. Леш йăшăлтатса илчĕ. Эрри малалла каларĕ: — Мĕншĕн пурнăçа çĕр атмосфери кăна упраса тăрать теме пултаратпăр? Тĕрĕс мар. Марс çинче пурнăç пурах. Унта ăслă чĕрчунсем те...

— Эсĕ калани наукăпа килĕшмест, Эрри! — пӳлчĕ Неверов майли.

Залри хумханса кайнă çынсем кĕрленине Эррин микрофонти сасси çĕнтерчĕ:

— Эпир пурте пĕлетпĕр ĕнтĕ: Марс каналĕсен сарлакăшĕ 20—40 километра яхăн. Шыв сапса тăрсан анчах йывăç-курăк йышăнса тăракан вырăн çавăн пек сарăлма пултарать. Тата çакна ас туса илĕр. 1946—1948 çулсенче Франци астрономĕ Дольфус унта çипçинçе геометриллĕ тĕрĕс йĕрсем тупнă. Уйăх обсерваторийĕ ăна çирĕплетрĕ. Кусем вĕсем çырма-çатра теекенсем пулĕç. Анчах вĕсем çав тери тӳрĕ юхмаççĕ-çке. Çапла шухăшлани тĕрĕс пулмалла. Марс çине каякан

çынсен ют планетăри чĕрчунсемпе тĕл пулма хатĕрленмелле. Чăн-чăнах ăслă чĕрчунсем пулсан? Мĕнле йышăнĕç вĕсем çынсене? Эпир коммунистсем, марсиансене сиен тăвас çук, пулăшмалла кăна вĕсене. Капитализмлă патшалăхсем мĕн тăвĕç? Çĕр çинче колониализм пĕтсе ларнине кура, Марса çавăрса илмĕ хатĕр вĕсем. Америкă материкне ĕлĕк çавăрса илнĕ вăхăтри пек ан пултăр.

Кам евĕрлĕ-ши марсиансем? Çын пек-ши е урăхла сăн-питлĕ-ши? Алексей Толстойăн Аэлити кĕтмест-ши пире? Пĕр япала пурсăмăршăн та паллă: çын евĕрлĕ чĕрчун çеç ăслă пулма пултарать, тесе калаймастпăр эпир. Аслă чĕрчун тĕрлĕ сăн-питлĕ, кĕлеткеллĕ пулма пултарать.

Эрри хăйĕн докладне хитре ӳкерчĕкпе вĕçлерĕ:

— Пин çул иртĕ. Марспа Венерă çыншăн юрăхлă пулса тăрĕç. Уйăх, Меркурий, Плутон çинче тата Сатурн, Уран, Нептун спутникĕсем çинче наукă станцийĕсем пулĕç. Хĕвел системине пĕлсе çитсе унпа усă курасси çавăнпа пĕтĕ-ши? «Çук! — тенĕ К. Э. Циолковский. — Çын массă тата атмосферă пур планетăсем çинче çеç мар, хăй туса янă сооруженисем, астероидсем çинче те çуртсем лартма, вăрман, тыр-пул ӳстерме, кӳлĕсем тума пултарĕ...» Çын вăйĕшĕн космосра чару пулмĕ!

Эррие хут çине çырса ыйтусем пачĕç. Профессор вĕсене тивĕçлĕн хуравларĕ.

— Ыйту: Уйăх çинчи обсерватори телескопĕпе Марс мĕн пысăкăш курăнать? Пурте пĕлетĕр, чи пысăк телескоппа пиртен 100 миллион километрта тăракан Марс вунă пуслăх укçа пек çеç курăнать. Уйăх çинчен те вăл çавăн пекех курăнать, анчах унта сывлăш çук,

çавăнпа планетă пичĕ çав тери таса палăрать. Çĕр çинчен атмосферă витĕр космоса пăхни таса мар чӳрече кĕленчи витĕр тавралăха пăхнă пек çеç.

Тепĕр ыйту: Мĕншĕн Марс каналĕсем çуркунне полюс енчен тĕс илсе пыраççĕ? Çĕр çинче çуркунне экватортан полюс еннелле пырать-çке? Марс каналĕсем йывăç-курăк ӳсекен лаптăксем пулсан, мĕншĕн вĕсем полюс енчен ешерме тытăнаççĕ? Тĕрĕс. Марс çинче çавăн пек тĕлĕнтерекен япаласем пур. Ман шухăшпа, вăл унта ăслă чĕрчунсем пурăннине кăтартать. Мĕншĕн çапла тăваççĕ вĕсем — çитнĕ çынсем хăйсенчен ыйтса пĕлĕç.

Виççĕмĕш ыйту: Юлашки вăхăтра автоматлă станцисем Марс çинче кратерсем йышлă пулнине палăртрĕç. Кратерсене метеоритсем тунă пулсан, паллă ĕнтĕ, Марс хăйĕн ĕмĕрĕ хушинче сайра атмосферăпа пурăнни курăнать. Питĕ сивĕ те типĕ климатлă планетă, сайра атмосферăллă пулнипе космосран килекен радиацине тытса чарайманскер, органикăллă пурнăçа пуçласа ярайнă-ши?

Каласа пама тăрăшăп. Марс çинче кратерсем Уйăх çинчи пекех йышлă мар. Марс астероидсен çулĕпе юнашарах çӳрет. Паллă ĕнтĕ, ун çине метеорсем сахал ӳкмен, анчах, автоматлă станцисем кăтартнă тăрăх, юлашки вăхăтри планетă пичĕ çавăнти пурнăç тĕрекленсе çитсен çеç пулса тăни курăнать. Кратерсем каярах пулса тăнă япаласем.

Эррине трибунă çинчен хĕрӳллĕн алă çупса ăсатрĕç.

  

  
   Тĕллев патне
   

    
  
   Тĕллев патне


   Экспедици çыннисене шӳтлесе «марсиансем» тесе чĕнеççĕ. Утрав çинче, пуш хирсенче, Уйăх çинче ирттернĕ тренировкăсем хыççăн «марсиансем» Астероид-1 çине куçрĕç. Çĕрпе çак çĕнĕ спутник хушшинче пĕчĕк ракетăсем çӳреççĕ. Тĕрĕссипе каласан, пĕчĕк ракетăсем малтанхи «Востоксемпе» «Восходсенчен» темиçе хут пысăкрах, çынсемсĕр пуçне унта тĕрлĕ грузсем те шăнăçтараççĕ. Ракетăсем пĕр сыпăклă кăна, вĕсем нумай сыпăклă пулас пулсан, космосра халĕ мĕн чухлĕ ракетоноситель аташса çӳрĕччĕ-ши? Вĕсем космотранспортшăн та хăрушлăх кӳнĕ пулĕччĕç.

Астероид-1 пӳске пек чăмăркка мар. Диаметрĕ унăн икĕ километртан кăшт кăна ытларах. Хăш-пĕр енĕсем сĕтел пек тикĕс. Пĕчĕк ракетă астероидпа юнашар орбита тухнăскер, пырса çыпăçни сисĕнмерĕ те.

Çăмăл скафандр тăхăннă «марсиансем» ракетăран тухрĕç. Малта вăрăм Валентин Владимирович биолог, ун хыçĕнчен Вадим-геолог, виççĕмĕшĕ — Марина, кибернетикă аппарачĕсемпе ĕçлекен инженер, юлашкинчен — экспедици пуçлăхĕ Светлов Сергей Петрович.

Марс çине каякан космос карапĕн капитанĕ нумайранпа Астероид-1 çинче пурăнать. Экспедици çыннисем ăна курман-ха. Капитан хăй карап пайĕсене пухнă çĕрте ĕçлет тенине кăна илтнĕ вĕсем.

Экспедици çыннисем тикĕс площадкă çине тухрĕç. Хĕвел çутипе вăл йăлтăртатса кăна тăрать. Тĕлĕнмелли çук: астероид пĕтĕмпех тĕрлĕ металсенчен тăрать. Инçетре те мар хăпарту евĕрлĕ витĕр курăнакан çурт, ун хыçĕнче — çав тери çӳллĕ çыхăну мачти тăрри йăлтăртатать, радиотелескоп кĕтесси палăрать. Çавăнтах Марс çине каякан карап шевĕр сăмсине çӳлелле тĕлленĕ. Унтан инçе те мар — экспедици валли Марс çине кирлĕ япаласем çитерекен икĕ ракетă. Вĕсем патĕнче çын мĕлкисем мĕкĕлтетеççĕ. Конвейер экспедици çыннисене хăпарту пек çурта илсе кĕчĕ. Çакăн пеккине вĕсем Уйăх çинче те курнăччĕ-ха. Метеор тусанĕнчен хăрамасть çав материал, вак метеорсем шăтарсан, çавăнтах шăранса хăйне хăй саплать. Шултăра метеорсем питĕ сайра пырса çапăнма пултараççĕ, тепĕр енчен, Астероид-1 автоматики, çывхаракан метеора туйса, астероида аяккинелле пăрса яма пултарать, кайран кивĕ орбити çинех тавăрать.

Шалта кирлĕ сывлăш, юрăхлă температурă, пусăм тарать, çавăнпа халь килнисем скафандрсене хывса пăрахрĕç, куçа курăннă креслăсем çине ларса сапаланчĕç, витĕр курăнакан стенаран пăхса таврана сăнама тытăнчĕç. Çĕр çывăхрах пек туйăнать. Ун çинче континентсем, шывсем, ту хырçисем, вăрмансем палăраççĕ. Питĕ хаклăн, тăванăн туйăнать вăл халĕ пӳлĕмре ларакансене. Хăçан каялла таврăнĕçши тăван çĕрĕ-шывĕпе сыв пуллашнă çынсем? Ав, пĕчĕк ракетă, астероидрая хăпса, Çĕр еннелле вĕçрĕ. Анăçлă çул пултăр сире, унти юлташсем! Салам пиртен Çĕре!

Режим тăрăх çывăрса канмалли вăхăт çывхарать. Анчах никамăн та выртас килмест-ха. Çынсем Çĕр çине таврăнакан ракетăна куçран çухаличченех ăсатрĕç, унтан, такам хушнă пек, пурте пĕр çĕре пухăнса, Марс çине илсе каякан карап енне çаврăнчĕç.

Мăн ракетă! Экспедици çыннисен пулас тĕнчи, пулас кил-çурчĕ. Ун ăшĕнче, горючисĕр пуçне, кирлĕ материалсем, оранжерейă пур. Çавăн пек ракетăна Çĕр çинчен тапратса ямашкăн, ученăйсен шучĕпе, çав тери нумай горючи кирлĕ иккен. Термоядерлă вăйпа ĕçлеттерме юрамасть ăна, мĕншĕн тесен радиаци этемшĕн сиенлĕ. Астероид çинчен тапратса яма нумай вăй кирлĕ мар.

Мăн ракетă! Экпедици çыннисен планети. Янă çĕре çитесси, каялла таврăнасси ун ăшĕнчи ăслă аппаратсенчен килет.

Мăн ракетăна кунта уйрăм пайсенчен пухнă. Темиçе сыпăкран тăрать. Пĕр сыпăкĕ карапа астероид çинчен Марс патне çитерекенни, ыттисем каялла таврăнмаллисем. Инçе çула, нихçан-никам курман çула, запаспа тухмалла. «Пĕр куна тух, эрнене апат ил» — тенĕ вĕт ваттисем.

Малтанхи вариант тăрăх карапа Фобос çине лартмаллаччĕ. Марсăн çак пĕчĕк спутникĕ планетăран 6 пин километрта çеç. Ун çинчен планетă ывăç тупанĕ çинчи пек курăнмалла. Ку вариантăн тата тепĕр лайăх енĕ пур. Марс талăкĕ 24 сехет те 37 минут тăсăлать. Талак хушшинче Фобос планетă йĕри-тавра темиçе хут çаврăнма ĕлкĕрет, çавăнпа ун çинчен Марса пур енчен те пăхма меллĕ.

Иккĕмĕш вариант çиеле тухрĕ. Карап, Фобос çине автоматстанци пăрахса, хăй Марс хирне ларать, пĕрер уйăх ют тĕнчепе паллашать.

Валентин Владимирович аллинчи сехечĕ çине пăхрĕ. Иккĕмĕш специальноçĕ унăн — врач ĕçĕ, çавăнпа вăл кунта —çынсене режима пăхăнтараканни.

— Вунă минут юлчĕ, юлташсем! Капитан пирĕнпе

паллашмаллаччĕ ку вăхăтра, вăл халь те...

Валентин Владимирович каласа пĕтереймерĕ, çуртра капитан сасси кĕрлесе кайрĕ:

— Аван-и, юлташсем!

Пурне те алă парса тухрĕ. Пурне те пĕлет иккен вăл.

Кунта Андрианова хăйне те пĕлмен çын çук—халиччен паллашман пулсан та. Пичетре ун ячĕ яланах курăнать. Уйăх çине чи малтан кайса килнĕ космонавт вăл. Килте лара пĕлмест. Миçе хут ăна академине ĕçлеме чĕнмен пулĕ, анчах çук, Çĕр çинчи канăç ун кăмăлне каймасть. «Космосра çеç киленсе çывăратăп, Çĕр çинче ыйăх вĕçет!»— шӳтлесе калаçать вара вăл пĕлекен çынсемпе. Çĕр çинчен Уйăх çине астрономсене илсе каяканни — Андрианов пулнă. Астероид-1 çине чи малтан çитекенни те Аидриановах. Тăн-тăн кĕлеткеллĕ, вăтам пӳллĕ çын вăл. Хурçăран шăратса хывнă евĕрлĕ. Пичĕ-куçĕ хăюллă та паттăр сăнарлă унăн, куç харши вĕçĕ, Мефистофелĕнни пек, çӳлелле кукăрăлнă.

— Партипе правительствă пирĕн карапа «Мир» ят панă. Ку вăл ахальтен мар. Марс çине эпир çапăçма, ăна хамăра тытса илме мар, мирлĕ кăмăлпа каятпăр! Пăхăр! — аллипе тĕллерĕ Андрианов карап çине. — «Мир» хăй вырăнĕнче ларать. Ăна каяс еннелле тĕлленĕ ĕнтĕ. Тапранас умĕн автоматикă тӳрлетĕ. Çывăрма выртиччен тата пилĕк минут. Ыйтмаллисем пур-и? Аван. Çичĕ сехет те 00 минутра сире автомат вăратĕ. Зарядкă вунă минут, туалет, ирхи апат — 15 минут. Ун хыççăн — карап ăшне. Паллашмашкăн, хатĕрленмешкĕн — пилĕк кун. Паянхи девиз: тĕллев патне!

   Марина Çĕр çинчен килекен радиохумсене йышăнать. Ыйтусем, ялан тенĕ пекех, пĕрешкел: «Сывлăхăрсем мĕнле?» «Аппаратсем епле ĕçлеççĕ?..» «Мĕн тăватăр?..»

Ответсем панă хыççăн Марина Çĕр çинчи çĕнĕ хыпарсене итлет. Мĕнле-мĕнле хыпар çук пулĕ унта! Пĕтĕм тĕнче Марс пирки шавлать.

Совет Союзĕнче «Мир» çинчен хыпарсем парса тăраççĕ, СШАра Марса çавăрса илме экспедици хатерленни çинчен шавлаççĕ. Уята Марс акцийĕсен хакĕ ӳссех пырать. Пĕр миллионер, çемйинчен уйрăлса, Марс çине пурăнма куçасшан...

Пур чĕлхепе парса тăракан хыпарсенче те «Марс!..» «Марс!..» «Марс!..»

Пĕррехинче çапла приемнике сасартăк палламан сигнал килсе вăрăнчĕ. Ăçтан ку? Çăлтăрсенчен-и? Галактикăсенчен-и? Ученăйсем нумайранпа ытти цивилизацисемпе çыхăну шыраççĕ. Цивилизаци Çĕр çинче çеç пулмалла мар. Хисепсĕр нумай çăлтăрсен хăйсен планетисем пур. Ытти тĕнчери пĕр-пĕр планетă çинче цивилизаци пулмаллах, унти ăçлă чĕрчунсем, ытти тĕнчесемпе çыхăну тытмашкăн, радиохумсем ямаллах. Халĕ çавăн пек хумсем ăçтан та пулин çитмеççĕ-ши Çĕр çине?

Марина радиохăлхана Андромедă тĕтрелĕхĕ енне çавăрчĕ. Ку чи çывăх галактикă. Ун çути пирĕн пата миллион çурă çултанах çитет. Анчах Андромедăн сасси хăйне евĕрлĕ — сигнал унтан мар. Радиохăлхана тĕрлĕ енне çавăркала пуçларĕ Марина.

Тĕлĕнмелле! Сигнал Марс енчен иккен — нихăçан илтменни. Кам шухăшлама пултарнă? Çавăнпа малтан Марина ăна итлеме те шухăшламанччĕ.

«Пиик, пиик-пиик, пиик-пиик...» Пĕр сигнал, иккĕллĕ сигнал, виççĕллĕ... вунна çитиччен. Чарăнса тăчĕç. Тепĕр хут тытăнчĕç. Марина хăй те çакăн пек сигналсем пачĕ — ку вăл «ăнлантăм» тени пулчĕ.

Ун хыçăнчен хисепсĕр «пиик-пиик-пиик...» текен сигнал килме тытăнчĕ. Ăнланма çук. Кĕçех сигналсем пĕтрĕç. Марина çĕнĕ хыпара Андрианова пĕлтерчĕ.

— Охо, пире хăнана кĕтеççĕ иккен! — кĕрĕлтетрĕ Андрианов уçă сассипе. — Сергей Петрович! — чĕнчĕ вăл Светлова ĕçĕнчен татса. — Канашлама кил-ха... пилĕк минута...

Экспедици çыннисем çыхăну пӳлĕмне пухăнчĕç. Пуçа çавăрса яракан хыпар! Ку кунччен Марс нихçан та шавламан. Ун çине ученăйсем мĕн чухлĕ сигнал яман-ши? Сассине паман Марс. Нивушлĕ халĕ марсиансен цивилизацийĕ Çĕрĕнне хăваласа çитет?

Татах «пиик-пиик» текен сигналсем илтĕне пуçла-рĕç.

— Пăнчăсем! — терĕ Андрианов. — Хирĕçле яр, Марина! Аван! Çĕрпе Марс хушшинче маршрут уçăлсан, эп сана хам карап çине ĕçлеме чĕнĕп.

Марина кулса илчĕ, капитан сăмахĕсене шӳт вырăнне йышăнчĕ.

Татах сигналсем илтĕнчĕç. Пăнчă ушкăнĕсене параççĕ. Марина çыракан аппарата ĕçе ячĕ, Пăнчăсем йышланаççĕ, темскерле мĕлке тухать... Хир... Хир... Тикĕс хир... Калта...

Çак ӳкерчĕк темиçе минут хушши тăчĕ. Марина çын мĕлкине пачĕ. Хирĕç кушак хӳри евĕрлĕ мĕлке тухрĕ. Тинкерсе пăхрĕç. Курнă япала пек. Чи малтан Андрианов ăнланса илчĕ. Капитан куçĕ чăнах та çивĕчех çав, тăн-пуçĕ тавçăруллă.

— Пысăк Сырт! — терĕ вăл, аллипе чĕркуççине çапса илсе.

Светлов та, килĕшсе, пуçне сĕлтрĕ; Марс карттине кунта пурте лайăх пĕлеççĕ.

— Ку Марс çинче пуринчен те тĕттĕмрех вырăн! — терĕ вăл.

— Çапла, çапла, — сăмах хушрĕ ыттисенчен аяккарах ларакан Валентин Владимирович. — Пысăк Сырт çынсене нумайранпа интереслентерет. 1858 çулта, Секки сăнанă тăрăх, вăл сенкер курăннă, 1888 çулта Гюльдинар ăна симĕс тенĕ. 1899 çулта Меловорот ун тĕсне сарăрах сенкер тенĕ, 1909 çулта вăл Антониадине те çаплах туйăннă, 1926 çулта вăл симĕссĕн курăннă, 1928 çулта татах сарăрах сенкер пулнă...

Валентин Владимирович, пĕр такăнмасăр, малалла та каланă пулĕччĕ — ăна Светлов пӳлчĕ.

Пирĕн чаплă астроном Тихов шухăшĕпе, Марс «тинĕсĕсем» йывăç-курăкран тăраççĕ, — терĕ вăл.

— Çапла, çапла, — килĕшрĕ Валентин Владимирович, хăйне пӳлнĕшĕн çилленмесĕр. — Юлашки вăхăтра Марс çинче çĕнĕ «тинĕссем» пулса тăчĕç. Тотпа Непонтес ятлă каналсем ӳссе сарăлнă, «Лаоккоон тĕвви» ятлă «тинĕс» пулса тăнă. Халĕ нумайăшĕ ют планетă çинче ӳсен-тăран пуррине шанаççĕ...

— Вĕсен шутĕнче — пирĕн хисеплĕ биолог та! — кулчĕ Андрианов.

— Тĕрĕс, эпĕ вĕсен шутĕнче, — килĕшрĕ биолог. — Шанмасан, Çĕртен те хăпас çукчĕ. Планетă çинче ӳсен-тăран пулмасан, биологшăн унта ĕç те çук. Çаплах тата унта асла чĕрчунсемпе паллашасса та шанатăп!

— Фантазерсем эсир! — кулса ячĕ Андрианов. — Сирĕн мăнукăрсем валли халап ярса çеç лармалла!

— Çитсен курăпăр, — терĕ Валентин Владимирович. — Пĕр-пĕр гигант хăвна çăтма пикенсен пулăшассăм çук сана.

Андрианов шӳте йышăнмарĕ, тăчĕ те хăй вырăнне утрĕ.

Марина юлташĕсем кăшт тавлашса илнине чĕри патне илчĕ, ăна экспедици çыннисем хушшинче çирĕп килĕшӳлĕх çук пек туйăнчĕ. Те çиеле тухас тесе, Валентин Владимирович хăй шухăшне малалла каласа кайрĕ:

— Электронлă приборсем Марс çинче ӳсен-тăран пуррине кăтартаççĕ, юлашки вăхăтра шыв тупнă, кислород та пур, теççĕ...

Пурте хăйсен вырăнĕсене саланчĕç. Марина иллюминатор витĕр Марс çине пĕчĕк телескоппа пăхрĕ.

Кунта урăх тĕнче, Çĕр çынни пулса курман тĕнче! Тăпри те, сывлăшĕ те, пурнăçĕ те ют. Планетă пичĕ хĕвелпе çуталнă. Сарă та хĕрлĕ хирсенче тĕттĕм лаптăксем, йĕрсем. Тĕл-тĕл симĕс, тĕл-тĕл сенкертерех курăнаççĕ вĕсем. Йĕкĕр йĕрсем те пур. Питĕ йышлă. Чăнах та каналсем-ши? Çитсен паллă пулĕ. Ав «тинĕссем»: Вăхăт тинĕсĕ, Кăнтăр тинĕсĕ, Кимерий тинĕсĕ, Теренск тинĕсĕ, Харен урапи... Мĕн пуррине каласа та пĕтерес çук...

Марс спутникĕсем те лайăх курăнаççĕ. Кăсăк япаласем. Фобос диаметрĕ 8 километр, Деймосăн — 16 километр. Ученăйсен хушшинче çакăн пек гипотезă пур: Фобоспа Деймос ăслă чĕрчунсем туса янă спутниксем имĕш. Пурнăç условийĕсем юрăхсăрланса çитнипе, марсиансем хăйсен питĕ аталаннă техникипе ытти планетăсем çине куçмашкăн икĕ спутник туса янă имĕш. Анчах мĕншĕн спутниксем планетăна ытла та çывăх çӳреççĕ-ха? Тата вĕсен масси хăвăл япаласенни пек туйăнать. Çакă шухăшлаттарать.

Ăçта куçнă-ши тата марсиансем? Венерă çине-ши? Унта пурнăç условийĕсем йывăр. Тен, Çĕр çине? Эпир Марс çинчен куçнă чĕрчунсен йăхĕнчен мар-ши? Тĕлĕнмелле. Апла пулсан, Çĕр çинче этемлĕхшĕн ăçтан тискерлĕх тапхăрĕ пулса тăнă? Пурнăç пĕр-пĕр катастрофă хыççăн каялла чакнă-ши вара?

Тепĕр тесен тата, планетăна çутатма туса яман-ши çав спутниксене?.. Апла та, капла та Марс çинче çав тери чаплă техникă пулни курăнать. Мĕншĕн халиччен Çĕр çине сигнал паман марсиансем? Паянхи сигналсем тата мĕне пĕлтереççĕ? Кам пачĕ вĕсене?

Марина Çĕрпе çыхăнчĕ. Асăрхаттарчĕç, сыхă тăма каларĕç. Çĕр патне те çитнĕ иккен хумсем. Унта та аптранă.

Марина планетă çинчен куçне илмест. Çĕрпе танлаштарсан, Марс пĕчĕк планетă, ун диаметрĕ икĕ хут кĕскерех. Хамăр Çĕр пекех, хăй тĕнĕлĕ тавра çаврăнать, талăкĕ 24 сехет те 37 минут, çулталăкĕнче 687 талăк. Унта çусем-хĕлсем пулса иртеççĕ. Пĕчĕккĕрех планетă пичĕ маларах пулса тăма пултарнă, çавăнпа унта пурнăç та маларах пуçланса кайман-ши? Пуçланнă пурнăç, паллах, пĕр вырăнта хытса тăманах ĕнтĕ...

Татах сигналсем килчĕç. Пысăк Сырт мĕлки тухрĕ. Экспедици çыннисем канашларĕç. Тепĕр хут Çĕрпе çыхăнчĕç. Сигналсем кăтартнă вырăна чĕнеççĕ. Программă тăрăх карапăн Элладă çывăхне лармаллаччĕ. Аллă сехетрен Çĕр çинчен вĕсене Пысăк Сырт хĕррине лартма килĕшрĕç: чи малтан сигнал паракан вырăнпа интересленмелле.

  

  
   Марс

   Акă вăл ют тĕнче çын ури айĕнче пулман тăпра! Кăнтăрла. Хĕвел тӳпере ытла пĕчĕкçĕ, Çĕр çинчен курăнаканни пек мар. Тĕлĕнмелли çук, Марс Хĕвелтен, Çĕрпе танлаштарсан, 70 миллион километр аяккарах. Экспедици çыннисем карап ăшĕнчен тухма васкамарĕç. Сăнамалла-ха. Иллюминатор витĕр планетă талккăшĕ курăнать. Çывăхра япаласем тиенĕ ракетăсем ларнă. Ку питĕ лайăх: кирлĕ материалсем алă айĕнчех. Карап йĕри-тавра сарă тăм. Курăк пĕрчи курăнмасть. Вĕрекен çил сарă тусана ярăмăн-ярăмăн тапратса кустарать, вĕтĕ хумсем евĕрлĕ кĕртсем хĕвет, çавăнпа хир пичĕ чăп-чăпар. Çывăхра урăх ним те çук. Пушă хир. Сывлăшра пĕр япала та палăрмасть: вĕçен кайăксем вĕçмеççĕ, шăнасем, лĕпĕшсем, хуртсем, пăвансем, тĕкĕл турасем сĕрлемеççĕ. Питĕ çӳлте, ытла та çӳлте, тĕксĕм шурă пĕлĕтсем юхаççĕ. Кунта атмосферă хулăнăшĕ Çĕр çинчи пекех. Экспедици çыннисем ăна карап планетă çине аннă чухнех сăнарĕç.

Аякра, кăнтăр енче, пĕлĕтпе планетă пичĕ пĕрлешнĕ тĕлте, хура йĕр. Те вăрман хĕрри ĕнтĕ вăл? Урăх ним те курăнмасть. Ăслă чĕрчунсем пурăнаççĕ пулсан, карап планетă çине аннине курнах ĕнтĕ вĕсем. Карап Марс йĕри-тавра темиçе хут çаврăнчĕ, тормозланă чух вут пĕрĕхрĕ, хӳреллĕ çăлтăр пулса тăчĕ. Планетă çинче марсиансем чăн-чăнах пурăнаççĕ пулсан, мĕншĕн сиксе тухмарĕç-ха апла вĕсем? Пытанчĕç-ши е хатĕрленеççĕ-ши? Вăрмантан çар тухсан вара? Пĕлме çук, сăнаççĕ те пулĕ. Вĕтĕ чĕрчунсем пулсан, вĕсене тикĕс мар тавралăхра ăçтан тишкерсе илĕн?

Карапри çынсем калаçмаççĕ. Кашнин пуçĕнче чĕрене пăлхатакан шухăш пăтранать.

— Ну, юлташсем, чипер çитнĕ ятпа саламлатăп! — терĕ кăшт тăрсан Андрианов, Çĕр çинчи космодрома аннă пек. — Сергей Петрович! Программăра ĕçе кĕртме васкăр. Паллă туса хунă вăхăтра каялла тапранмасан, тепĕр ăнăçлă саманта пайтах кĕтмелле пулать вара. — Унтан сехечĕ çине пăхрĕ те çапла хушрĕ: — Марина,

Çĕрпе çыхăн!

Кам ĕненме пултарнă капитан пăлханма пултарать тесе? Хурçă ӳтре хурçă чĕре. Мĕн-мĕн кăна курман пулĕ вăл? Вилĕм те темиçе хут хăраса тарнă унран. Пĕр-пĕр хĕре юратса курнăши хуть? Кам курнă çак этемĕн куççульне? Халĕ акă вăл пăлханни палăрать. Сасси улшăнчĕ. Вăл пырне ӳсĕрсе тасатрĕ те çирĕп сасăпа калама тытăнчĕ:

— Çĕр. СССР. Мускав. Партипе Правительствăна. Марс çине лартăмăр. Анăçлă. Пурте сывă. Техникă лайăх ĕçлерĕ. Программăна пурнăçлама тытăнатпăр. «Мир-1» капитанĕ Василий Андрианов. Экспедици пуçлăхĕ Сергей Светлов.

Çынсем çăмăллăн сывласа ячĕç. Çĕнĕ тĕнчере çĕнĕ пурăнăç пуçланчĕ. Çĕр çинче пĕлеççĕ. Çĕр çинче шанаççĕ. Пĕтĕм тĕнчери прогрессивлă халăх ырлăх та ăнăçлăх сунать вĕсене.

Капитан, çеккунт сая ямасăр, приборсене, аппаратсене тĕрĕслеме тытăнчĕ. Карапа каялла тапранма хатĕрлесси çăмăл ĕç мăр, унта вăхăт та, ăсталăх та кирлĕ. Андрианов сасартăк хуллен, аран илтĕнмелле юрласа ячĕ. Ыттисем илтмĕш пулчĕç.

— Вутра хурçă та шăранать, — терĕ шăппăн Валентин Владимирович, Марина енне пăхса.

Сергей Петрович пулас станци ӳкерчĕкне пăхать. Ют планетă атмосфери çынна юрăхлă пулмасан, пурнăçа юрăхлă микроклиматлă пĕчĕк тĕнче тумалла. Ракетăсем çĕр çинчен илсе çитернĕ материалсем çителĕклĕ.

Марина Çĕрпе çыхăннă, хыпарсем кĕтет. Валентин Владимирович барометр хуппине уçрĕ. Йĕппи тапранчĕ, çӳлелле хăпарчĕ те Çĕр çинче уяр тăнă вăхăтра чи çӳллĕ ту тăрринчи атмосферă пусăмне кăтартакан паллă çине çитсе чарăнчĕ. Валентин Владимирович ĕненмерĕ, сăмса тутăрĕ кăларса куçне шăлкаларĕ, çамки çинчи тарне типĕтрĕ: çук, барометр йĕппи урăх шумасть. Ку барометр пăсăлнă пулĕ тесе, теприне уçрĕ. Çак прибор та малтанхи пекех кăтартать.

Биолог савăннине пытармарĕ, вăрăм урисемпе кĕçех ташласа ямарĕ, хĕпĕртенĕ сасăпа юлташĕсене чĕнчĕ.

— Пăхăр-ха, хамăр Тянь-Шаньри пусăм!

Пурте барометр патне чупса пычĕç. Кунта тĕлĕнмелли çук. Ученăйсем Марс атмосферин пусăмĕ пысăк марри çинчен тĕрĕс каланă. Планетă масси, Çĕр массипе танлаштарсан, вунă хут каярах, япаласен йывăрăшĕ унта икĕ хут ытла сахалтарах, çавăнпа атмосферă тĕреклĕ тытăнса тăрайман, çăмăл газсем космоса тарнипе, майĕпен-майĕпен сайраланса пынă.

Планетă çинче 5—7 километр тарăнăш лапам вырăнсем пур-ши? — пĕлесшĕн пулчĕ Вадим.

Ун пек лапамсем пулсан, питĕ лайăхчĕ! — терĕ Валентин Владимирович. — Унта сывлăш пусăм тĕлĕшпе тата юрăхлăрах пулма кирлĕ.

— Сывлăш пусăмĕ пире аптăратсах каймĕ, — шухăшне пĕлтерчĕ Светлов. — Мĕнле газсенчен тăрать-ши вăл, кислород пур-ши?..

— Вăхăта вăраха ямасăр, халех анализ тăвăпăр! — терĕ Валентин Владимирович.

Кирлĕ приборĕсем ал айĕнче. Вăл, асăнтармасан та, çав ĕçе тытăнмаллаччĕ ĕнтĕ.

Анализ кăтартнă тăрăх, планетă атмосферинче йывăр газсем нумай: ксенон, крептон, аргон, углекислăй газ. Азот Çĕр çинчинчен сахалтарах. Кислород çителĕклĕ мар. Çӳллĕ сăрт çинче пулнăран-ши ку? Карап тӳрем çĕрте ларать пек. Ытти вырăнсемпе танлаштарса пăхсан, ăçта вĕсем — сăрт тӳремĕнче-ши е лапам тӳремлĕхĕнче-ши? Юрĕ, кайран пĕлĕç.

Светлов кислород хатĕрлекен аппарата йĕркелеме тытăнчĕ. Приборсем кирлĕ газа икĕ меслетпе тăваççĕ: шыв пулсан — шывран, углекислăй газ пулсан — çавăнтан. Ăна ытти «чĕр тавар» çине те куçарма çăмăл. Карап ăшĕнче çак приборсем сайра ĕçлетчĕç: унта сывлăша оранжерейă тасатса тăратчĕ.

— Çĕр çинчен радиограммă! — пĕлтерчĕ çав самантра Марина. — Итлĕр.

Пурте хĕре сырса илчĕç.

Хумханнипе хăвăрт сывласа, Марина вула пуçларĕ:

«Марс. «Мир-1». Карап капитанне В. Андрианова, С. Светлова — экспедици пуçлăхне, В. Владимирова — биолог-врача, М.Григорьевăна — çыхăну инженерне, В. Светлова — геолога.

Саламлатпăр. Анăçлăх сунатпăр. Сирĕнпе пĕрле савăнатпăр. Пĕлтеретпĕр: СШАран сирĕн хыççăн ракетă янă. Америкă экспедицийĕпе килĕштерсе ĕçлеме сĕнетпĕр.

Çĕр. СССР. Мускав. Политбюро, Правительства, совет халăхĕ».

Шăп. Сывламасăр итлерĕç çынсем çак хаклă радиограммăна, унтан карап ăшĕнче ура! янăраса кайрĕ.

Капитан пневматикă витĕр тулти тĕнчене хĕрлĕ ракетă кăларса ячĕ.

Экспедици çыннисем апатланчĕç те, пурте иллюминатор патне пырса, планетă питне тĕплĕн сăнама тытăнчĕç.

Хир çийĕ чăп-чăпар. Пĕр енче, инçе мар, 150—200 метрта, васан. Çыранĕ хĕрлĕ тăм тĕслĕ япаларан.

— Ура йĕрĕсем! Ура йĕрĕсем! — кăтартрĕ çивĕч куçлă Вадим. Ку сăмахсем «Пушар!» тесе кăшкăрнă пекех пулса тăчĕç. Пурте хумханса кайрĕç, ура йĕрĕсене тинкерсе шыраççĕ.

— Тăватă ураллă чĕрчун! — пĕлтерчĕ Валентин Владимирович. — Кӳлепин тăршшĕ виçĕ метртан кая пулмалла мар. Урисем пилĕк пӳрнеллĕ, чĕрнисем вăрăм та çивĕч.

— Ихтиозавр? — асăрхамасăр тенĕ пек персе ячĕ Марина.

— Çук. Ăçта ăна çитме! —тавăрчĕ Валентин Владимирович. — Калта евĕрлĕ ящер.

Хĕрсе калаçмалли сăлтав тупăнчĕ. Чăнах та, мĕнле чĕрчун иртнĕ? Хăçан? Кунтан инçе кайнă-ши вăл? Аçта та пулсан пытанса выртмасть-ши?

Çил лăпланчĕ. Тăр-кăнтăрла тĕлĕ. Вăтăр градус ăшă тăрать. Тĕлĕнмелли çук, çу пуçланнă, тата экватор çывăхĕнче.

Карап планетă çине ларнăранпа чылай вăхăт иртрĕ. Экспедици çыннисем канашларĕç-канашларĕç те çакăн пек шут тытрĕç: Марс çине малтан геолог тухса пăхать. Пур-и чир-чĕр микробĕсем — паллă мар, приборсем хăвăрт пĕлтереймеççĕ, çавăнпа тухакан çыннăн çăмăл скафандр тăхăнмалла, кислород баллонĕ илмелле.

Вадим хатĕрленчĕ, пурин çине те пăхса илчĕ. Ун пуçĕнче лăтранакан шухăшсене кам туйса илме пултарĕ вара? Марина куçĕсемпе тĕл пулчĕ. Хĕрĕн сăнĕ-пичĕ сехри хăпнă çыннăнни пек шуралса кайнă, пăшăрхан-ни паллă.

Пурте скафандрсем тăхăнчĕç. Юлташĕ инкеке лекес пулсан, вĕсен çавăнтах, ниме пăхмасăр, пулăшма тухмалла.

Вадим тула илсе тухакан пӳлĕме пĕчченех тухса хупăнчĕ. Тул енчи люка уçакан тӳмене пусрĕ. Хумханнипе чĕри сиксе тапать хăйĕн: Марс тăприне пусакан пирвайхи этем-çке вăл!

Люка уçакан механизм кĕрĕлтетрĕ, хурçă алăк шалалла кĕрсе çухалчĕ. Вадим анмалли пусма кăларчĕ. Васкамарĕ. Сăнаса тăчĕ. «Çичĕ хут пăх — пĕрре ярса пус!»— аса килчĕç Валентин Владимирович канашĕ-сем. Вăл хăй мĕн тунине радиофонпа караприсене каласа пырать. Аялта мĕн-ши? Тăм-ши, хăйăр-ши е тăмлă чул-ши?

Вадим анчĕ, нумайччен ури айне тинкерсе пăхса тăчĕ, унтан планетă тăприне ывăçласа илчĕ те пакета ярса, сумкине чикрĕ.

Вадим ерипен утать. Унăн малтанлăха карап йĕри-тавра 200 метр таран çеç тĕрĕслемелле. Тапраннă çил гермошлем питне пыра-пыра сапăнать. Пĕлĕт хĕрринчи хура йĕр чĕтресе тăрать. Çĕр çинче çуллахи уяр кунсенче сывлăш куçнипе аякран япаласем çапла курăнаççĕ. Ăрша вылять, тетпĕр çакна. Вадима та Çĕр çинчи

пекех туйăнса кайрĕ, анчах тавралăх унтинчен сахал-тарах курăнать.

Савăнăç ярса илчĕ Вадим чĕрине. Унăн, кăкăрне уçса, Марс çилĕпе уçăлас килчĕ. Тăпра, тусан, хăйăр. Утма çемçе те çăмăл. Чул муклашкисем тĕл пулкалаççĕ.

Вадим караппа çыхăну тытсах пырать, çаврăна-çаврăна пăхса, иллюминаторсем патĕнче тăракансене паллăсем парать: «Ĕçсем лайăх пыраççĕ!» Çак сăмахсене ăшĕнче уйрăмах Маринăшăн калать вăл, иллюминатор патĕнчен хăпмасăр тăракан хура куçлă хĕре.

Пушă хир. Хурт-кăпшанкă та курăнмасть. Çĕр çинчи пек шăши те чупса иртмест, шăтăкне шыраса тупса тарса пытанмасть, тăри те, ура айĕнчен хăпарса, пуç тăрринче юррине шăратмасть.

Сасартăк... Татах йĕрсем! Çĕр çинче çакăн пек йĕрсем нихăçан та курмăн Вадим. Вăйлă çил чул катăкĕсене кустарнă йĕр мар-ши ку?

Вадим карапран курăнакан васана çитрĕ. Тĕпĕнче пĕшкĕнмесĕрех кĕмĕлли шăтăк пур. Кĕçех карапран таврăнма хущрĕç. Анчах Вадима каялла çаврăнма шăтăкран курăнакан çутă пăнчăсем чарса тăратрĕç. Сиссе те ĕлкĕреймерĕ вăл — шăтăкран нихçан курман тискер кайăк йăраланса тухрĕ. Сакăр ураллă. Акă вăл хыçалти тăватă ури çине ларчĕ, малтисене çĕклерĕ те тăн-тăн кăкăрне кăтартрĕ. Кăкăрĕ хурçă щитпа хупланă пек. Çăмлă хырăмĕ йăлтăртатать. Çăварĕ кĕтессинчи икĕ çекĕлĕ сĕлеке юхтарать. Вадим ăнланчĕ: наркăмăшлă сĕлеке, çекĕлĕсемпе çаклатсанах... Тапранма юрамасть, сиксе ларассăнах туйăнать. Эх, лазер пăшалĕ пулсан! Илсе тухма юрамарĕ. Инструкци тăрăх, чĕрчунсене вĕлерме хушман. Ку тискер кайăк ăслă марсиан мар-ши?

Кампа тĕл пулнине Вадим çавăнтах караприсене пĕлтерчĕ, ерипен каялла чакма шухăшларĕ, анчах утăм та тăваймарĕ — тискер кайăк вĕрен ывăтрĕ те çыхлантарса пăрахрĕ. Вĕренĕ лăймакаллă, тĕреклĕ, тапалансан та татма çук. Тискер кайăк Вадим патне çывхарчĕ, урисемпе хыпаласа пăхрĕ. Куçĕ хăйĕн выçăхнă кайăкăнни пек.

«Шăтăкра çутатаканнисем» — тавçăрса илчĕ Вадим.

Çăлăнăç кĕтнĕ чухне вăхăт ерипен шăвать. Тĕрĕссипе каласан, кунти ĕçсем çеккунт хушшинче пулса иртрĕç. Çак васанри шăтăкран тата виçĕ чĕрчун тухрĕ. Иккĕшĕ çын евĕрлĕрех, виççĕмĕшĕ слон пысăкăш нăрă. Çын евĕрлисем Вадима çĕклерĕç те нăрă çине лартрĕç. Нăрă шăмă çуначĕсене сарчĕ, çемçе çуначĕсемпе сăрăлтаттарса çĕкленчĕ те Вадима таçта илсе кайрĕ.

   Карапра тревогă. Вадима пулăшма Андриановпа Валентин Владимирович тухрĕç. Васана чи малтан Андрианов чупса çитрĕ. Вĕçекен аппарат çĕклениччен ĕлкĕреймерĕ вăл, бинокльпе çеç хыçалтан пăхса юлчĕ.

Анчах пĕлеймерĕ: чăн-чăн аппарат-ши е вĕçен кайăк-ши?

— Вĕçен кайăк мар! — терĕ пырса çитнĕ Валентин Владимирович. — Вĕçен кайăк япалана е сăмсипе çĕклет, е чĕрнисемпе ярса тытать. Кунтан вĕçсе хăпарнин çăварĕнче те, чĕрнинче те ним те курăнмарĕ.

Андриановпа Валентин Владимирович шăтăка кĕрсе пăхрĕç: Вадим çавăнта выртмасть-ши? Шăтăкĕ таçта шалалла илсе кĕрет. Хăвăлтан ăшă сывлăш палкаса тухать. Шăтăк стенисене хытă япаларан тунă: те метал вăл, те минерал.

Тĕлĕ-тĕлĕпе шăтăк хăвăлĕ унталла-кунталла пăрăнкалать. Ăçта Вадим? Тата шаларах кĕрсе кайнă-ши? Андриановпа Валентин Владимирович хунарпа çутатса пыраççĕ.

Сасартăк шăтăк хăвăлĕ пĕтрĕ. Çула пысăк чул картласа тăрать.

Андриановпа Валентин Владимирович каялла таврăнчĕç. Вадима тупаймарĕç. Ăна вĕçсе хăпарнă аппаратпа илсе кайни паллă пулчĕ.

— Мĕншĕн-ха вăл хăй çинчен ним те пĕлтермест? Сывă-ши, чĕрĕ-ши хуть?

Марина пăшăрханать. Укĕнмелли сăлтавсене аса илчĕ. Вадимпа вăл юлашки вăхăтра пĕрре те ăшă чĕрепе калаçмарĕ, уйрăмах каччă сарлака çăварлă Чолонпа паллашнă хыççăн. Айăплă пулнă-ши Вадим? Чăн та, начар çынсене лайăххисенчен уйăрса илейменни пысăк çитменлĕх. Ун шухăшепе ученăйсем пурте таса чĕреллĕ пулмалла. Вĕсем çын телейĕшĕн тăрăшаççĕ-çке.

Астероид çинче ларни асне килчĕ. Хура пĕлĕте çăлтăрсем сапаланнă. Куята вĕсем ытла та нумай курăнаççĕ. Уйăх çемçе çути Çĕр пичĕ çине ӳкнĕ. Унти пĕлĕтсем кĕмĕл пек йăлтăрататаççĕ. Пысăк хула çутисем палăраççĕ.

Вадим ун чух Марина аллинчен тытасшăн пулчĕ, хĕр килĕшмерĕ. Утрĕç. Биологсен куполĕ патне çитрĕç. Кунта ӳсекен çимĕçсене кĕленче пек витĕр курăнакан полимертан тунă стена витĕр сăнарĕç. Уйрăмах Утрав çинчен куçарнă кăмпасем палăраççĕ. Тепĕр тĕлте хлореллă. Кусем — карап ăшĕнчи оранжерейăра ĕрчемелли ӳсен-тăрансем, сывлăша тасатаканнисем.

Хĕрпе каччă кун хыççăн карап патне çитрĕç. Çамрăксен пĕр-пĕрне каламалли сăмахсем нумай. Кунта каламасан тата ăçта калăн вĕсене? Карап çинче кашни çыншăн уйрăм пӳлĕм, унта ĕç кĕтет, пурнăçу çинчен шухăшлама вăхăт та пулмĕ.

Çамрăксем сăмаха мĕнрен тапратса ямаллине пĕлмеççĕ.

— Марина! — малтан сăмах пуçларĕ Вадим. —Çак çулсенче санпа чĕререп калаçма миçе хут пикеннĕ, эсĕ ялан таратăн, ăнланмăша перетăн...

Марина чĕнмерĕ. Унăн шухăшĕсем таçта инçете вĕçнĕ-ши е вăл илтме ĕмĕтленнĕ сăмаха кĕтет-ши?

— Пирĕн ав çав хĕрлĕ планетă çине çитмелле, — терĕ Вадим, ун вăрттăнлăхĕсене наукăшăн уçма тăрăшмалла, Çĕр çинчи çыншăн çул хывмалла. Черетре Венерă.

— Пирен телей çав тери пысăк! — чунтан савăнса каласа хучĕ Марина.

— Хамăршăн пурăнăç çук, — ассăн сывларĕ Вадим. 

Çак сăмахсене вăл чĕринчи юратăвне палăртасшăн пулса каларĕ. Хĕр ăнланмарĕ, çилленчĕ.

— Хăвшăн çеç пурăнас тетĕн пулсан, мĕншĕн экспедиципе пыратăн апла? — ыйтрĕ вăл.

— Çынсемшĕн усăллă пулас килет, нумай пĕлес килет.

«Пĕлес килет»— мăшкăлларĕ хĕр. — Хушăн çеç-и?

— Эпĕ вăл тĕлĕшпе мар, — терĕ Вадим, шухăшне уçса калама хăймасăр.

Марина ăнланчĕ. Вадим эгоист мар, ăна лайăх пĕлет вăл, сăмах пĕрлешесси çинчен тапранса каймаллаччĕ, анчах хĕр юрату çинчен калаçасшăн пулмарĕ. Çĕр, Астероид, Марс — хĕре пĕтĕмпех çаксем çавăрса илнĕ. Халĕ, умра çав тери пысăк ĕç тăнă вăхăтра, юрату ĕмĕчĕ чĕре тĕпĕнче вырăн тупмалла-и вара?.. Юриех, Вадима тарăхтарас шухăшпа, çапла тумарĕ-ши вăл? Ытла та мемме пулчĕ çав Вадим, тӳрех калама ниепле те хăяймарĕ...

Халĕ Вадим çухалчĕ акă. Вĕсен хушшинче калаçу пĕтменччĕ-çке, вăхăтлăха çеç татăлнăччĕ... Ытлашши хăтланмарĕ-ши Марина Вадима ют çĕршывран килнĕ ученăйсемпе туслашнăшăн вăрçса? Пирвайхи зонăна яман-çке-ха вăл сарлака çăварлине, шыва сиктернĕ... Ай, унта та ачалла хăтланнă, урăхла май тупайман... Эх, Вадим, Вадим! Çитменлĕхсем нумай сан, анчах чĕрӳне нихăçан та сутас çук! Айăплă сан умăнта!

Марина хуйхăрать. Халĕ вăл хăйне айăплама хатĕр. Вадим пĕтрĕ, экспедици çынни пĕтрĕ. Пирвайхи кунах. Планетă çине ларсанах. Пĕр усă тумасăрах. Кĕрешмесĕрех... Кĕрешмесĕрех?.. Çук, çук, Вадим кĕрешмесĕрех парăнас çук!.. Ырăпа йышăнмарĕ Марс Çĕр çыннисене.

Марина йĕри-тавралăха радиосигналсем ярать.

— Вадим! Вадим! Карап калаçать. Аçта эсĕ? Сывă-и? Кала!

Хирĕç нимле сас та илтĕнмест. Планетă çинче пĕр радиохум та çук. Качча çăлмашкăн мĕн кăна тумĕччĕ-ши Марина!

«Вадим, эсĕ маншăн хаклă çын!»— ăшĕнче пăшăлтатаь вăл. Ăшĕнче çеç! Вадим хăй умĕнче тăнă пулсан, тӳрех çапла каланă пулĕччĕ-ши хĕр? Темĕн çав. Кăмăлĕ ирĕк парас çукчĕ пулĕ.

Çыхăну аппарачĕсем, сигнал парса, хĕрĕн шухăшĕсене сирсе ячĕç. Марина шартах сикрĕ:

— Вадим?!.

— Çук, вăл мар...

Радиолокатор экранĕ çинче темле япаласем шăваççĕ. Хур ушкăнĕ пекех. Вун пиллĕкĕн. Çывхарсах килеççĕ. Аппаратсем-ши? Çуначĕсене силлесе вĕçеççĕ. Ун пек аппаратсем Çĕр çинче çук.

Карапри çынсем иллюминатор патне пычĕç. Чăнах, сывлăшра вĕçекен аппаратсем, анчах самолетсем евĕрлĕ мар. Акă вĕсем васан хĕррине ларчĕç. Ăçта ларчĕç, çавăнтах чарăнчĕç — вертолет пек.

— Чĕрĕ чунсем вĕт?! — те ыйтрĕ, те хăй шухăшне çеç пĕлтерчĕ Марина; шăппăн, килнисем илтесрен хăранă пек каларĕ.

— Çапла-тăр, ахăр, эпĕ те урисене куратăп, — терĕ тĕлĕннĕ Валентин Владимирович; ун аллинче бинокль иккен.

— Куратăр-и? Шăтăксем алтаççĕ, çапăçма хатĕрленеççĕ пулмалла. Пире каялла хăваласа ярасшăн мар-ши? Е тыткăна илесшĕн-ши, — терĕ Андрианов.

Вăл лазер туппи патне пычĕ. Вăйлă тупă. «Вилĕм пайăрки» ят панă ăна.

— Тытăнас-и, юлташсем? — ыйтрĕ капитан.

— Тăхта-ха кăшт, — чарчĕ Светлов.

— Ултă ураллă, лайăх асăрхаса илтĕм! — тĕлĕннине татах кăтартрĕ биолог. —Малтисем кĕрепле пек. Мĕнле хурт-кăпшанка аса илтерет-ха ку?

— Нăрăсем вĕсем! — кăшкăрчĕ Марина. — Бинокле çавăрса тепĕр вĕçĕнчен пăхăр-ха, вĕсем пĕчĕкленеççĕ.

— Ак камран лайăх биолог пулмаллаччĕ! — кулса мухтарĕ Валентин Владимирович.

— Нăрăсем пулсан, нăрăсем пулччăр... Пăхăрха, мĕнле япаласем ларса килнĕ нăрăсем çине? —кăтартрĕ капитан шăтăкран кăларса пăрахнă тăпра купи хыçĕнче пытанса ларакансене.

Çапла калаçса тăнă вăхăтра карапри çынсем нăрăсене çухатрĕç. Вĕсем пурте алтнă шăтăксене пытанчĕç. 

— Тĕлĕнмелле вĕçекен аппаратсем! — сасăпах шухăшларĕ Андрианов. — Мĕнле металтан тунă-ши?

Чĕнекен пулмарĕ. Çывăхран курман япала çинчен мĕн калăн?

Пĕр вăхăт васан патĕнче ним те курăнмарĕ, килнисем пытанчĕç. Карап енчен вăрçă пуçласа ярасса кĕтеççĕ-ши?

Кăшт тăрсан, икĕ енчен те мирлĕ паллашма тăрăшни палăрчĕ. Шăтăксенчен вăтăр чĕрчун тухрĕ. Ретĕн тăчĕç. Виççĕшĕ уйрăлчĕç те карап еннелле утрĕç. Çынсем тинкерсе пăхаççĕ. Пыракансем ăслă чĕрчунсем пулни пăхсах паллă. Тумтирлĕ. Карап патне çитрĕç. Чарăнчĕç.

— Марсиансем! — тĕлĕннĕ сасăпа каларĕ Андрианов.

— Марсиансем! — пурте харăс килĕшрĕç çынсем. Марсиансем çынран лутрарах, сарлака та патвар кăкăрлă. Ӳт-тирĕ сенкер сĕмлĕ бронзă тĕслĕ.

Эпир çынна ĕç туса янине пĕлетпĕр. Ун урисем çӳресе тĕрекленнĕ, аллисем ĕçре хăнăхса ăсталаннă. Пурнăçра куçĕ çивĕчленнĕ, пысăк пуç мими ăслăланса пынă. Пĕлме çук, çын космосри пурнăç биологин законĕсемпе пулса тăман-ши? Марс çинче те çав биологи законĕсемех туса яман-ши ăслă чĕрчунсене? Марспа Çĕр пĕр тăван-çке-ха!

Ыттисенчен уйрăлса, карап патне пынă марсиансен сăн-пичĕ лайăх палăрать. Пичĕсем сенкер сĕмлĕ бронзă тĕслĕ, тутисем хĕп-хĕрлĕ, çӳçĕсемпе сухалĕсем сап-сарă. Кăн-кăвак та хурлăхлă куçĕсенче тархаслани, хăрани, ăс-хакăл палăрать. Ирсĕр мар марсиансем, хăйсемле хитре. Вĕсемшĕн тĕнче сăрсем шеллемен.

Марсиансем тĕрлĕ тĕслĕ тумтир тăхăннă. Виççĕшĕнчен пĕри, варринчи, симĕс тумтирлĕ, теприн тумтирĕ сенкер, тата теприн — сарă.

Варринчи марсианин пĕр метр малалла тухрĕ. Калаçма тытăнасшăн пулни паллă. Светлов хушнипе, Марина сасăсене вăйлатакан приборне ĕçе ячĕ.

— Кан-кан-кан! — илтĕнчĕ сасă.

Светлов музыкă яма хушрĕ. Çĕр çинчен килнĕ музыкă марсиансен кăмăлне кайрĕ, вĕсем хытса кайса тăнлаççĕ. Ырă кăмăлпа килни паллах. Светлов, Валентин Владимирович, Марина марсиансем патне тухрĕç.

Марина чĕлхерен чĕлхене куçаракан кибернетикă машинине ĕçе ячĕ. Куçарма тытăнмашкăн сăмах запасне пухмалла.

— Кан-кан-кан! — тавралăха тăсса кăтартрĕ мар-сиансенчен пĕри. Вара, эсир унтан-и тесе ыйтнă пек, аллипе çӳлелле тăсрĕ.

— Çавăнтан! — терĕ Светлов; аллипе çӳлелле кăтартрĕ: — Çĕр!

— Çĕр! Çĕр! — илтĕнчĕ марсиансем хушшинче.

— Çын! — Светлов хăй кăкăрне тĕксе илчĕ. Унтан ыттисене кăтартрĕ:— Çын, çын!

— Çын! Çын! — татах сăмах чупрĕ рет тăрăх. Çапла калаçу пуçланса кайрĕ. Калаçакан машинă ас туса пырать, каярахпа вăл лайăх пулăша пуçларĕ, марсиансене тĕлĕнтерсе пăрахрĕ.

Çак вăхăтра Марина Вадим сассине илтрĕ. Ăна темле пӳлĕме хупнă-мĕн, кислорочĕ пур, анчах питĕ ĕçесси килет, пулăшу кĕтет. Хĕпĕртесе кайнă Марина лăпланма хушрĕ, май пулсан, ăçта илсе кайнине пĕлтерме каларĕ. Пурте ăна çăласшăн çунаççĕ. Шанчăк пур, марсиансем йышăнаççĕ, хирĕçмеççĕ, паллашу пырать. Ун хыççăн хĕр ăшă сăмахсем каларĕ, — хăйсемех тухрĕç вĕсем.

Светлов марсиансене пĕр çын çухалнине пĕлтерчĕ. Лешсем ăна курнă имĕш, уншăн хăрамалли çук, вăл ырă марсиансен аллинче, анчах ăна ăçта вырăнаçтарнине вĕсем халлĕхе пĕлмеççĕ-мĕн.

Марсиансем пуç тайрĕç. Варринчи, аллисене кăкăрĕ çине хурса, Кан-кан-кан çĕрне хăнана чĕнчĕ. Çынсем тав турĕç, пыма сăмах пачĕç.

— Турă вырăнне хумаççĕ-ши пире? — терĕ Валентин Владимирович.

— Пулĕ те, — килĕшрĕ Валентин Владимирович.

— Марсиансем ырă чĕреллĕ ăслă чĕрчунсем, урăх ним те мар! — хăй шухăшне пĕлтерчĕ Марина.

Çынсемпе калаçнă марсиансем юлташĕсем патне таврăнчĕç. Лере кăшкăрни илтĕнчĕ, çĕнĕ хыпара çапла йышăнчĕç пулĕ. Те хĕпĕртерĕç, те çилленчĕç, те хăрарĕç. Вĕсемшĕн ют тĕнчерен килнисем чĕнмен хăнасем-çке-ха.

Мăн нăрăсем вĕçсе хăпарчĕç те ăçтан килнĕ, çавăнталла сулăнчĕç. Çынсем вĕсене мĕн куçран çухаличченех пăхса ăсатрĕç.

  

  
   Элиме
   

    
  
   Элиме


   Вадим хăй ăçта выртнине пĕлмест. Алли-ури хускалмасть, темĕскерпе чĕркесе пăрахнă ăна, вĕçне тупма çук. Лайăх ас тăвать: тискер кайăкран каялла чакнă вăхăтра çыхланса ӳкнине сиссе те ĕлкĕреймерĕ, çавăнтах икĕ чĕрчун ăна йăтрĕç те темле аппарат çине лартрĕç, мотор çарăлтатрĕ, таçта çитерчĕç, антарчĕç, куçне хупласа, çак пӳлĕме кĕртсе пăрахрĕç. Нимле сас-чĕвĕ те çитмест кунта, çĕр тĕпĕнче выртнă пек. Çăп-çăмăл лекрĕ вăл марсиансен аллине. Намăс. Хăй лайăх спортсмен шутланатчĕ...

Геолог ĕçне тума шанса янăччĕ ăна. Ури айĕпчи сарă тăпра мĕнтен тăнине те пĕлсе ĕлкĕреймерĕ. Эх, хăтăласчĕ кунтан! Анчах епле?

Вадим алли-урипе турткаланса пăхрă — вĕçерĕнме çук. Караппа çыхăнасшăн пулчĕ — радиофон ĕçлемест, тӳрлетме вара алли ирĕкре мар.

Çав вăхăтра кĕмсĕртетни илтĕнчĕ. Çутă кĕчĕ. Вăл карăнтăк витĕр кĕрет иккен. Те пурçăнтан, те эрешмен картинчен тунă карăнтăкне. Хумханнă май ылтăн-кĕмĕлтен тунă пек те туйăнать.

Пысăк пӳлĕм. Вадим тĕттĕмрех кĕтесре выртать. Уя патне икĕ чĕрчун пычĕç. Хăйсем лутраскерсем, пуç тӳпи таранах тумтирпе хупланнă, бронзă тĕслĕ вăрăм пӳрнисем анчах курăнаççĕ. Килнисем пĕр-пĕринпе темĕн пирки тавлашрĕç, унтан Вадима салтса ячĕç.

Вадим, тăсăлса выртса, шăмми-шаккине кантарчĕ. Пăхать — кислород сахал, икĕ сехете те аран çитмелле. Марс сывлăшне тутанса пăхсан мĕнле-ши? Сывлама юрăхлă мар-ши? Акă ун умĕнче марсиансем тăраççĕ. Сывламасăр пурăнмаççĕ-тĕр. Радиофонне юсарĕ. Караппа çыхăнчĕ. Марина сасси. Епле савăнса кайрĕ вăл! Шанчăк пачĕ...

Марсиансем хăйсен пичĕсене уçрĕç, Вадим çинчен куçĕсене илмеççĕ хăйсем, анчах тивмеççĕ, усал шухăш çукки курăнать. Марсиансен çаврака пичĕсем бронзă тĕслĕ, çутă сахалтарах кĕтесре хĕрлĕ сĕмлĕ курăнаççĕ. Тухарах тăракан кăвак куçĕсенче ăс-хакăл пурри палăрать. Сап-сарă куç шуррисем çутă кăлараççĕ тейĕн. Пĕрин тутисем икерчĕ пек çӳхе, теприн — кӳптĕрме пек, кĕрен тĕслĕ. Иккĕшĕ те кĕрнеклĕ, сарлака çурăмлă, хăйсемле хитре. Кам пĕлет, çакăнта тăракансем марсиансем хушшинче чи хитрисем мар-ши?

Пĕр енчен кулăшла: сарă сухалĕсене çивĕтлесе янă, вĕçĕсене хаклă чултан тунă шăрçа çакнă.

Вадим хирĕçменнине кура, марсиансем те лăпкăн лараççĕ, çын çине тимлĕн пăхаççĕ.

Сасартăк марсиансем пуçĕсене тайрĕç. Вадим хыçалалла çаврăнса пăхрĕ. Унта, сылтăм аллипе карăнтăка сирсе, марсианкă тăрать. Марсианкă. Вăрăм кĕпеллĕ хăй, çинçе пилĕклĕскер, яштака çамрăк хурăн пек авкаланать. Сенкер сĕмлĕ бронзă тĕслĕ пит çăмартисене писев сĕрнĕ тейĕн, чăн-чăн хăмла çырли шывĕ пек. Хĕп-хĕрлĕ тутисем пиçнĕ чие пек сĕткенлĕ. Куçĕ кăн-кăвак, тĕпсĕр пĕлĕт ун ăшĕнче. Куç хăрпăкĕсемпе куç харшисем çынăнни пекех, хуп-хура. Куç шурри сап-сарă, лимон тĕслĕ. Ылтăн тĕслĕ икĕ вăрăм çивĕтне хул пуççисем урлă çурăм хыçнелле ывăтнă. Çивĕт вĕçĕнче йăлтăртатакан шăрçасем.

Марсианкă Вадим патне çывхарчĕ. Вăл çӳхе кĕпе тăхăннă çара хулĕсене сенкер сĕмлĕ бронзăран шăратса хывнă тейĕн! Çинçе пилĕкĕнчен аялалла темиçе хутран çĕленĕ кĕпе арки ылтăн тĕслĕ пушмакне витсе тăрать.

Марсианкă Вадим патнех пычĕ, çемçе пӳрнипе гермошлем питне хыпаларĕ, хывма хушрĕ. Вадим ăнланчĕ, килĕшмерĕ, юраманнине пĕлтерчĕ. Марсианкă качча икĕ аллинчен тытрĕ, карăнтăк патне ертсе пычĕ. Кунта çутăрах. Нумайччен Вадим çине пăхса тăчĕ, унтан кулса ячĕ.

— Элиме... Элиме! — тере марсианкă, пӳрнипе хăйне кăтартса. —Элиме! — Унтан Вадим çине пӳрнипе кăтартрĕ. Вадим хăй ятне каларĕ.

— Вати... Ватим, Ватим? Элиме! — çаврăнкаласа илчĕ марсианкă.

Çав вăхăтра хулăн марсианина йăтса кĕчĕç. Çӳллĕш те, сарлакăш те пĕрех. Чаплă тумланнă. Кăкăрĕ çинче тĕрленĕ ылтăн турилкке пек çаврашкасем çакăнса тăраççĕ, пĕр-пĕринпе перĕнсе чăнкăртатаççĕ. Мăнтăр марсианина антарчĕç. Вăл ури çинче аран-аран тăрать. Ăна Вадим умне çавăтса пычĕç, тĕрленĕ пукан çине лартрĕç. Вăл хăйпе пĕрле килнисене темскер каларĕ. Лешсем ăна çавăнтах шкатулкăран тăваткăл çӳхе хăма кăларса тыттарчĕç. Хулăнни, хăма çине пăхса, шакăлтаттарса вулама тытăнчĕ. Вуларĕ-вуларĕ те Вадима хăй хыçĕнчен пыма хушрĕ. Анчах Элиме ăна ямарĕ, тытса чарчĕ, ыталаса илчĕ те темскер каларĕ.

Хулăнни тĕлĕнсе пăхрĕ, унтан шавлама тытăнчĕ. Марсиансене пăхсан, тавлашу мĕн пирки пуçланни паллă: хĕр Вадима ярасшăн мар, хулăнни хăйпе пĕрле илсе каясшăн. Хĕр çĕнтерчĕ. Хулăнни наçилкке çине ларчĕ, илсе кайма васкатрĕ. Сиктерекен наçилкке çинче темиçе хут çаврăна-çаврăна темскер каларĕ вăл хĕре, юнарĕ. Элиме ахăлтатса кулса ячĕ.

Вадим халĕ пӳлĕмрен тухса тарма пултарать. Хăйне салтса янă марсиансемпе хĕр тытса чарас çук ăна, хăш еннелле каймаллине те туйса илчĕ, анчах кунта мирлĕ пулмалла. Çынсем ку планетă çине тăшманла килмен. Юлташĕсем кунта хăвармĕç ăна, çăлĕç, çавăн пек вăл пурнăç йăли. Марина пĕлтернĕ тăрăх, вĕсем марсиансемпе килĕштернĕ.

Элиме карăнтăка аяккинелле сирчĕ. Тул енче пенопластран тунă евĕрлĕ çулçăллă йывăçсем. Йĕп пек çинçе çулçăсем симĕссĕн-кăваккăн йăлтăртатаççĕ. Тĕл-тĕл парка сенкер чечексем курăнаççĕ. Çĕр çинче çакăн пек çулçăллă чечеклĕ йывăç курман Вадим.

Йывăçсем хушшинчен çурт тăрри курăнать. Вăл ӳпĕнтернĕ чан евĕрлĕ чечек пекех. Чан тăрри сип-симĕс, аялалла сарăлса анать, хĕррисем кĕрен. Чăн-чăн ӳпĕнтернĕ чечек.

Элиме юрласа ячĕ. Вадим пуçĕнче шухăшсем явăнаçĕ. Тинĕс хумĕсем пек, пĕрин хыççăн тепри йăванса пырать. Мĕн кĕтет ăна? Хулăнни ăна илме килни паллăччĕ, анчах хĕр тытса чарчĕ акă. Мĕнле вăй ун енче? Кам-ши вăл? Тата — юлташĕсем шыраса тупĕç-ши

ăна? Марсиансем юриех тытса тăмĕç-ши вĕсене?.. Марина пăшăрханнине палăртрĕ. Юратать хĕр Вадима. Вăл, ухмах, çавна халиччен ăнланман. Марина ытла таса чунлă çын. Вырăнлă кăтартатчĕ çав Вадим йăнăшĕсене...

Элиме юррине тăсать те тăсать, ун вĕçĕ те курăнмасть. Тĕм айĕнчи шăпчăк! Çуркуннехи шăнкăрчă! Хитре юрри ун таçта чĕнет...

Вадим кислород мĕн чухлĕ юлнине сăнарĕ. Тата сехет сывлама пултарать вăл...

  

  
   Хăнара
   

    
  
   Хăнара


   Вăрман енчен нăрăсем вĕçсе килни курăнчĕ. Вĕсем алла яхăн. Вăрçăпа-ши е ырăпа-ши?

Нăрăсем карап çывăхĕнче анчĕç. Вĕсен хыçĕнчен, тата аллă нăрă вĕçсе çитрĕ. Вĕсем лармарĕç, çӳлте çаврăна пуçларĕç. Марсиансем нăрăсем çинчен анса ретĕн тăчĕç. Пĕри, пуринчен те вăрăмми, рет умĕнче каллĕ-маллĕ утса тухрĕ, чарăнчĕ, аллисене çӳлелле çĕклерĕ те тем хушрĕ. Ретре тăракансем умĕнче çакăнса тăракан параппанĕсене кĕрĕлтеттерсе ячĕç, сылтăм урисене çӳлелле çĕклесе тытрĕç. Уйрăм тăракан виçĕ марсианин, паçăр килсе кайнисем, параппан кĕввипе харăс хăлаçланса, карап еннелле утрĕç.

Вăрăмми кăшкăрчĕ. Ретрисем сылтăм урисене антарчĕç, сулахай урисене çĕклерĕç. Çав вăхăтра рет çийĕнче, сывлăшра, пĕр вырăнта вĕçсе таракан темле хура ушкăн курăнчĕ. Валентин Владимировичăн аппарат кĕленчи витĕр çав ушкăн вăрăм тунасем пек курăнать.

— Крум-крум-крум-та-та! — кĕрлеççĕ параппансем.

— Нăй-нăй-нăй! — купăс калать сывлăшри вăрăм туна ушкăнĕ.

— Кан-кан-кан! — кăшкăраççĕ марсиансем.

— Пĕр вăрăм туни сан çине ларсан, пĕччен пĕтĕм юнна ĕмсе илĕ, — терĕ Марина.

— Вĕсем урăх çимĕçпе тăранса пурăнаççĕ пулмалла, — терĕ Валентин Владимирович. — Юн ĕçекенсене марсиансем çапла усрас çукчĕ.

Татах тем хушрĕ вăрăм марсианин. Ретрисем, параппанĕсене çапса, харăс утма пуçларĕç.

— Пĕрре, иккĕ, виççĕ, тăваттă! Пĕрре, иккĕ, виççĕ, тăваттă! — шутлать пулмалла вăрăмми. Çав вăхăтра ретрисем тăваттă ярса пусаççĕ те хăрах урисем çинче хытса тăраççĕ.

— Церемони маршĕ пулмалла, — терĕ Андрианов.

— Путишле! — кулса ячĕ сасăпах Марина. Светлов ун çине тăрăхласа пăхрĕ: ют йăларан мĕншĕн кулмалла. Хĕр вăтанчĕ, çăварне аллипе хупларĕ.

— Крум-крум-крум-та-та! — çаплах янраççĕ параппансем.

— Кан-кан-кан! — кăшкăраççĕ харăс марсиансем.

Паçăрхи пекех, малтан пĕр ури çинче, кайран тепĕр ури çинче хытса тăраççĕ.

Рет карап патне çитрĕ, чарăнчĕ. Вăрăмми тем каларĕ. Пурте урисене хуçса ларчĕç, аллисене параппанĕсем çине хучĕç. Виççĕшĕ кăна карап умĕнче тăраççĕ.

Ак тамаша! Çав вăхăтрах васанри шăтăкран ретпе-ретпе марсиансем туха пуçларĕç. Карап патне çывăха пымасăр, ăна йĕри-тавра çавăрса илеççĕ. Халĕ васанри шăтăк марсиансем пурăнакан çĕре илсе кайни паллă пулчĕ.

Карап ункăра юлчĕ.

Светлов, Валентин Владимирович, Марина, чĕлхерен чĕлхене куçаракан аппарата илсе, карапран тухрĕç. Шалта капитан юлчĕ, карапне пĕччен хăвармасть вăл.

Çынсене курсан, марсиансем параппанĕсене татах кĕрĕслеттерчĕç, вăрăм тунасем нăйăлтата пуçларĕç.

Валентин Владимирович чăтаймарĕ.

мнммнн^мнш

— Вăт дрессировка тесен те юрать! — терĕ вăл, варăм тунасене кăтартса. — Те вĕсем, те ăслă чĕрчунсем?

— Нăрăсем, нăрăсем епле итлеççĕ вĕсене! Килти выльăх пек! — мухтарĕ Светлов.

— Нăрăсем пирки иккĕленетĕп-ха, — тавăрчĕ Валентин Владимирович. — Тен, аппаратсем вĕсем?

— Вăрăм тунисем те музыкăллă инструментсем мар-и? — хăй шухăшне пĕлтерчĕ Марина.

— Курăпăр! — терĕ Светлов.

— Курăпăр! — килĕшрĕ биолог.

Виçĕ марсианран пĕри тем хушрĕ. Параппансем нумайччен кĕрĕлтетрĕç, унтан харăсах чарăнчĕç. Шăп. Марина чĕлхерен чĕлхеве куçаракан кибернетикă машинине ĕçе яма хатĕрленсе тăчĕ.

Марсиансем, паçăр чи малтан çынсемпе паллашнисем, уйрăмах ун çине пăхаççĕ. Вĕсен шухăшĕпе, куçараканни — чи нумай пĕлекенни.

— Урăх тĕнчерен килнĕ туссем! — сăмах пуçларĕ асли. — Кан-кан-кан халăхĕн пуçлăхĕ сире хăй патне хăнана ченет!

Светлов, шăпланма ыйтса, аллине çĕклерĕ.

— Пирĕн тăван сирĕн патăрта, сывă-и вăл? — ыйтрĕ экспедици начальникĕ.

— Сывă, сывă! — кашкăрчĕç марсиансем. — Вăл халĕ пуçлăх хĕрĕн хаклă хăни.

Марина шуралса кайрĕ: Вадим — пуçлăх хĕрĕн хаклă хăни!

— Эпир, Çĕр çыннисем, — терĕ Светлов, пĕлĕт çине кăтартса, — сирĕн пата хăнана пыма килĕшетпĕр.

Марсиансен параппанĕсем кĕмсĕртетрĕç, вăрăм тунасем нăйăлтатрĕç.

— Кан-кан-кан! — кăшкăрчĕç пурте.

Çынсен хăйсен машини пур — сывлăшра та, шывра та, çĕр çинче те çӳрекенни, — анчах паян вĕсем йыхравçăсемпе кайма килĕшрĕç.

Кашни çынна уйрăм нăрă çине лартрĕç. Марина килĕшесшĕн пулмарĕ, Светлов паллă парсан, хĕр шарламарĕ.

Иллюминатор витĕр Андрианов вĕсене аллипе сулса ăсатрĕ.

«Çулăр ăнăçлă пултăр!.. Систерĕр!»— илтрĕç ун сассине хăнана каякансем.

Çынсене нăрăсем çинче ларса пыма аван. Вĕсем сиктермеççĕ, ларкăчĕсĕне çемçе минтертен тунă.

Пушă хир пĕтрĕ, айлăм пуçланчĕ; унта ту тайлăмĕпе анмалла. Аякра-аякра, тĕтре ăшĕнче, аран-аран тепĕр ту тайлăмĕ палăрать. Туртса тăснă çип пек тăсалнă тӳрем айлăм икă çыран хушшинче иккен. Нăрăсем, çаврăна-çаврăна, аялалла анаççĕ. Ту тайлăмĕн çӳллĕшĕ виçĕ километртан кая мар. Ку лапам хăй тĕллĕн пулса кайманни паллах. Акă вăл планетă каналĕн татăкĕ! Кунта, икĕ çыран хушшинче, тарăн лапамри тӳремлĕхре, сывлăш çăрарах та, ăшăрах та.

Пĕтĕм лаптăк тавра курăм хĕррине çитичченех сип-симĕс, тĕл-тĕл сенкер. Çынсем çак сăнлăхсене пăхса киленнĕ вăхăтра марсиансем пысăк калтасене çавăтса пычĕç. Вĕсем крокодилсенчен те шултрарах — Марс çинчи лашасем пулĕ ĕнтĕ. Хитре тирпейленĕ вĕсене, çурăмĕсем çинче çемçе сăпкасем.

Хăнасене пĕрерĕн-пĕрерĕн калтасем çине лартрĕç, тапранчĕç. Çак вăхăтра сывлăшра татах вăрăм тунасем нăйăлтатса ячĕç.

— Крум-крум-крум-та-та! Кан-кан-кан! — илтĕнет хыçалтан.

Калта караванĕ тӳп-тӳрĕ те тип-тикĕс аслă çулпа пырать. Икĕ енепе пахчасем, хирсем.

Хулана çитрĕç. Çĕр çинчи пек çӳллĕ çуртсем çук кунта. Ик-виç метр çӳллĕш шăтса тухнă кăмпасем пек вĕсем. Хăшĕ — чăн-чăн ӳпĕнтернĕ тирĕк. Мĕнле-мĕнле кăна сăрпа сăрламан-ши вĕсен тăррисене! Чăн-чăн асамат кĕперĕ. Урамĕсем тата тип-тикĕс те тӳп-тӳрĕ.

Акă малта пысăк та ыттисенчен çӳллĕрех кăмпа евĕрлĕ çурт курăнса кайрĕ. Тĕрленĕ хапхи патне пыракан çулăн икĕ енĕпе марсиансем тăраççĕ. Çынсене вĕсем пуçĕсене тайса саламлаççĕ.

Тĕрленĕ хапха уçăлчĕ.

— Крум-крум-крум-та-та! — кĕмсĕртетрĕç параппансем.

Пусма картлашкисем аялалла, планетă ăшнелле, илсе антараççĕ. Çурт пӳлĕмĕсем çĕр айĕнче. Ура айне кавир сарнă. Хитре тĕрленĕ алăк патне çитрĕç. Икĕ енĕпе хуралçăсем тăраççĕ. Пурин çинче те пурçăн тумтир, пуçĕсем çинче çӳллĕ те шĕвĕр калпаксем. Сыхлавçăсем те «Кан-кан-кан» тесе саламларĕç.

Пысăк пӳлĕм. Пĕр енчен çутă кĕрет. Хыçал енче, пукан çинче, хура тумтирлĕ марсиан ларать. Ун икĕ енне, лутрарах пукансем çине, хулăн марсиансем вырнаçнă. Нумаййăн вĕсем. Хура тумтирли патне çывăхарнăçем ларакансем хулăнтарах.

Марс çинче хисеп те, вырăн та, пуянлăх та хулăннинчен килет иккен. Патша çывăхĕнчисем, хăшĕ-пĕри хулăннипе, ура çине тăраймаççĕ, вĕсене наçилккесемпе йăтса çӳреççĕ. Çулталăкра пĕрре, патша çуралнă кун, тӳресене виçсе пăхаççĕ. Чи хулăн та, чи йывăр тӳре чи хисеплĕ вырăн йышăнать.

Кан-кан-канра патша çеç хулăн пулма пултараймасть. Йăла тăрăх, хулăнни патша вырăнне лараймасть, çавăнпа патши хăйне вырăнтан кăларса ӳкересрен хăрамасть. Хисеплĕ марсиансем хулăнрах пулма тăрăшаççĕ: патша вырăнĕ пĕррĕ, хисеплĕ вырăн нумай.

Çынсене хура тумтирли патне ертсе пычĕç. Ку халăх пуçлăхĕ — патша иккен. Çывăхарнă чух акă мĕн курчĕç вĕсем. Кашни марсиан айĕнче уйрăм кавир. Сăран пек çуталса кайнисем те пур. Ку ĕнтĕ ун хуçи патша çывăхĕнче нумайранпа ларнине кăтартать.

Патша çынсем çине пăхрĕ. Хăй вăл çамрăк мар, анчах тĕреклĕ марсиан. Шăрт пек тăраткаланса тăракан хура çӳçĕнче шурă пĕрчĕсем те курăнкалаççĕ. Хĕрлĕ сĕмлĕ хура сухалне вут пек çунакан шăрçасемпе хитрелетнĕ.

— Кан-кан-кан! — саламларĕ патша çынсене; ырлăх-сывлăх сунчĕ. Кунта, халăх йăли тăрăх, пĕр-пĕринпе тĕл пулсан, алă памаççĕ, сăмсапа сăмса перĕнсе: «Кан-кан-кан», тесе саламлаççĕ.

Светлов та саламларĕ, хисепленĕшĕн тав турĕ, сывлăх сунчĕ, Вадима ирĕке кăларма ыйтрĕ. Патша Вадима айăпларĕ. Чĕнмесĕрех васанри хăвăла кĕнĕ-çке вăл, хуралта тăракансем патне пынă. Анчах ăна усал кĕтмест-мĕн, вăл вăхăтлăха çеç тытăнса тăрать: хисеплĕ хăна вырăнĕнче.

— Ăна çамрăк хĕр хăй патĕнчен ямасть! — терĕ Светлов.

— Ăçтан пĕлетĕр? Кам каларĕ? — кăшкăрса пăрахрĕ патша пӳлĕмри марсиансем çине. Лешсем пуçĕсене чикрĕç.

— Кам каларĕ? — тата хытăрах кăшкăрчĕ патша. Йĕри-тавра çилленсе пăхрĕ. Куç саррисем хĕрелсе кайрĕç.

— Никам та каламан. Хамăр пĕлетпĕр! — терĕ Светлов, Вадимпа çыхăнса. — Акă вăл пурăнмалли нумай юлманнине пĕлтерет. Çынсем урăх сывлăшпа сывлаççĕ. Ирĕке кăлармасан, вилет вăл.

Марсиансем тĕлĕнсех кайрĕç: килнисем таçтанах илтеççĕ, таçтанах кураççĕ.

— Пирĕн çын пĕлтернĕ тăрăх, хĕр ямасть ăна, хăйпе юлма хушать, çĕршыва курса çӳреме чĕнет, — тата хытăрах тĕлĕнтерчĕ Светлов марсиансене. Килнисем пурне те пултараççĕ, çавăнпа патшине çынна ирĕке яма тархаслаканнисем пулчĕç. Çĕр çинчен килнисене çиллентермелле мар.

Патша Вадима ирĕке яма сăмах памарĕ. Ăна хĕрĕ хăнара тытать. Кан-кан-кан çĕршывĕ йăли тăрăх, çемьере çитĕннĕ хĕрсене хирĕç пулма юрамасть, вĕсен хăйсен ирĕкĕ. Патша Вадима сывлăш леçме çеç ирĕк пачĕ.

Малалла калаçу тикĕс пычĕ. Патша çынсене Кан-кан-кан çĕршывне курса çӳреме ирĕк пачĕ, хăй те пушă вăхăтра вĕсемпе пĕрле пулма хирĕç мар имĕш. Вăл каланă тăрăх, патша тухса çӳрени халăха савăнтарать, хуласем хитреленеççĕ, тасалаççĕ. Пĕр япалана асăрхамалла планетăпа паллашнă чухне: ун хăвăлĕсенче тискер чĕрчунсем тĕл пулкалаççĕ.

Патша çынсене апата чĕнчĕ, анчах хăнасем килĕшмерĕç — вĕсен скафандрсене хывма юрамасть. Хăйсен ячĕпе хатĕрленĕ концерта пыма вара хавасах пулчĕç.



* * *

Ашшĕпе калаçнă хыççăн Вадим радиофонĕ ĕçлеме пăрахрĕ: энерги пĕтнĕ. Киçлород вун пилĕк минутлăха юлнă. Урăх кĕтме çук. Юлташĕсем пулăшу парса ĕлкĕреймерĕç. Тен, вĕсем те тыткăнра халĕ?

Çук, хĕре пăхмалла мар, çак пӳлĕмрен тухса тармаллах унăн. Ăна Марс çине шанса ячĕç. Вăл пур — хăй пурнăçĕшĕн те ним тăваймарĕ. Маринăпа пĕрлешме ĕмĕтленнеччĕ, анчах хĕр шухăшне те тĕплĕн пĕлеймерĕ...

Вадим тухмалли алăк шырать. Хĕр ун çинчен куçне илмест, тем пирки кулать. Акă вăл темле инструмент илчĕ, хăвăл патак çинче пĕр хĕлĕх анчах. Хĕр вăрăм пӳрнисемпе хитре сасăсем кăлара пуçларĕ. Мĕнле йывăçран тунă-ши çак инструмента? Йăпатакан музыкă. Вадим вăйĕ сахалланчĕ, ыйхи киле пуçларĕ. Кислород пĕтнипе-ши е пăлханнипе-ши? Вадим пуçне чĕтретсе илчĕ, ыйхине сирсе ячĕ, хĕр патне чупса пырса, инструментне туртса илчĕ те хуçса пăрахрĕ, унтан карăнтăка туртса антарма пикенчĕ, анчах ĕлкĕреймерĕ. Хĕр ахăлтатса кулать. Чунтан кураймасть Вадим ăна. Чĕри хăвăрт тапа пуçларĕ, танлав çинчи юн тымарĕсем çурăлас пек тулнă, сĕрĕм тивнĕ чухнехи пек, пуçа ыраттарса талтлатаççĕ. «Кислород пĕтнĕ!»



* * *

Концерта пысăк хор пуçласа ячĕ. Юррине оркестр пулăшса пырать. Малтан шыв вăкăрĕ мĕкĕрчĕ. Çĕрле, хăмăшлă кӳлĕ хĕрринче ларнăн туйăнчĕ итлекен çынсене. Малти ретри музыкантсем хăвăл патак хĕлĕхĕсене янăраттарса ячĕç. Ун çумне марсиансен сассисем хутшăнчĕç. Нăрă нăрлани, тĕкĕл тура сĕрлени илтĕнчĕ. Çӳлти нотăсене илнĕ чухне вăрăм тунасем пулăшрĕç. Вĕсем хăйсем те çав вăхăтра мачча патнех вĕçсе улăхса çилленсе тăчĕç, унтан лап! аялала тирĕнсе анчĕç.

Юрă Кан-кан-кан халăхне мухтать. Пĕтеспе юрлакансем те, оркестрĕ те пĕтĕм зала чĕтреттерсе ячĕç, унтан майĕпен шăпланчĕç, юлашкинчен шăрчăк анчах чĕриклетрĕ. Кăшт тăрсан, вăл та чарăнчĕ.

Хор хыççăн сценă çине кăткăсем ташлама тухрĕç. Унтан дуэтсем, солосем кайрĕç. Марсиансен сасси ытла хăватлă мар, юррисем мелодекламаци евĕрлĕ тухаççĕ.

Юлашкинчен икĕ шăрчăк питĕ хитре чăрăлтатрĕç. Итлесе ларакан Светлова хăй ача чухне пысăк кăмака çинче выртнă пекех туйăнса кайрĕ. Сасартăк ыйхăран вăранатăн. Хăрушă тĕлĕк курнă. Пӳртре тĕттĕм. Пурте çывăраççĕ. «Чăрик, чăрик, чăрик!»— юрлаççĕ кăмака айĕнче шăрчăксем. Юррин вĕçĕ-хĕрри çук. Пĕринчен тепри лайăхрах юрлама тăрăшать. Тĕлĕкре хăрани пĕчĕккĕн иртсе каять...

  

  
   Планетăпа паллашни
   

    
  
   Планетăпа паллашни


   Вадим тăна кĕчĕ. Ăна скафандр ăшĕнчен кăларнă иккен. Икĕ ватă марсиан, врачсем пулас, темле сăмсана çурса яракан япала шăршлаттараççĕ, пичĕ çине кислород маски хунă. Çын куçне уçсан, вĕсем пĕр-пĕринпе калаçса илчĕç. Çав вăхăтра Элиме пĕшкĕнчĕ, Вадим куçĕнчен пăхса кулса ячĕ, савăннине палăртрĕ.

Вадим хăй те савăнса кайрĕ. Сывă! Сывлать, ирĕккĕн сывлать тата: кислород пур. Пуçра йывăр шухăшсем çаврăнаççĕ. Мĕн тумалла-ха? Çапăçса хăтăлас çук. Ăçта-ши тата юлташсем? Сывă-ши? Тата ирĕкре-ши е тыткăнра-ши?

Куçне çĕнĕ кислород аппарачĕ курăнчĕ. Юлташĕсем панă. Савăнса кайрĕ. Шанчăк пур. Акă мĕншĕн ирĕккĕн сывлать иккен вăл. Халĕ пурăнать ĕнтĕ!

Çав вăхăтрах шарт! сикрĕ. Е çак япаласене марсиансем, унти çынсене вĕлерсе, карап çинчен хăйсем илсе килнĕ пулсан?

Пĕр енчен чаршав уçăлчĕ. Икĕ марсиан кĕчĕç. Врачсем пуç тайса тухса кайрĕç. Килнисем Вадима тăратрĕç, тумлантарма тытăнчĕç. Пуçне хаклă чулсемпе хитрелетнĕ ылтăн калпак тăхăнтарчĕç, ӳтне çыпăçса тăракан кĕпе-йĕм пачĕç. Хул пуççи урлă çурăмĕ çине ярăмланса анакан ăшă виткĕчĕ çакрĕç. Кан-кан-кан çĕршывĕнче пулас пуçлăхсене çеç çапла тумлантарнине Вадим пĕлмен ун чух.

Элиме каччă çинчен куçне илмерĕ. Тумлантаракансем пĕтĕмпех хĕр хушнине туса пычĕç.

Хĕр Вадима хулĕнчен тытса ертсе кайрĕ. Темиçе пӳлĕм витĕр тухрĕç. Пĕр пӳлĕмре виçĕ марсиан лараççĕ. Элиме хура тумтирли патне пычĕ, Вадима хăйпе юнашар тăратрĕ, хĕпĕртенĕ сасăпа темскер каларĕ. Хура тумтирли юнашар ларакансемпе канашларĕ. Лешсем каччăпа хĕр çине ырă шăршă кĕрекен шывпа пĕрĕхрĕç.

Инçе мар трубасем кăшкăрса ячĕç. Аяккинчи алăк уçăлчĕ те, вун икĕ çамрăк тухрĕ. Каччăсем Вадимпа Элиме хыçне ретĕн тăчĕç. Пурте чаплă тумланнă, калпакĕсем кĕмĕлтен пулмалла.

Хура тумтирли (ку Элиме ашшĕ пулнине Вадим ăнланса илчĕ), ура çине тăрса, аллисене çӳлелле çĕклерĕ, нумайччен тем пакăлтатрĕ. Икĕ енче тăракансем те, аллисене çĕклесе, харăс темскер каларĕç.

Марсиансен чĕлхине пĕлмен çынна мĕн пулса иртнине пĕлме хĕн. Пĕр япалана ăнланчĕ Вадим: хура тумтирли Элиме ашшĕ çеç мар, тата вăл темле асли те. Патша мар-и? Нивушлĕ Марс çинче патша пур?

Темскер хăтланаççĕ тата марсиансем? Авлантарса ярасшăн-мар-ши? Элиме хитре пулсан та, Вадим çурăмĕ тăрăх сивĕ тар пĕрчисем йăрăлтатса анчĕç. Вăл Маринăна юратать-çке! Темĕн парĕччĕ халь юратнă хĕрне курас пулсан!

Марсиансем, Вадимпа Элиме çине пăхса, хăйсемле шакăлтатса калаçаççĕ. Тирĕкпе çимелли илсе пычĕç. Нумайранпа апат курман Вадим тутанса пăхма шухăщларĕ. Питĕ тутлă япала. Ун хыçĕнчен пĕр курка шĕвĕ япала ĕçтерчĕç. Вадим çавăнтах вăй кĕрсе кайнине туйрĕ, сывлама та çăмăлланчĕ. Çимĕçĕнче мĕнле эмел пур-ши? Те кислородлă япала, Марс çинче çеç ӳсекен курăкран хатĕрленĕ ĕнтĕ?

Каччăпа хĕре тула илсе тухрĕç. Тарма ан та хăтлан: хыçалтан вун иккĕн пыраççĕ. Икĕ енĕпе тата — хисеплĕ хурал. Ку аван-ха вăл: вĕсен умĕнче Элиме те хăйне сăпайлă тытĕ.

Вадима музее ертсе кайрĕç. Ана кунта геологи пайĕ интереслентерчĕ. Çĕр кăмрăкĕпе нефть çук, планетă çинче пĕтĕмпех пĕтнĕ вĕсем, çĕнĕ вырăнсем тупайман. Сывлăш флочĕ валли шĕвĕ топливă ăçтан илеççĕ-ши? Вĕçекен аппаратпа илсе килчĕç-ха ăна. Тепĕр енчен, чĕрчун çине лартнă пек те туйăнсаччĕ. Вĕçсе пыраканни нăрă пекех. Нăрă çавăн пысăкăшех-ши вара? Тен, сывлăш флотне кунта Çĕр çинчи пек мар, хурткăпшан-кă евĕрлĕ тăваççĕ? Çуначĕсене сулласа вĕçекен аппаратсем тума Çĕр çинче те тăрăшаççĕ вĕт...

Хаклă металсем çителĕклĕ, анчах тимĕр ытла хĕсĕк, пысăк йывăрлăхпа аран-аран тупкалаççĕ иккен ăна. Çавăнпа вăл планетă çинче чи хаклă метал.

Марсиансен чĕлхипе çырăвне пĕлменнипе Вадим нумай япалана ăнланаймарĕ тата тепĕр экспонат умĕнче çеç чарăнса тăчĕ. Пĕр пӳлĕм варринче Хĕвел системин моделĕ ларать. Планетăсене тĕрĕс кăтартнă. Шухăшлаттараканни акă мĕн. Марспа Юпитер хушшинче палламан планетă пур. Вăл Çĕртен кăшт çеç пысăкрах. Марсиансем хăйсен кӳршине пĕлнĕ пулать. Халĕ ăçта çав планетă? Вун тăххăрмĕш ĕмĕрте астрономсем Марспа Юпитер хушишнче вак планетăсен ушкăнне тупнă. Вĕсен шутĕнче Церерă, Палладă, Юнонă, Вестă. Вак планетăсем çав пысăк планетăн юлашкисем мар-ши? Мĕнле майпа арканнă-ши вăл? Аслă чĕрчунсем хăйсене хăйсем термоядерлă вăйпа пĕтермен-ши?

Элиме музейран тухма васкатрĕ. Ана кунта кичем пулас.

Урамра калтасем çине икшерĕн ларчĕç. Ямшăкĕсем калта ĕнси çинче тилхеписене тытса пыраççĕ. Ку Вадима тĕлĕнтермерĕ. Çĕр çинче çак калтасенчен пысăкраххисем те, вăйлăраххисем те пур. Калăпăр, слонсем. Авал улăпсем пулнă, тата маларах мăн ящерсем.

Хула тулашнелле çуртсем пĕчĕкленсе пычĕç, пĕтрĕç. Начар тумланнă ырхан марсиансем ретĕн-ретĕн тăраççĕ, вĕсене калта караванĕпе çын интереслентерет. Ăçта пурăнаççĕ-ши çак марсиансем? Кунта çуртсем çук-çке.

Вадим куçне шăтăксем курăнчĕç. Çĕр айĕнче пурăнаççĕ иккен. Вадим, калта çинчен анса, çывăхри шăтăк патне пычĕ. Эрешмен картинчен тунă алăк карăнтăкне сирчĕ. Шăтăк стенисем тип-тикĕс, йăлтăртатса тăраççĕ. Вак ачасем йăлтăртатакан чул катăкĕсемпе выляççĕ. Вадим тытса пăхрĕ. Алмаз! Нивущлĕ ун хакне пĕлмеççĕ-ши вара марсиансем? Çĕр çинче çак хаклă чулшăн çынçем мĕн чухлĕ укçа тăкаççĕ! Кунта вĕсемпе ачасем выляççĕ. Пĕр ачи Вадим еннелле аллине тăсрĕ, вылямаллине тавăрмалла пулчĕ.

Хуларан инçе мар сăрт айĕнчи рудника кĕрсе курчĕç. Кунта кĕмĕл кăлараççĕ. Йĕри-тавра хăйăрлă чул, тĕлĕ-тĕлĕпе сарă тăм.

Калта караванĕ малалла кайрĕ. Çип пек тӳрĕ лапам тĕнче хĕррине кайса çухалать. Унтан тĕтĕм кумккисем хăпараççĕ. Калтасем çав еннелле çул тытрĕç.

Тепĕр кунне ирхине планетă ăшĕнчен тухакан пысăк хăвăл курăнчĕ. Шалтан вĕри сывлăш тухса тавралăха сарăлать. Кунта марсиансем планетă ăшшине кăлараççĕ-мĕн.



* * *

Светлов планетă ученăйĕсемпе ĕçлет. Унăн марсиансен наукипе паллашмалла тата чĕлхине лайăхрах пĕлсе çитмелле. Кибернетикă машини пуянланса пырать, çынсем хăйсем те нумай сăмах пĕлеççĕ. Валентин Владимирович планетă çинчи чĕрчунсемпе интересленет. Вадима шырама пăрахрĕç, патша каланă тăрăх, вăл сывах, час таврăнĕ, халĕ Кан-кан-кан çĕрщывне курса çӳрет имĕш.

Марина çĕрĕн-кунĕн пăшăрханать. Укĕнет вăл Вадимпа ялан сиввĕн калаçнăшăн, шанчăк паманшăн.

Юрăхсăр çын мар-çке. Тĕрĕс, çитменлĕхсем пур ĕнтĕ унăн, анчах юлашки вăхăтра вăл вĕсене пĕтерме тăрăшатчĕ, наукă тĕлĕшпе те пĕтĕм вăйне хурса ĕçлетчĕ. Ахаль мар ĕнтĕ Марс çине геолог вырăнне ячĕç. Халĕ урахла калаçĕччĕ Марина Вадимпа, тупасчĕ кăна, тавăрасчĕ ăна.

Андрианов каланă тăрăх, Вадим экспедицишĕн пысăк ĕç тунине хăй те пĕлмест. Марсиансем ăслă чĕрчунсем. Çынна юриех хăйсем патĕнчен ямаççĕ, салукра тытаççĕ: ан тив, ыттисем чипер пурăнччăр. Çынсене шансах кайманни паллă. Тĕрĕс тăваççĕ. Вĕсем чĕнмесĕр килнĕ хăнасем-çке. Çавăнпа мĕн чухлĕ тархасласан та, çынсем киле кайма тапраниччен вĕçертес çук вĕсем ăна.

Светлов шавламасть, вăхăчĕ-вăхăчĕпе ассăн сывласа илет, — ывăлĕ çинчен шухăшлать пулĕ. Вăл Андрианов сăмахĕсене хирĕçлемерĕ.

Экспедицири пĕр çын çухалнине Çĕр çине пĕлтермен-ха. Марина талăкра темиçе хут сигнал ярать: «Вадим! Вадим! Эпĕ Марина! Прием!..» Анчах хирĕç никам та чĕнмест.

Валентин Владимирович Марс атмосферине анализ турĕ. Пурăнăç тытакан кислород пур, анчах сахал, çавăнпа вăл çынсене карап тулашĕнче скафандрсăр çӳреме ирĕк памарĕ. Микробсенчен те хăрушă. Сăнамашкăн сывороткăсем лартрĕ. Мĕн пулать. Кăшт вăхăт иртсен курĕç акă, лапамсенче вара скафандрсăрах çӳрĕç — унта сывлăш çăрарах.



* * *

Кан-кан-кан çĕрĕ икĕ çӳллĕ çыран хушшинче иккен. Лапам сарлакăшĕ аллă километра яхăн, тарăнăшĕ, Марс ученăйĕсем каланă тăрăх, планетăн ăшă сийĕсенчен килет. Мĕн чухлĕ тарăн, лапам тĕпĕ çавăн чухлĕ ăшă. Планетă çинче тарăн тӳрем лапамсем йышлă, вĕсем пĕр-пĕринпе çыхăнса тăраççĕ.

Çĕр çинчи астрономсем çак лапамсене «каналсем» тенĕ, геометриллĕ тӳрĕ тăсăлнине кура, вĕсене ăслă чĕр-чунсем тунă тесе шутлакансем те пулнă. Çав тĕлĕшпе экспедици Марс çине тапранас умĕн те вăйлă дискусси пулса иртнĕччĕ.

Халĕ паллă пулса тăчĕ: «каналсене» авалах Марс халăхĕ тунă. Вăл тĕлĕшпе вĕсене чăн-чăн каналсем тесен те пырать, анчах шывсăр каналсем. Вĕсем ӳсен-тăраншăн, чĕрчуншăн кирлĕ, мĕншĕн тесен планетă çинче пурнăç условийĕсем йывăрланса пынă. Çырма-çатрари шывсем, ăшăх тинĕссем шăнса пăрланнă, унтан тусанпа хупланнă. Полюссенчи тарăн Пăрлă океансенче çеç аялти шыв пăрланмасăр юлнă. Çав шыв халĕ ирригаци системипе пур тĕле те çитет.

Светлов, Валентин Владимирович тата Марина сывлăшра та, шывра та, çĕр çинче те çӳрекен машинипе планетă питне пăхса çӳреме тухрĕç.

Тĕтре евĕрлĕ çумăр пĕрĕхме тытăнчĕ, çынсемшĕн Марс çинчи пирвайхи çумăр. Тавралăх çавăнтах улшăнса кайрĕ. Хир пичĕ тата хытăрах хĕрелчĕ. Тĕс пĕр клеткăллă организмсенчен, микробсенчен килет иккен. Вĕсене нӳр нумай та кирлĕ мар, мĕншĕн тесен ăна сывлăша каялла памаççĕ вĕсем. Аран курăнакан мăк чĕр-чунсемшĕн лайăх çимĕç. Унта-кунта ларакан типнĕ курăк, йăваласан алăра çăнăх пулса каяканскер, нӳр кăшт тивсенех чĕрĕлсе кайрĕ, симĕсленет. Ку пушă хирте. «Каналсенче» мĕнле-ши?

Лапамсенче хирсем вăрмансемпе хутăш. Хирсенче тĕрлĕ тырă ӳсет. Марс талăкĕн тăршшĕ Çĕр çинчи пекех, çулталăкĕ вара икĕ хута яхăн вăрăмрах. Паллă ĕнтĕ, Хĕвел кунта ăшшине сахалтарах парать пулсан та, икĕ хут вăрăмрах çу тăршшĕнче тĕрлĕ тырă, тĕрлĕ çимĕç ӳссе çитĕнет.

Вăрмансенче кедр евĕрлĕ йывăç йышлă, анчах вăл çӳллĕ мар. Ун çинче мăйăрĕсем питĕ нумай. Вак улма йывăççисем те тĕл пулкалаççĕ. Палламан ӳсен-тăран питĕ нумай. Çулçисем вĕтĕ те сеп-сенкер.

Хирсенче калчасем ешереççĕ, пахчасенче кăмпасем, Çĕр çинче курман çимĕç аврисем шăтса тухнă. Çынсене кунта çум курăкĕ çукки тĕлĕнтерчĕ: хирĕсем, пахчисем шыв пек таса.

Планетă тăпринче нӳр сисĕнмест. Усен-тăран нӳре кирлĕ таран тымарĕсемпе шалтан, ирригаци системинчен илет. Тепĕр енчен, кунта ӳсен-тăраншăн шыв нумай кирлĕ мар, мĕншĕн тĕсен вĕсен çулçисем сывлăша нӳр памаççĕ, ăшă сыхлаççĕ. Ахаль мар ӳсен-тăранлă лапамсенче, пуш хирсемпе танлаштарса пăхсан, нумай ăшă.

Кунти ӳсен-тăрансем шăрăхран та сивĕрен те хăрамаççĕ. Çĕр çинче те çавăн евĕр чăтăмлă ӳсен-тăрансем пур. Акă, тундрăра çуркунне курăк ешерет, чечек çеçкисем сарăлнă. Сасартăк çанталăк пăсăлать: юр çăвать, сивĕ вăтăр градуса çитет. Çулçăсем, чечексем аптрамаççĕ, хăнăхаççĕ, чăтаççĕ, пурăнаççĕ. Пуш хирсенче ӳсекен йывăç-курăксене илер-ха тата. Египетри, Аравири, Сахарăри пушă хирсенче пĕр çумăрсăр пурăнакан курăксем пур. Арктикăпа Антарктидăра сахал чĕрчун пурăнать-и тата? Унти хурт-кăпшанкăсем вун пĕр уйăх патне пăрланса выртаççĕ. Çуркуннехи хĕвел кăшт ăшшăн пăхсанах пурăнма тытăнаççĕ.

Марс ӳсен-тăранĕсемпе чĕрчунĕсем йывăр пурнăç условийĕсене тата лайăхрах хăнăхни палăрать. Акă, кунта тăварпа витĕннĕ курăксем пур. Тăвар сывлăшри нӳре туртса илет. Курăкне çав анчах кирлĕ: тăвар урлă шыв ĕçсе тăранать. Валентин Владимирович шывсăр пурăнакан чĕрчунсене тупрĕ. Кирлĕ шыва вĕсем хăйсен организмĕнче хатĕрлеççĕ. Пурăнать çав чĕрчун шыв тутине те, ĕçес килнине те пĕлмест.

Юхса выртакан шывсем çынсем киçта та кураймарĕç. Сайра-сайра, çырансен хĕррисенче, шыв тумлакан тĕлсем пур: аяла юлнă пăрлăх ирĕлет.

Аякра, тавра курăм хĕрринче, башньă курăнса кайрĕ. Çĕр çыннисен машини çавăнталла вĕçрĕ. Унта вĕсене Марс ученăйĕсем кĕтсе илмелле.

Çӳллĕ çыран аякки. Тӳпенелле пусмасем улăхаççĕ. Шутласа кăларма çук йышлă картлашкасем. Çӳлте, çыран тăрринче, башньă ларать. Темле металтан тунă ăна, нумай вăхăт ларать пулмалла.

Марсиансем çынсене лапамра, йывăçсен хӳтлĕхĕнче, кĕтсе илчĕç. Кунта хĕрлĕ хăйăр çине шăналăк евĕрлĕ япала сарнă, пĕчĕк кăна куркасемпе тĕрлĕ çимĕç лартнă. Çынсем марсиансен çимĕçне тутанса пăхманччĕ-ха халиччен. Акă мĕн паллă пулчĕ вĕсене: марсиансем аш тавраш çимеççĕ иккен. Эрех те çук вĕсен. Те халăх йăли çапла?

Мĕн çини, мĕн çăтни сисĕнмерĕ те. Çĕр çинчи пек, хырăма тултаракан çимĕçсем çук. Юлашкинчен çынсене пĕрер курка сĕт тĕслĕ япăла ĕçтерчĕç. Çынсене вăй кĕчĕ, ывăнни сисĕнми пулчĕ, сывлас килни те иртсе кайрĕ. Ку им-çам пулчĕ, ахăр, ăшра кислород парса тăраканни. Марс çинче кислород Çĕр çинчинчен сахалтарах, çапах чĕрчунсем лайăх пурăнаççĕ, аптрамаççĕ. Марсиансен, пĕр енчен, кăкăрĕсем сарлака (ӳпкисем пысăк пулмалла), тепĕр енчен, кислород кăларакан çимĕçсем пур вĕсен.

Пусма икĕ енĕпе ырă шăршă кăларакан чечексем ӳсеççĕ. Башньă ăшне илсе кĕрекен алăк уçăлчĕ. Пăч-тĕттĕм пӳлĕм. Çӳлте, çаврашка та мăкăрăлчăк маччара, çутă шăтăксем курăнаççĕ. Çĕрле çавсем витĕр çăлтăрсем йăлтăртатаççĕ-тĕр. Кунта марсиансен обсерваторийĕ. Оптикăллă телескопсем ытла та кивелнĕ.

Çутă пӳлĕмре Хĕвел системин моделĕ. Марсиансем хамăр Галактикăна лайăх пĕлни палăрать.

Башньă тăррине хăпарчĕç. Çынсем çак вырăнтан пуçланса каякан пуш хир çине пăхрĕç тетĕлĕнсех кайрĕç. Кунта тĕлĕнмелли япаласем чăнах та пур çав. Инçетре те мар çав тери пысăк радиотелескоп юлашки саланса выртать. Ун диаметрĕ темиçе километр та пулнă-тăр. Çав радиотелескоп ĕçленĕ вăхăтра Марс астрономĕсем мĕнле-мĕнле тĕнчене сăнаман-тăр! Кам пĕлет, ытти цивилизацисемпе çыхăну тытса тăман-ши вĕсем?

Çынсене Марс цивилизацийĕ пĕчĕккĕн сӳнсе пыни аванах палăрчĕ.

Светлов тавралăха бинокльпе пăхса çаврăнчĕ. Кунта пысăк хула юлашки пулнă цивилизаци масарĕ, вилнисен тăпри. Вăл горизонт патне çитичченех сарăлса выртать. Хурлăхлă тавралăх. Нумай пин çул сапаланса выртать пулĕ ĕнтĕ хула юлашки: типĕ вырăнта япала час çĕрмест.

Çынсене ертсе çӳрекен Ут ятлă ученăй Светловпа пĕрле нумайччен тавралăха пăхса тăчĕ. Унтан куçне шăлса илчĕ те, ассăн сывласа, хурлăхлă сасăпа çапла каларĕ:

— Халĕ эсир вилекен планетă çинче!

— Елĕкхи цивилизаии вăйлă пулни çинчен пушă сăмах мар-и? — ыйтрĕ Валентин Владимирович.

Ут авалхи истори докуменчĕсемпе паллаштарма сăмах пачĕ. Анчах малтан патшаран ирĕк ыйтмалла иккен. Халĕ вăл пушă мар-ха, унта çамрăк çын хăнара.

Башньă тăрринчен аялти айлăм лайăх курăнать. Ешерекен лаптăкăн аякри чиккисем курăнмаççĕ. Унта пурнăç вĕркет. Çулсем çинче тĕрлĕ чĕрчунсем йăраланасçĕ, сайра хутра нăрăсем вĕçсе иртеççĕ. Вăрман уçланкисеиче хуласем палăраççĕ.

Вĕçен кайăксем курăнмаççĕ. Пулманши е условисем çуккипе пĕтнĕ-ши?

Валентин Владимирович хăйĕн шухăшĕсене каласа пĕлтерчĕ.

— Марс пичĕ çине пăхатăн та ирĕксĕрех Гаврил Андреевич Тихова аса илетĕн, — терĕ вăл. — Вăл пуçласа янă астробиологи идейисем пĕтĕмпех çиеле тухрĕç, практикă теорие çирĕплетрĕ. Космогони наука каланă тăрăх, планетăсем пĕр процеспа, пĕр вăхăтра тăват-пилĕк миллиард çул каярах пуçланса кайнă. Паллă ĕнтĕ,

Марс çинче те пурнăç тахçанах пуçланса кайнă, Çĕр çинчинчен маларах-тăр та, мĕншĕн тесен Марс пĕчĕк пулни çавăн пек условисем туса панă.

Пуçланса кайнă пурнăç Марс условийĕсене хăнăхнă, эпир хамăр вара Çĕр çинчи условисене хăнăхнă. Марс çинчи пурнăçшăн кунта лайăх, пирĕншĕн Çĕр çинче лайăх, çавăнпа çыншăн çак планетă усăллă-ши? Капиталистсене хаклă чулсем илĕртĕç, пире... Темĕн, марсиансене пулăшас кăмăлпа килсен çеç...

Валентин Владимировичăн юлашки сăмахĕсемпе Светлов килĕшмерĕ. Антарктидăра та пурнăç çăмăл мар, çынсем çапах ĕçлеççĕ. Кирлĕ иккен.

— Вăл çапла, çапла ĕнтĕ, — çаврăнса ӳкрĕ биолог. — Наукăшăн çын темĕне те чăтать.

— Наукă этемшĕн-çке! — терĕ Светлов.

Вăл биолога тĕплĕн каласа ăнлантарасшăнччĕ, мĕншĕн тесен ăна лешин чĕри тĕпĕнче ӳкĕнӳ шухăшĕ тапранса кайнă пек туйăнчĕ. Анчах çав вăхăтра Марина пăлханса кайрĕ. Кирек хăçан та тăпăл-тăпăл çӳрекен хĕр çӳçĕ саланса кайнине те сисмерĕ.

— Сергей Петрович! Сергей Петрович! — пĕлтерчĕ вăл, савăннипе хытă хумханса. — Вадим тупăнчĕ!

Светлов, чĕлхине çыртнă пек, нимĕн те чĕнмерĕ, шуралса кайрĕ, унтан, хăйне аллине илсе, телевидени экранне ĕçе яма хушрĕ.

Сенкер экран çинче ӳкерчĕксем шăваççĕ. Калта каразанĕ. Иккĕмĕш калта çинче хитре сăпкара Вадимпа марсианкă. Марина тутине юн кăлариччен çыртсă лартрĕ. Приборсем хум хăш енчен килнине кăтартрĕç.

Машинă сывлăша çĕкленчĕ, анчах çав вăхăтра экран синче калта караванĕ çухалчĕ?, Вадим йĕрĕ татах пĕтрĕ.

Машинă айĕнче кăтра вăрмансем, хирсем. Икĕ хула урлă вĕçсе каçрĕç. Пĕр тĕлте, пысăк лаптăк çинче, марсиансем йăшăлтатаççĕ, çĕнĕ айлăма тикĕслеççĕ, ирригаци системине майлаштараççĕ. Светлов машинине çав лапама антарчĕ. Тăпран çиелти сийне илнĕ. Кунта тахçан авал тинĕс тĕпĕ пулни паллă: вак чĕрчунсен хуранĕсем пур. Авă, чулланнă амонит выртать.

— Çын! Çын! Кан-кан-кан! — саламлаççĕ марсиансем; çынсем планетă çине анни çинчен хыпар кунта та

çитнĕ иккен.

Светлов машинăран тухрĕ. Калаçу пуçланчĕ. Марсиансем хăйсем мĕнле пурăнни çинчен каласа параççĕ. Закон тăрăх Кан-кан-канра пурте пĕр тан, пурте ĕçлеççĕ. Кам ĕçлет, çавна çитереççĕ, тумлантараççĕ. Укçа тавраш çук. Анчах тĕрĕсмарлăх пур. Хăшĕ çуртра пурăнаççĕ, хăшĕ хăвăлсенче. Тата халăх ĕнси çинче ларакансем те пур-мĕн.

— Чи вăйли — халăх, вăл хăй пурнăçне хăй тăвать, — терĕ Светлов.

Марсиансем шавламарĕç. Пĕлме çук, камран та пулин хăрамарĕç-ши?

Çынсем техникăпа интересленчĕç. Пăс машинисем ĕçлеççĕ, лашасем вырăнĕнче — калтасем.

Тарăн та сарлака каналсене епле туса янă? Планетă пичĕ çинче хăй тĕллĕн пулса тăнă япаласем мар вĕсем. Мĕнле машинăсем пулнă ун чух? Е темиçе пин сул хушши ĕçлесе тунă каналсем-ши вĕсем?

Марсиансен инженерĕ каланă тăрăх, тахçан авал лапамсем тăвакан вăйлă машинăсем пулнă. Ытти планетăсем çине çитекен карапсем те пулнă имĕш. Елĕк карапсем тапранса кайнă вырăнсене кăтартма хатĕррисем те тупăнчĕç.

Марсиансем нумай ыйтусем пачĕç, хăшĕ-пĕри Çĕр çине илсе кайма тархаслаççĕ, кӳршĕри планетă çине пырса курас килет вĕсен.

Лапам çыранĕнче тĕрлĕ сийсем палăраççĕ. Пĕр тĕлте хулăн пăр сийĕ курăнать. Авал кунта шывлă çырма пулнă, каярахпа шăнса ларнă та тăпра сийĕпе витĕннĕ. Пăр айĕнчен шыв шăнкăртатса юхать, пĕр тумламне çухатмасăр труба ăшне кĕрсе каять. Марсиансем ишĕлнĕ çырана тӳрлетеççĕ. Чĕрчунсем вăйлă, пурте сарлака çурăмлă, бронзăран тунă статуйăсем ĕçлеççĕ тейĕн çав.

Машинă, сывлăша хăпарса, карап еннелле çул тытрĕ. Марина Светлов çине ăнланмасăр пăхрĕ. Сергей Петрович ăнланчĕ.

— Ан пăшăрхан, Марина, — терĕ вăл. — Вадим сывă. Хăйĕн пуçĕ пур. Ана сыхлаççĕ, куртăн пулĕ? Халĕ ун енчен сигналсем çук, ăçтан тупăн ăна? Андрианов сăмахĕсем тĕрĕс: Вадима юриех хăйсем патĕнче тытаççĕ.

Аялта çаврака кратер курăнса кайрĕ. Диаметрĕ километртан кая мар. Астероид ӳксе тунă кратер. Пысăк хăвăлтан пăс тухать. Машинă унта анчĕ, хăвăла кĕрсе кайрĕ. Стени графитран. Пăчăланса пырать. Пĕр тĕлте машинă фарисем темле тискер чĕрчуна çутатрĕç, тирĕ хăйĕн çĕленĕнни пек. Каялла çаврăнмалла пулчĕ, кирлĕ мар çĕртен çыхланма кирлĕ мар.

Машинă ытла çӳле те çĕкленеймере — хыçалтан нăрăсем вĕçсе хăпарчĕç, хăвалама тытăнчĕç. Анчах вĕсем кая юлчĕç. Çитейменнине кура, каялла çаврăнчĕç те хăвăл еннелле вĕçрĕç.

— Мĕне пĕлтерет ку? Куртăр-и? — ыйтрĕ Светлов.

— Пире кăмăлламаннисем те пур-тăр çав! — терĕ Валентин Владимирович.

— Эпир паян марсиансем хушман çĕрте пултăмăр. Айăплă! — тавăрчĕ Светлов, ассăн сывласа ярса.

  

  
   Асăрхаттарни
   

    
  
   Асăрхаттарни


   Çынсем караппа юнашар лартнă купол евĕрлĕ хӳтлĕхе пурăнма куçрĕç. Кунта сывлăш пусăмĕ Çĕр çинчи пекех, кислород çителĕклĕ; ăна аппаратсемпе оранжерейă хатĕрлесе тăрать.

Çу вăхăтĕнче Çĕр çинчи майлă микроклимат туса яма ытла йывăр пулмарĕ. Ашă пур, атмосфера пусăмĕ çителĕклĕ. Планетă çинче йывăр газсем нумай. Хамăр сывлăшпа танлаштарса пăхсан, унта аргон, криптон, ксенон темиçе хут çăрарах. Çавăн пек газсем пуррипе Марс атмосферин пусăмĕ Çĕр çинчи евĕрлех. Ахаль мар çил-тăвăлсем тапратнă тусан планетă атмосферинче нумай вăхăт вĕçсе çӳрет, тĕк евĕрлĕ пĕлĕтсем çӳле çирĕм километр таран хăпараççĕ. Çакна астрономсем нумай хут сăнанă. Кислород çеç сахалтарах. Çĕр атмосферинче кислород çирĕм пĕр процент, Марс атмосферинче ун чухлĕ çук, анчах марсиансемшĕн çакă та çителĕклĕ. Кунти чĕрчунсен юнĕ сивĕрех, температури çирĕм пилĕк градусран ытла мар. Валентин Владимирович шучĕпе, çавăн пек чĕрчун атмосферăра кислород сакăр процент çеç пулсан та лайăх пурăнать. Тата йывăрлăх икĕ хут сахал условире йывăр газлă сывлăшра вĕçекен чĕрчунсем шултăра пулмалла. Нумайăшне вĕсенчен çынсем тĕл пулман-тăр-ха.

Çĕр çинчен США космос карапĕ Марс патне çитни, ун орбитипе çӳрени çинчен асăрхаттарчĕç. Килĕштерсе ĕçлеме, кирлĕ пулсан — пулăшма сĕнчĕç. Совет Союзĕн экспедицийĕ марсиансемпе туслашса çитнĕччĕ. Американецсем вĕсемпе килĕштерĕç-ши? Хăйсен патшалăхĕнче негрсене çын вырăнне хуман хыççăн, марсиансене сума сăвĕç-ши? Мĕншĕн «Мирпе» çыхăнмаççĕ-ха тата? Хыпар пурне те шухăша ячĕ.

Кĕтмен çĕртен карап çывăхне нăрă пырса ларчĕ. Унпа Ут ученăй килнĕ. Çынсем патне пычĕ. Васкаса килни паллă. Сăлтавĕ мĕнре-ши?

Малтан Ут купол евĕрлĕ пӳрте кĕрсе пăхрĕ, мухтарĕ, унтан Светлова куçа-куçăн калаçма чĕнчĕ. Вăл ăна планетă çинче çынсене хирĕç пыракан ушкăн чăмăртанни çинчен пĕлтерчĕ. Элимен савни пур иккен, Çĕлен çĕрĕнче пурăнакан халăх пуçлăхен ывăлĕ. Паян ирхине вăл патша патне Элимене çураçма килнĕ пулнă, анчах хĕр çамрăк çынпа çӳреме тухса кайнине пĕлсен, çилленнĕ, çынсене хăваламашкăн сăлтав шырать.

— Патша мĕнле йышăннă çав качча? —ыйтрĕ Светлов.

— Халăх йăли тăрăх, хĕр хăй каччине кăмăллать пулсан, ашшĕ çав ĕçре ним те тăваймасть, — терĕ Ут.

— Пире çак хыпара пĕлтерме хăрамастăн-и? — интересленчĕ Светлов.

Çук, Ут кунта патша хушнипе килнĕ иккен. Çĕлен çĕрĕнчи пуçлăха патша юратсах каймасть.

Светлов Марс çинче халăхсем пĕр-пĕринпе мĕнле пурăнни çинчен пĕлесшĕн пулчĕ. Ут каланă тăрăх, планетă çинчи халăхсем килĕштерсе пурăнаççĕ, мĕншĕн тесен ирригаци системи пуриншĕн те пĕрре, çав çыхăнтарса тăрать. Шыв пирки хирĕçӳсем пулкалаççĕ, анчах вăрçă патне çитмеççĕ. Йăла тăрăх, кам вăрçă пуçлать, çав шывсăр юлать. Вĕçекен çĕленсем пĕр-пĕрин çине яркаланă тапхăрсем пулкаланă.

Светлов вĕçекен çĕленсем çинчен ыйтса тĕпчесшĕнччĕ, анчах Ут васкать иккен, тепре килсен тĕплĕн каласа пама пулчĕ. Халĕ унăн, патша хушнипе, Элимепе Вадима хăваласа çитмелле, асăрхаттармалла вĕсене, усал шухăшлакансенчен сыхламалла, тата паллă вырăнсене курса çӳреме пулăшмалла.

Нăрă патне каяс умĕн Ут тепĕр хут асăрхаттарчĕ, сыхланма канаш пачĕ, каялла таврăнсан, калаçмалли пысăк сăлтавсем пуррине пĕлтерчĕ.

«Инкексем пуçланаççĕ, — шухăшларĕ Светлов. — Мĕн кĕтет çынсене ыран?»

  

  
   Çĕлен тинĕсенче
   

    
  
   Çĕлен тинĕсенче


   [[I,410]] сигнал парать! «Конкорд» сигнал парать! Итлĕр пире, пăхăр, Марс çине килнĕ совет çыннисем! Хĕрӳллĕ салам сире. Кăтартăр хăвăра. Сиртен инçе мар, Çĕлен тинĕсне анатпăр!»

«Мир» калаçать, «Мир» кăтартать! Итлетпĕр сире, «Конкорда» куратпăр. Эсир Марс çине ăнăçлă çитнипе хĕпĕртетпĕр. Чун-чĕререн салам. Кĕтетпĕр!»

Экран çинче США ученăйĕсен карапĕ. Акă вăл Марс атмосферине кĕчĕ, тормăзланă вăхăтра вут пĕрĕхрĕ, «Мир» урлă каçса, кăнтăр еннелле кайса çухалчĕ.

Икĕ сехетрен экран çинче татах космос карапĕ курăнчĕ. Пушă хирте ларать. Çынасем курăнмаççĕ-ха. Карап йĕри-тавра нăрăсем вĕçсе çӳреççĕ. Американецсем чипер ларни çинчен пĕлтерчĕç, «Мир» экипажне хăнана чĕнеççĕ.

Светлов кĕскен марсиансем çинчен каласа пĕлтерчĕ, вĕсемпе килĕштерме канаш пачĕ. Совет çыннисем американецсене ырă сунаççĕ, вĕсем пулăшма хатĕр, çул хыççăн кансанах, экспедицисем умĕнче тăракан задачăсене пĕрле сутсе явма чĕнеççĕ.

Американецсем килĕшрĕç.



* * *

Талăк иртрĕ. «Конкорд» шарламасть. Тĕлĕнмелли çук: килнĕ çынсен çĕнĕ тĕнчене хăнăхмалла-çке.

Сасартăк сехĕрлентерекен хыпар çитрĕ. Американецсем сигнал параççĕ:

— Пулăшăр! Пулăшăр! Çăлăр! Çăлăр!

Урăх сас-чĕвĕ çук. Мĕн пулнă? Мĕнле пулăшу кирлĕ? «Миршĕн» те хăрамалли çук-ши? Планетăн мĕнле вăрттăнлăхĕ хăй вăйне кăтартать-ши? Авари пулнă-ши, тискер чĕрчунсем çулăхнă-ши, марсиансемпе килĕштереймен-ши е урăхла инкек сиксе тухнă-ши?

Андриановпа Марина карап ăшĕнче юлчĕç. Светловпа Валентин Владимирович машинăпа американецсене пулăшма кайрĕç. Йывăрлăхра çынсене пăрахмалла мар. 

Çанталăк аван тăрать. Кăнтăр енчен вăйлă мар çил вĕрет. Унта-кунта шурă пĕлĕт чăмаккисем шăваççĕ.

Аялта вăрмансем, хирсем, татах вăрмансемпе хирсем. Астрономсем ят панă «тинĕссем» вĕсем. Сайра хутра хуласем курăнкалаççĕ. Çакă вăл планетă халăхĕ ытла йышлах маррине кăтартать.

Сывлăшра нăрăсем хирĕç пулкалаççĕ. Аялта тӳрем çулсемпе калтасем çӳреççĕ, вĕсемпе марсиансем темскер турттараççĕ. Марсиансене питĕ шултăра чĕрчунсем пăхăнаççĕ. Те вĕсем те ăслă чĕрчунсем, Çĕр çинчи тинĕссенчи дельфинсем пеккисем? Çĕр çыннисем малтан вĕсене аппаратсем тесе шутланăччĕ.

Çапла, хăйсемле пурăнаççĕ, хăйсемле ĕçлеççĕ марсиансем. Ют планетă çыннисем килни вырăнлă-ши?

Аякра, симĕс вăрмантан инçе мар, хăмăр тавралăхра карап ларни курăнчĕ. Машинă çавăнта анас умĕн ун патĕнчен нăрăсем вĕçсе хăпарчĕç те вăрман еннелле кайрĕç.

Светловпа Валентин Владимирович люксене ярах уçса пăрахнă карап ăшне кĕчĕç. Унта пĕр çын та çук. Шултăра хурт-кăпшанкăсем çеç хуçаланса кĕшĕлтетеççĕ тата çынсем ĕçе янă аппаратсем хăйсем сĕрĕлтетеççĕ.

  

  
   Авалхи ăславçăсем патĕнче
   

    
  
   Авалхи ăславçăсем патĕнче


   Вадимăн тĕлĕрни иртсе кайрĕ. Сĕм-тĕттĕм. Вăрманпа пыраççĕ. Умри çул курăнмасть. Калтасен куçĕ çивĕч пулас—аташмаççĕ те, такăнмаççĕ те. Кĕмĕл шăнкăравсем тĕнкĕлтетеççĕ, пĕр енче шăрчăксем чăрăлтатса ячĕç те такамран хăраса чарăнчĕç.

Чăтлăхсенче çутă хуртсем курăнкалаççĕ. Темиçе хут пуç тăрринченех Çĕр кайăкĕ çаврăна-çаврăна кайрĕ: те тăмана, те çара çерçи, те çунатлă хурт пулчĕ.

Шăнкăрав сасси те, шăрчăксем чăрăлтатни те вăрмана вăратмарĕ. Лĕм çил çуккипе çулçă та силленмест. Чăтлăхăн вĕçĕ-хĕрри те çук пек туйăнать.

Анчах часах вăрмантан тухрĕç. Халĕ çеç хăпарнă Фобос чуллă çырана çутатнă. Тĕрленĕ хапха патне çитрĕç. Хура юпасем çинче, чĕрĕ пекех, темле металран тунă хăлатсем лараççĕ, чĕрнисенче пӳскесем, рубин лартнă куçĕсем йăлтăртатаççĕ.

Хапха умĕнче тăракан хуралçăсем калтасене чарчĕç, килнисене пăхрĕç, тĕрĕслерĕç. Çул çинче хуса çитнĕ Ут вĕсене хăйсен чĕлхипе темскер каларĕ. Хапха кĕмсĕртетсе уçăлчĕ. Килнисем коридора кĕчĕç. Стенисене хура гранитран тунă. Çурма тĕттĕм. Малта кăшт çынла калаçма вĕреннĕ Ут пырать. Хыçалтан пысăк çуртасем йăтнă хуралçăсем пыраççĕ. Коридор аялалла анать. Нумайччен утрĕç. Аннăçемĕн сывлама çăмăлланать. Никам та сас-чĕвĕ кăлармарĕ-ха. Икĕ алăк витĕр пысăк зала кĕчĕç. Хуралçăсен пысăк çуртисен çутисем ун стенисене аран-аран çутатаççĕ. Хыçалти стени çинче мозаикăллă картинăсем. Пирвайхи картини Хĕвел тĕнчине кăтартать. Планетăсем хăйсен вырăнĕнче. Уйрăмлăхсем: Марспа Юпитер хушшинче пысăк планетă, Марсăн Фобоспа Деймосĕ çук, Çĕрĕн уйăхĕ курăнмасть, ун вырăнне Марспа Çĕр хушшинче пысăк мар планетă, тен, Уйăхах-и вăл? Çак картинă Марс çинче цивилизаци тахçан авалах пуçланса кайнине кăтартать.

Тепĕр картини ытла та тĕлĕнтерет. Марса Фобоспа Деймос çутатаççĕ. Вĕсен хушшинче пуклак ракетасем çӳреççĕ. 

Виççĕмĕш картинă. Марспа Юпитер енчи кӳрши хушшинче вăрçă пырать. Пĕр-пĕрин çине термоядерлă ракетăсем яраççĕ. Кӳршĕри планетă арканса каять. Хăйĕн аллинчи вăйне тытса чарайман пулас. Чиксĕр нумай туса хунă вăрçă хатĕрĕ арканнă-ши е термоядерлă реакци пĕтĕм планетине ярса илнĕ-ши?

Тăваттăмĕш картинă. Марсиансем планета пичĕ çинче анлă та тарăн лапамсем тăваççĕ. Планетăн çиелти сийне термоядерлă вăй сирпĕтет, утса çӳрекен мăн машинăсем ĕçлеççĕ, çынсем вырăнĕнче — роботсем.

Пиллĕкмĕш картинă. Пысăк кратер варринче космос карапĕ. Ун ăшне кĕрекен марсиансем ӳпре пек çеç курăнаççĕ. Тĕлĕнмелле пысăк карап. Кунта космодром, анчах те Марс çинчи, те Фобос çинчи, те Деймос çинчи?

«Елĕкхи, ĕлĕкхи, авалхи тĕнче», — шухăшларĕ Вадим. Авалхи Марс çинче цивилизаци питĕ çӳлте тăни паллах, анчах мĕн пирки каялла кайнă-ши вăл?

Зал маччинче мăн хăлат. Çуначĕсене икĕ еннелле сарнă, икĕ урипе икĕ пӳске хĕстернĕ.

Ытти стенасем çинче те мозаикăллă картинăсем. Вĕсене Вадим пăхса тухаймарĕ, ăна тепĕр пӳлĕме васкатрĕç.

Хура мрамортан тунă пусма картлашкисем тăрăх çӳлелле хăпарчĕç, кĕмĕл стеналлă пӳлĕме кĕчĕç. Кунта урайĕ хĕрлĕ мрамортан. Шурă мрамортан тунă пилĕк пьедестал çинче пилĕк хура тупăк. Хупписене кĕленче евĕрлĕ материалтан тунă. Тупăкĕсенче бальзамланă марсиансем выртаççĕ. Типсе кайнă вĕсем, çӳçĕсемпе сухалĕсем шап шурă.

Вадим тупăкра выртакансем мĕн енĕпе хисепе тивĕçлине пĕлесшĕн пулчĕ. Кăшт çынла калаçма вĕреннĕ Ут аран-аран çапла ăнлантарса пачĕ.

Тахçан авал планетă çинче ăшăрах пулнă, Хĕвел пысăкрах курăннă, хытăрах хĕртнĕ. Тинĕссенче шывсем хумханнă, типĕре вăрмансем кашланă, хирсем ешернĕ. Пушă хирсем пулман. Кайăк-кĕшĕк, хурт-кăпшанкă хисепсĕр йышлă пулнă, нумайăшĕ сывлăшра вĕçсе çӳренĕ; мăн эрешменсем, нăрăсем, калтасем, çĕленсем çавсенчен юлнă ĕнтĕ. Елĕк тата марсиансен халăхĕ те йышлăрах пулнă.

Планетă майĕпе сивĕннĕ, сывлăш сайраланнă. Авалтан юлнă хыпар-хăнарсем планетă хăй нумай ăшă кăларнине пĕлтереççĕ. Халĕ вара ун ăшши питĕ тарăна пытаннă.

Пурнăç ырлăхĕсем начарланнăçем начарланаççĕ. Çĕр айĕнчи пуянлăх пĕтсе пырать. Халăх пуçлăхĕсем ученăйсене урăх тенчене куçма майсем шырама хушаççĕ. Инженерсемпе ученăйсем планетă валли икĕ спутник тăваççĕ—«Çывăхраххине», «Инçереххине». Çав спутниксем çине чи хаклă та чи кирлĕ япаласене куçараççĕ. «Çывăхраххин» ăшне халăх культури музейне пытараççĕ, иккĕшин çинче те космодромсем тăваççĕ. Нумай тапхăр хушши «Çывăхраххипе» «Инçереххи» çинчен хăпаракан карапсен вучĕсем çиçнĕ. Мĕн пулнă кайран, ăçта кайса çухалнă спутниксем çине вĕçсе ӳкнисем — никам та пĕлмест.

Планетă çинче тăрса юлнă марсиансен юлашки вилсе пĕтме тытăнать. Мĕн пур вăй, метал — пĕтĕмпех спутниксем, карапсем тума кайнă. Ăславçăсем, ăстайлисем планетă çинчен тарнă. Пурнăç хĕсĕнсе пырать, юлнă халăх сахалланнăçем сахалланать. Çав вăхăтра юлнă халăх пурнăçне йĕркелесе яма тăрăшакансем тупăнаççĕ. Планетă çинче пилĕк ученăй юлнă, — çуралнă çĕршывне пăрахса хăварасшăн маррисем, тăван халăхне юратаканнисем. Çавсем ертсе пынипе, халăх ура çине тăрать, мĕн пур вăйне тырă-пулă акса ӳстернĕ çĕре хурать, çĕрĕнкунĕн ирригаци системине майласа пурăнать. Нимсĕр тăрса юлнă планетă çинче метал юлашкисенчен ăславçăсем ирригаци системи валли пысăк мар машинăсем тăваççĕ. Халăх ĕмĕчĕ — «Çывăхраххине» каялла антарасси, унта музей, авалхи кĕнекесем, хăй вăл тап-таса металтан. Анчах хальхи вăйсемпе ăна çĕнтерес çук.

Халăх пурнăçне йĕркелесе янă ăславçăсене манмаççĕ, вĕсене чаплă пытарнă. Çакăнти пӳлĕмсенче авал çырса хăварнă ылтăн хăмасем пур, анчах вĕсене халĕ никам та вула пĕлмест, чĕлхи те çухалнă.

Чăн-чăн тĕлĕкри пек туйăнса кайрĕ Вадима. Ĕненме те хĕн. Ытла та пысăк цивилизаци тапхăрне çитнĕ Марс тахçан авалах каялла кайнă, халĕ аран-аран пурăнать, ăна Çĕртен пулăшу памалла.

Пилĕк марсианин мавзолейĕнчен каялла тухнă çĕре Хĕвел хăпарнă. Хитре кун пуçланать. Хуралçăсем калтасене майланă вăхăтра Элиме, Вадим хулĕнчен тытса, вăрман еннелле утрĕ. Вĕсен хыçĕнчен Ут пырать.

Çыран патĕнчен калтасем тапраниччен чылай малалла утрĕç вĕсем. Сасартăк кĕмсĕртетни илтĕнчĕ, утса пыракансем каялла çаврăнса пăхрĕç. Хапха тĕлĕнче тĕтĕмпе тусан çĕкленнĕ, чулсем сирпĕнчĕç.

Вадим, нимĕне пăхмасăр, çавăнта чупрĕ. Çӳлтен чул катăкĕсем лап-лап ӳкеççĕ. Çыранпа хапха тĕрĕс-тĕкелех, анчах калтасем те, марсиансем те пĕтнĕ, сывлăшра тĕтĕмпе тусан кăна: темĕскерле взрывчаткă арканнă кунта. Таврара пĕр чĕрчун та курăнмарĕ. Кам ĕçĕ ку? Паллă мар.

Элимепе Вадим çула лайăх пĕлекен Ут хыççăн утрĕç. Пайтах вăхăт иртрĕ. Пулăшу нихăш енчен кĕтме çук: кам систерĕ хăрушă хыпара кирлĕ çĕре?

Малта пыракан Ут тĕрекле пырать, Вадим та ывăннине туймасть-ха, анчах Элиме халтан кайрĕ. Вадим ăна йăтрĕ. Васкамалла. Каç пуличчен вăрман витĕр тухмаллах. Çулĕ тикĕс мар. Тĕлĕ-тĕлĕпе чул анчах. Кăнтăрлапа Вадим хăй те ывăнса çитрĕ. Кислород сахалли сисĕнет. Пырсан-пырсан, вăл кислород аппарачĕпе усă курать.

Ут чăтăмлă пырать-ха, бронзă тĕслĕ пичĕ çинче пĕр тар тумламĕ курăнмасть, хĕрлĕ тутисем çеç кăшт шупкаланчĕç.

Пĕр уçланкăра канма ларчĕç. Хĕвелпе ăшăннă чул айĕнчен çăл тухать. Ĕçрĕç, çăвăнса тасалчĕç. Вăйран кайнă Элиме каччă чĕркуççийĕ çине ларнă, те çывăрать, те çывăрнă пек тăвать.

Вадим çыхăну аппаратне аллине тытрĕ: ĕçлеттерме май çук-ши? Сасă илтĕнет, паллакан, çывăх, хаклă сасă: «Вадим! Вадим! Эпĕ Марина! Прием!»

Аппарат аванах ĕçлет: хĕвел ăшши вăй аккумуляторĕсене чĕртсе янă. Вадим хĕпĕртесе кайрĕ, кĕскен мĕн пулнине пĕлтерчĕ, хăй ăçтине кăтартрĕ. Карапран кĕтме хушрĕç.

Кăшт тăрсан, чăнах та, машинă персе те çитрĕ.

Эфирта тăнăçлă. Американецсенчен нимле сигнал та килмест. Кан-кан-канра та çĕнĕ хыпар-хăнарсем илтĕнмеççĕ. Акă, халĕ çеç Вадим таврăнчĕ. Вăл та, тата унпа пĕрле килнĕ Утпа Элиме те американецсем ăçта кайса çухални çинчен илтмен.

Марина радиолокатора ĕçе ячĕ. Экран çине хура пăнчăсем тухрĕç. Вĕсем ӳснĕçем ӳсеççĕ. Çывхараççĕ. Халĕ бинокльпе пăхсан та аван курăнаççĕ. Ха, çунатлă удавсем! Вĕçнĕ май, кӳлеписене çĕр çинче шунă чухнехи пекех авкалантараççĕ. Çăварĕсене уçса хупни те паллă. Йышлăн вĕçсе килеççĕ, вăтăр ытла. Ут шăпах çак çĕленсем çинчен каланăччĕ-тĕр ĕнтĕ. Валентин Владимирович ӳкерсе илме пуçларĕ. Тĕлĕнмелле кинокадрсем тухма пултараççĕ. Ĕненĕç-ши Çĕр çинче? Авал Австралирен утконос кĕлеткине Европăна илсе килсен, никам та ĕненмен, шарлатансем улталаççĕ, тенĕ вĕреннĕ çынсем. Çавăн пек пулмĕ-ши Çĕр çине çак кадрсене илсе çитерсен?

Планетă çинче япалан йывăрăшĕ сахаллипе çунатлă удавсем çăмăллăнах вĕçсе çӳреççĕ. Халĕ вĕсем тĕрлĕ тĕле сапаланчĕç, тем шыраççĕ. Пĕри карап йĕри-тавра темиçе хут явкаланчĕ, иллюминатор витĕр те çăварне карса анасларĕ, унтан, çынсем патне кĕме çуккине кура, хӳри веçĕпе çапрĕ те çӳлелле вĕçсе хăпарчĕ.

— Ай, карланкă! Куртăр-и шăлĕсене? — ахлатрĕ Валентин Владимирович. — Пурсăмăра çăтма та вăйĕ çитĕ!

Çав вăхăтра шăхăрни илтĕнчĕ. Çӳле вĕçсе хăпарнă çĕлен аялалла вăркăнса анчĕ те карап çумĕнче ларакан куполлă çурта пĕр енчен кĕрсе тепĕр енне çиçĕм пек шăтарса тухрĕ.

— Çĕлен хирĕнчен килнисем! — терĕ лăпчăнса ларнă Элиме. Питне тата хытăрах сенкер сĕм çапрĕ, хĕрлĕ тутисем шупкаланчĕç. — Пĕтереççĕ вĕсем! Мана шыраççĕ! Юриех тапратса янă вĕсене!

— Камсем? — ыйтрĕ Светлов.

Элиме чĕнмерĕ, аллисемпе питне хупларĕ. Ут каласа ăнлантарчĕ, хăй нумай пулмасть асăрхаттарнине аса илтерчĕ. Çĕленсене Кан-кан-кан халăхне çилленнисем янă-мĕн. Ку вăл Элиме каччин, Çĕлен çĕрĕнчи пуçлăх ывăлĕн, ĕçĕ. Вăл çынсене хăваласа ярасшăн пулмалла.

Валентин Владимирович çĕленсем, нăрăсем, эрешменсем планетă халăхне мĕнле итленине пĕлесшĕн пулчĕ.

Аслă нăрăсемпе эрешменсем Кан-кан-канра пурăнаççĕ иккен, Çĕлен çĕрĕнче пурăнакан çунатлă çĕленсем те марсиансене ăнланаççĕ, хуçисене пăхăнаççĕ, анчах ытла тискерскерсем, ниме те шеллесе тăмаççĕ.

Çĕленсем çынсем патне усал шухашпа пыни лайăх палăрчĕ, нимĕн тумасăр пăхса тăма юрамасть, эртелĕпе вĕсем карапа та сиен тума пултарĕç, çавăнпа Светлов малтан тирĕннĕ çĕлене лазер туппипе тĕллерĕ. Вĕçекен çĕлен сасартăк çăмхаланчĕ, унтан вутпа тĕтĕм кăларса, кĕрĕслетсе анчĕ, ӳксенех çурăлса кайрĕ.

Çĕлен ушкăнĕ, пĕр çĕре пухăнса, çӳлте çаврăнса çӳреме тытăнчĕ. Те темскер кĕтеççĕ, те хăйсемле канашлаççĕ. Акă, чăрсăртараххи аялалла вăркăнса анма пуçларĕ. Вăл карапа тĕллĕни паллах, çавăнпа Светлов çавăнтах ăна лазер туппипе персе салатса ячĕ.

Çĕленсем çаплах çаврăнса çӳреççĕ-ха. Çук, вĕсене салатса ямасан юрамасть, хăваласа тартас пулать. Хăшĕ-пĕри, авă, хула еннелле сулăнчĕç, унта-кунта тирĕне пуçларĕç. Çавăнпа Светловпа Андрианов машинă çине ларса çӳлелле хăпарчĕç. Валентин Владмировичпа Вадим лазер туппи патĕнче юлчĕç, Марина—сăнаканни, сывлăша хăпарнă машинăпа çыхăну тытса тăраканни. Утпа Элиме хăранă та, тĕлĕннĕ те, пĕр-пĕринпе пăшăлтатаççĕ. Авалхи ăславçăсем патĕнчен таврăнсан килĕсене те кайса ĕлкĕреймерĕç вĕсем — çĕленсем персе çитрĕç. Планетă çинче, Ут калашле, нихçан пулман пăтрану пуçланса каять пулмалла.

Сывлăшра çапăçу пуçланчĕ. Аманнă çĕленсем аялалла çатăлтатса анаççĕ. Çапăçу хĕрсе пынă вăхăтра, пĕр пысăк çĕлен хӳрипе çапнă хыççăн, машинăн радиолокаторĕ пăсăлчĕ. Светлов чарса та ĕлкĕреймерĕ — Андрианов, машинăран тухса, ун тăррине улăхса кайрĕ. Машинăна вара пĕр тĕлте вĕçтерсе тăмалла пулчĕ. Çав вăхăтра, сисмен çĕртен, пĕр çĕлен Андрианова хӳрипе аяккинелле ывăтрĕ. Çĕлен çăварне карнă, акă, хуса çитсе, çынна çăтса ярас пек пырать, шĕвĕр те шурă шăлĕсем таçтанах курăнаççĕ. Капитан çухалсах каймарĕ, лазер пăшалĕпе тĕллерĕ, унтан парашюта уçрĕ. Тĕтĕм кăларакан çĕлен вашлаттарса анса çухалчĕ. Парашютпа анакан Андрианова Светлов машинăпа хуса çитсе лартрĕ.

Юлашки çĕленсем хăйсене инкек кĕтнине ăнланчĕç, тарчĕç. Вĕсене хĕтĕртсе яни паллă. Тата мĕн пулĕ-ши? Чăн-чăн сăлтавĕ мĕнре-ши?

  

  
   Çĕрлехи хăна
   

    
  
   Çĕрлехи хăна


   Светлова труба сассисем вăратрĕç. Карап йĕри-тавра çутăсем ялкăшаççĕ. Ку ахаль мар: сĕм-тĕттĕм çĕр варринче килнĕскерсем, туслă марсиансем мар-тăр. Параппансем пĕр чарăнми кĕрлерĕç. Килнисем çынсене ыйхăран вăратасшăн пулни паллă, çапăçма килнĕскерсем çапла хăтланас çук.

«Мир» ăшĕнче пурте вăранчĕç, тумланчĕç, пĕр çĕре пухăнчĕç. Марина çеç çыхăну аппарачĕсен пӳлĕмĕнче юлчĕ.

Андрианов карап алăкне уçрĕ, çутатрĕ. Тулта çамрăк марсиан тăрать, ун хыçне юлташĕсем кĕпĕрленнĕ. Çамрăк марсиан чĕнессе кĕтмерĕ, алăкран карап ăшне кĕчĕ, çынсем чарса та ĕлкĕреймерĕç.

— Эпĕ Ур, Çĕлен çĕрĕнчен! — терĕ вăл.

Светлов, Андрианов, Валентин Владимирович, Вадим хăйсен ячĕсене каларĕç.

Ур Вадим патне пычĕ, йĕри-тавра çаврăнчĕ, унтан ун умне тăрса, хăйĕнчен нумай çӳллĕ çын çине тинкерсе пăхрĕ.

— Вадим! — пӳрнипе тĕртрĕ вăл çын кăкăрне. Куçĕсем вут кăлараççĕ, хитре питне сенкер сĕм çапнă, сарă çӳçĕ вирелле тăнă. Анчах вăл çавăнтах хăйне алла илчĕ пулас, каялла чакрĕ, пурин çине те пăхса, сăмах пуçларĕ.

— Марсиансем, авалхи йăла тăрăх, хăнисене вĕлермеççĕ! — тĕлĕнтерсе пăрахрĕ çынсене Ур. —Ан хăрăр!

— Эпир пĕрре те хăрамастпăр, марсиансем ырă чĕреллине, хамăрпа туслă пулма тăрăшнине шанатпăр, — хуравларĕ Светлов.

Ур те илтмерĕ, те ăнланмарĕ, çапла каларĕ:

— Пирĕн планетă çинче вĕлерекенсем çук!

— Вĕçекен çĕленсем вара? —ыйтрĕ Валентин Владимирович. Халĕ çынсене хăйсен умĕнче кам тăни паллă пулчĕ — çĕленсене хĕтĕртсе яраканни.

— Вĕсем çĕленсем, — çăмăллăн каларĕ Ур. — Чăн-чăн марсиансем çинчен сăмах пырать. Вĕсем хăнисене вĕлермеççĕ, хисеплĕ ăсатаççĕ. Хăçан каятăр? — Ур çынсем çинчен куçне илмест, хурав кĕтет.

— Хамăр ĕçе туса пĕтерсен каятпăр, — терĕ Светлов.

— Вăраха тăсатăр. Эпир васкатма пултаратпăр! — çынсем çине пăхрĕ Ур.

— Мĕнле сăлтавпа, мĕнле майсемпе? — ыйтрĕ Светлов.

— Сăлтавне хăвăрах пĕлетĕр. Майсене хамăр пĕлетпĕр.

— Тӳррипе калăр!

— Васкамастăр пулсан, карап айне хăвăл туса кĕме пултаратпăр. Карап путса ларсан, каялла каяймас-тăр вара! — тӳррипе каларĕ Ур.

Хыпар çынсене тарăн шухăша ячĕ, хăратрĕ те. Марсиансем карап айне чавса кĕме пултараççĕ, çакна тума ăста вĕсем. Планетă айĕпе хывнă çулсем нумай. Çук, марсиансемпе епле те пулин килĕштермелле.

— Эпир сирĕнпе туслă пурнасшăн, мирлĕн пурнас-шăн, — терĕ Светлов. — Эсир хăвăр усал тума шухăш тытсан, çынсем те пăхса тăмĕç, çĕленсене асăрхаттарнине шута илес пулать.

— Ун патне çитес мар тесен, хăвăртрах кайăр пирĕн патăртан, хамăрла пурăнма ан чăрмантарăр! — тархасларĕ Ур.

Светлов Кан-кан-канри пуçлăх çынсене пурăнма килĕшӳ пани çинчен пĕлтерчĕ, Ур ăна хăлхине те чикмерĕ: уншăн пур пĕрех имĕш. Килĕштерсе пурăнма сĕннине хирĕç Ур кăшкăрса пăрахрĕ.

— Улталатăр! — терĕ вăл. — Эсир пирĕнпе вăрçă пуçланă та ĕнтĕ. Эпир сире чĕнмен — эсир килтĕр, сире хăвăр килĕре таврăнма тархаслатпăр — итлеместĕр. Çав вăрçă пуçламăшĕ мар-им?

— Эпир сире усал тумастпăр. Çĕр çыннисем марсиансене тĕнчине улăштарса лайăхлатма пулăшĕç, — ӳкĕтлерĕ Светлов.

— Пире сирĕн пулăшăвăр кирлĕ мар! — урсах кайрĕ Ур. — Хамăршăн хамăр тĕяче лайăх! Виçĕ кун паратпăр сире. Кайран ан ӳпкелĕр! Паянах хăвăл чавма пуçлăтпăр.

— Эпир чăрмантарсан? — тавлашăва хутшăнчĕ Ан-дриаиов.

— Хăш енчен чавма тытăннине эсир пĕлес çук! — Ур алăк еннелле утрĕ. Çав вăхăтра Марина тухрĕ. Ур чарăнчĕ. Ун умĕнче нихăçан курман Çĕр хĕрĕ. Ун хура куçĕсемпе хура çӳçĕсем çутă пайăркисемпе йăлтăртатаççĕ, сĕткенлĕ хĕрлĕ тутисем йăл кулса, шап-шурă

тикĕс шăлĕсене кăтартаççĕ.

Марсианин пĕр вырăнта хытса кайрĕ, Марина çинчен куçне илмест. Мĕнле шухăшсем-ши ун пуçĕнче? Тен, ахалех кӳреннине туйса илчĕтĕр, çын Марс хĕрне кăмăллама пултарайманнине ăнланчĕ-тĕр.

— Çук! — ассăн сывласа ячĕ сарлака кăкăрĕпе Ур. — Чечеке усал тума пултараймастпăр. Пирĕн планетă çинче хĕрарăм шанчăклă сыхăра. Пурăнăр, Çĕр çыннисем!

Ур карап алăкĕнчен тулалла сикрĕ. Таврари çутăсем сӳнчĕç.

  

  
   Дневник
   

    
  
   Дневник


   «Мир» çыннисем патне кĕтмен, шухăшламан хыпар çитрĕ. Марсиансем çывăхри васанра çын выртнине пĕлтерчĕç. Ăна эрешменсем çыхлантарса парахнă-мĕн. Лешĕ планетă йĕркелĕхне пăснă имĕш.

Хынар карапри çынсене пăлхантарса ячĕ. Ку ют çын «Конкорд» экипажĕнчен пулни паллах. Анчах сывă-ши вăл? Американецсемпе мĕнле мыскара пулса иртни çинчен ун урлă пĕлме пулать. Тĕлĕнтерекен вăрт-тăнлăх! Ăçта кайса кĕнĕ ученăйсем? Чăрсăрла планетă çиие тухса хăйсен ирĕкĕпе тыткăна лекрĕç-ши?

Светловпа Валентин Владимирович ют çын патне çитрĕç, пăхрĕç, тĕлĕнсе хытсах кайрĕç. Ку леш иккен, Утрав çине СШАран пырса кайнă Чолон, сарлака çă-варли. Пăх-ха, кунта та çитнĕ, кунта-Та~Совет Союзĕ экспедицийĕпе çыхăнасшăн пулнă пулас. Скафандрпа кислород балонĕсем пушанман, вилĕмĕ урăх енĕпе çит-нĕ ахăр.

Питĕ шел: «Конкорд» экипажĕ ăçти татах паллă мар. Чолон пек, пурте сапаланса кайман-ши?

Вилнĕ çын умĕнче михĕ выртать. Салтса пăхрĕç. Тап-таса алмаз, икĕ пăтран та кая мар пулĕ. Капиталистсен ĕмĕче. Планетă çине ларсанах мул пухма тытăннă. Кунта кашни кристалĕ миллионер пурлăхне сутăн илме пултарать-тĕр. Кам пĕлет, хăш-пĕр кристалĕ Çĕр çинчи миллиардран та кая тăрас çук: ытла та пысăк, ытла та таса, ытла та хитре!

Светловпа Валентин Владимирович пĕр-пĕрин куçĕнчен пăхрĕç, пĕр-пĕрне ăнланчĕç. Светлов миххе васана силлерĕ. Хаклă чул хĕвел çутипе вут пек çунса йăлтăртатать.

Чолона пытарнă чухне кĕсйинчен хулăн тетрадь тухса ӳкрĕ. Ку — дневник иккен. Ана вăл хуçине отчет пама çырса пынă пулас.

Дневникри паллăрах сыпăксем çаксем пулĕ:

«Мир» хыççăн вун икĕ кунтан тухрăмăр. «Конкорд» ятлă пирĕн карап аван пырать, пăхăнать. Анăçлă кун çула тухрăмăр...»

«Марс çинче пирĕн экспедици пуçлăхĕ коммунистсемпе пĕрлешсе ĕçлесшĕн. Пуçне таясшăн вĕсен умĕнче. Çук, килешмĕпĕр. Марс — Антрактидă пăрлăхĕ мар, Антрактидăра уйăрмалли çук, Марс — пысăк тĕнче, пулас колони...»

«Коммунистсем пирĕн Пысăк Сырт çине ларнă. Вăрттăн автоматлă станци ярса питĕ лайăх турăмăр. Вăл «Мире» чĕнсе илчĕ, марсиансен сигналĕ тесе йышăнчĕç. Пирĕн вымпел ӳкнĕ тĕл — пирĕн!..»

«...Марс патне çывхаратпăр. Вăрмансем, хуласем палăраççĕ. Пирĕн пулас колони. Эпир — Колумбсем!..»

«...Коммунистсене саламларăмăр. Вĕсем те пире саламларĕç. Хĕпĕртени курăнать. Ученăйсем-çке! Марс чĕрчунĕсемпе паллашма ĕлкĕрнĕ вĕсем, туслашнă, килĕштерме канашлаççĕ. Çитсен курăпăр...»

«Вăйли енче тĕрĕслĕх, çавна манмаççĕ американецсем...»

«Марс орбитипе çаврăнатпăр... Çывхаратпăр... Атмосферă пурри палăрать. Тĕк евĕрлĕ шурă пĕлĕтсем пур. Кратерсем чашăксем пекех. «Мир» урлă каçса кайрăмăр. Тепре çаврăнсан, çавăн çывăхне ларасшăн пирĕн экспедици пуçлăхĕ...»

«Карап планетă çине ăнăçлă ларчĕ, пырса перĕннине сисмерĕмĕр те. Эпир «Мир» ларнă Пысăк Сыртран инçе мар антăмăр, пирĕн вырăна хамăр ученăйсем «Çĕлен тинĕсĕ» теççĕ. Карттă çинче те çаплах кăтартнă…»

«Эпир тăваттăн. Коммунистсене хамăр ăнăçлă ларни çинчен пĕлтертĕмĕр. Канма канашларĕç. Ăçта унта канмă! Часрах планетă çине тухса курасчĕ. Çĕр çинчен хыпарсем ыйтса анратаççĕ. Пирĕн ученăйсен шучĕпе, нимрен хăрамалли те çук, Совет Союзĕн ученăйĕсем çул хывнă ĕнтĕ кунта, çавăнпа нумай кĕтсе тăмарĕç, карап ăшĕнчен тухрĕç. Мана сыхăра тăма хăварчĕç...»

«Тӳррипе каласан, маншăн лайăх-ха вăл...»

«Вĕçекен аппаратсемпе марсиансем çитрĕç. Çынран лутрарах, сарлака кăкăрлă, пăхăр... çук, сенкер сĕмлĕ пăхăр тĕслĕ. Пирĕн çынсем хĕрелме, шуралма пултараççĕ, марсиансем пĕрре сенкер сĕмлĕ пулаççĕ, тепре таса бронзă тĕслĕ пулса тăраççĕ...»

«Марс хăвăлĕсенчен мăн эрешменсем сиксе тухрĕç. Марсиансене итлеççĕ. Роботсем-тĕр. Пирĕннисем лазер пăшалĕсемпе пеме тытăнчĕç. Çапăçу пырать. «Мир» çыннисене сигналсем пама тытăнтăм, çыхăну аппарачĕ мана пăхăнасшăн мар: ĕçлеттерме пĕлейместĕп...»

«Марсиансем кайрĕç. Хамăрăннисем çук. Таса хир. Пĕр чĕрчун та çук: чĕрри те, вилли те... Пĕчченех юлтăм... Кăшт тăрсан, çунатлă çĕленсем килчĕç те карапа тăпăлтарма тытăнчĕç. Аран çăлăнса юлтăм...»

«Пĕччен... Пĕччен... «Мир» сигналĕсем çитеççĕ. Темле Вадима шыраççĕ. Ăçта-ши вăл?.. Талăк иртрĕ...»

«Аран-аран сигналсем патăм: «Пулăшăр! Пулăшăр! Çăлăр! Çăлăр!» Аппарат каллех ĕçлеме пăрахрĕ... Пĕччен юрамасть. Кунта тискер кайăксем мана тупсан пĕтереççех. Марсиансем те шеллесе тăрас çук. Светлов патне каяс пулать. Ун хӳтлĕхĕнче лайăхрах пулĕ. Хамăрăннисем пĕтрĕç пулĕ...»

«Кислород нумая илтĕм, тата çав газа тăвакан аппарат пур. Аллăмра лазер пăшалĕ, кĕсьере пĕчĕк пăшал... Халĕ марсианина çывăхранах куртăм. Куç шуррисем сап-сарă. Манран хăрамарĕ. Калта çинче ларса пырать. Аран-аран çынсем патне илсе кай-ха тесе ăнлантартăм. Тӳррипе каласан, ăнланасса ăнланаймарĕ-тĕр те, çапах Светлов ушкăнĕнчи çын вырăнне хурса тĕрĕс çулпах илсе кайрĕ пулас. Çул çинче алмаз крис-талĕсем тĕл пулчĕç. Марсиан вĕсем еннелле пăхмасть те. Эпĕ алмазсене пухнине курсан, тĕлĕнсех кайрĕ, нумайччен темĕскер сӳпĕлтетрĕ. Çавна ăнлантам: таçта алмазсем çав тери нумай. Эх, тупасчĕ!»

«Марсианин мана çыран патне илсе çитерчĕ. Аллисемпе çынсем çывăххине ăнлантарчĕ, мана хăварса, хăй çулĕпе каясшăн пулчĕ. Калтине памарăм: «Мир» патне çитме кирлĕ. Кĕрешме тытăнчĕ. Вĕлертĕм те пытартăм. Чĕрĕ хăварнă пулсан, тытса паратчех пулĕ. Тексем утлĕ чĕрчун, мулат пекех, çын мар...»

«Хапха умĕнче чеченлетнĕ калтасем тăраççĕ. Марсиансем тем аппаланаççĕ...»

«Хăруша халат мĕлки... Марсиансем мана курчĕç... Тытасшăн… Шăтăкран мăн эрешмен сиксе тухрĕ. Робот мар иккен, чĕрчун! Лазер пăшалне хута ямалла пулчĕ. Темиçе хут кĕрĕслеттертĕм, тусан çеç юлчĕ çав вырăнта, пĕр тĕлте, çыран сăмси ишĕлсе анчĕ, хăвăл курăнса кайрĕ. Шалалла кĕтĕм. Пӳлĕм. Унта алмаз купи. Йăтма вай çитнĕ таранах тултартăм. Çĕр çине илсе çитерсен, пуйсах каймалла. Çуррине Совет экспедицине пама хирĕç мар, хăйсенчен çеç ан хăварччăр...»

«Мир» инçе маар. Мăн калта хире тухмарĕ: сывлăш типĕ. Ирĕксĕрех çуран утмалла пулчĕ... Калта марсиансен лаши иккен...» 

«Бинокльпе «Мир» лайăх курăнать... Çăлăнасси куç умĕнче… Унта, çапах та, паллакан çынсем...» 

«Ăçтан тискер эрешмен сиксе тухрĕ тата? Ман хыçран пырать. Лазер пăшалĕпе персен, марсиансем сисрĕç. Эпĕ ăна кĕске пăшалпа... Аха, пульăран хăрать, пытанчĕ. Çак эрешмен çăварĕнчи наркăмăшлă сăннипа чиксен? Ух, çан-çурăм çӳçенсех кайрĕ, пăрлă шывпа пĕрĕхрĕç тейĕн. Ĕçсем ăнăçлă пыраççĕ-ха... Телейĕм çапах та пур иккен..»

«Васкас, васкас, пирĕн хыççăн çынсемпе марсиансен хушшинче хирĕçӳ пуçланасса сисетĕп. Ун чухне Светловăн Çĕр çине васкамалла пулать. Пĕччен юлас марччĕ…»

«Инçе маар. «Мир» лайăх курăнать. Кислород аппарачĕ ĕçлет. Кунта сывлăш сайрарах, çӳллĕ вырăн, унсăрăн пуçне… Йывăр… Ывăнтăм... Скафандра хывса çисе ĕçесчĕ… Чăтасчĕ… Алмаза илсе çитересчĕ...» 

«…Хама Çĕр çине илмесен вара? Ун чухне Светловпа биолога пĕтермелле, капитанне ирĕксĕр пăхăнтармалла. Вадим? Курăпăр. Хĕре? Хĕртен кам тарĕ?»

«...Хыçалтан татах мăн эрешмен пырать... иккĕмĕшĕ таçтан сиксе тухрĕ... Малалла, Чолон! Телейӳ çывăх! Ан хăра! Никама та ан шелле. Сан аллунта пысăк вăй!..»

— Пĕтни лайăх! — терĕ Валентин Владимирови дневникне ывăтса ярасшăн пулса.

— Пăрахма юрамасть, — терĕ Светлов. — Докмент, хаклă документ. Акă мĕнле çынсене яраççĕ Марс çине капиталистсем. Ман шухăшпа, Чолон нимле ученăй та мар.

— Тĕрĕс, ученăй марри паллă, — килĕшрĕ биолог. — Разведкă агенчĕ пулмалла... Çухалнă ученăйсене чун-чĕререн шел.

Чолона пытарнă тĕлте купаланă тăпра çине Светловпа Валентин Владимирович алмаз сапрĕç. Ан тив, уншăн палăк пултăр.

  

  
   Чăрмавсем
   

    
  
   Чăрмавсем


   Чолон пысăк сиен тума ĕлкĕрнĕ — пилĕк ăслай мавзолейне мăшкăл тунă, марсиансене вĕлернĕ, пӳлĕмне çаратнă. Марс çинчен тарма пăрахнă хыççăн инкеке кĕрсе ӳкнĕ марсиансем алмаза мул вырăн хисеплеме пăрахнă пулнă, унпа техникăра çеç усă куркаланă. Ăслайçăсем «Çывăхраххине» (Фобоса) каялла тавăрма шутласа хунă. Ăна тума металссенчен, алмазлă пăрасем туса, планетăна шăтарса ун ăшă паракан энергине кăларма, çапла майпа çанталăка улăштарма ĕмĕтленнĕ вĕсем. Çавăнпа марсиансем алмаз пулас техникă валли хатĕрлесе упраççĕ.

Чолон илнĕ алмаз кристалĕсем, Марс пуянлăхĕпе танлаштарсан, çӳпĕ çеç. Вĕсем çухални марсиансемшĕн ним те мар. Вĕсене хăнана килнĕ çын халах йăлине вырăна хуманни, вĕлерме пуçлани тарăхтарса янă.

Кан-кан-канра тăнăçлăх пĕтрĕ. Çĕлен тинĕсĕнче пурăнаканнисем те çӳлтен аннисене тăшманла пăхаççĕ, «Конкорд» экипажне те унччен çавсемех хуплантарнă пулас, çунатлă сĕленсене те çавсемех ячĕç-тĕр.

Марсиансем «Мире» сырса илчĕç. Вадима пирвайхи кун тытса илнĕ шăтăкран халăх вĕçĕмсĕр тухать.

Чи çывăхра мăн эрешменсем, вĕсен хыçĕнче хĕç-пăшаллă марсиансем тăраççĕ. Хăйсем шавламаççĕ, кама кĕтеççĕ.

Çынсем карап ăшĕнчен виçĕ талăк тухаймарĕç, вăхăт сая кайнипе пăшăрханчĕç. Ĕçсем хĕрсе, ăнса пынă вăхăтра чăрмавсем сиксе тухрĕç.

Валентин Владимирович планетă çинче тырă тухăçне вун пилĕк-çирĕм хут ӳстерекен [[I,411]] тупнă. Çĕр çинче çав япала питĕ сахал. Кунта йывăç-курăк, лутра пулсан та, епле парка ӳсет, авă, хĕллехи сивĕсене те парăнмасть.

Климата улăштарма пултаракан Светлов Марс пăрлăхне ирĕлтерсе шыв тумалли проектсемпе ларчĕ. Çĕр çинче Утравра микроклимат тунă опыт питĕ усăллă пулчĕ. Юлашкинчен çапла шут турĕ вăл: пăрлăхсене ирĕлтермелле, сывлăша шыв пăсĕпе çăралатса, планетăшăн ăшă сыхлакан витĕнкĕç тумалла. Планетă ăшĕнчен ăшă кăларас шухăш та питĕ тĕрĕс. Тата унта, шалта, металсем те пур-тăр, анчах марсиансен çакна тума кирлĕ техникă çук. Малтанлăха Çĕр çинчен ракетăсемпе термоядерлă грузсем ярса тăмалла, тата хуласене çутă кӳртекен куполсемпе витме вĕрентмелле. Çапла кĕске вăхăтра Марс климатне ăшăтма май пур.

Анчах тапраннă анăш-тăнăш çынсене ĕçлеме чарса тăчĕ. Пĕлме çук, вăхăтсăрах тапранса каймалла ан пултăр.

Светлов иллюминатор витĕр пăхса тăрать. Нумайранпа канманнипе вăл шурса кайнă.

Пуш хире, тавра курăм хĕрринчи вăрмана, çӳлте-çӳлте шăвакан шурă пĕлĕтсене, сывлăшри нăрăсене юлашки хут курмасть-ши? Пирвайхи экспедици çапла ăнăçсăр вĕçленнĕ хыççăн пулас экспедицисемшĕн марсиансемпе туслашмашкăн майсем пулĕç-ши?

Канăçсăрлăх ӳснĕçем ӳсет. Андрианов лазер туппине ĕçе ярасшăнччĕ, унтан вăл карапа тапратма та хатĕрленчĕ, анчах унпа Светлов килĕшмерĕ: ун патне çитмен-ха. Патне çитсен те «Конкорд» экипажăн шăпине пĕлмесĕр тапранма юрамасть. Вĕсем сывă, пулăшу кĕтеççĕ пулсан, мĕнле пăрахса кайăн?

Марсиансем çынсене кăлармаççĕ. Светлов темиçе хут та тухса калаçма тăчĕ, анчах карапа çавăрса илнисем çаплах ирĕк памарĕç.

Тăваттăмĕш кун ирхине хĕвел хăмăрланчĕ, тапраннă çил-тăвăл тăпрана варкăштарса, хĕрлĕ тĕтре евĕрлĕ çĕклерĕ. Çурçĕр енчен вĕрекен çил тĕтĕм тĕслĕ пĕлĕтсем хăваласа килчĕ. Сивĕтрĕ. Кассăн-кассăн вĕтĕ юр вĕçтерме тытăнчĕ. Çанталăк та çынсене хирĕç.

Марсиансем шавламаççĕ. Кӳтсе кайни палăрмасть. Çу кунĕнче çанталăк сасартăк сивĕтсе пăрахнине пирвайхи хут курмаççĕ пулĕ çав, хăнăхнă-тăр. 

Хула енчен нăрă çитрĕ. Патшапа Элиме килчĕç. Вĕсем пĕр-пĕринпе тем пирки тавлашаççĕ. Марсиансен речĕсем тапранчĕç, вĕсем, параппанĕсене кĕрслеттерсе, карап патнелле çывхара пуçларĕç. Çавăрса илнĕ ункă хĕсĕннĕçемĕн хĕсĕнет. Унтан мăрсиансем харăсах чарăнчĕç, параппанĕсем çеç кĕрĕлтетеççĕ-ха. Мала патша тухрĕ. Ун хыçĕнче — карап патне чи малтан пынă виçĕ марсиан. Вĕсенчен пĕри — Ут.

Патша çынсене тухма ирĕк пачĕ. Калаçу куçаракан кибернетикăллă машинă урлă пырать.

— Сенкер çăлтăр çинчен аннă çынсем! — пуçларĕ патша. — Сире эпир чун-чĕререн йышăнтăмăр, хамăр çĕршывпа паллашма ирĕк патăмăр. Эсир пирĕн ăславçăсенчен пулăшу илетĕр. Анчах, тав тăвас вырăнне, хăвăр аллăрти пысăк вăя шанса, пире хĕсме тытăнтăр, пирĕн йăласенчен кула пуçларăр, Сенкер çăлтăр çинчен юлташăрсене татах чĕнсе илтĕр. Вĕсем, пирĕн планетă çине ларсанах, пирĕн тăвансене пĕтере пуçларĕç.

Пирĕн планетă çинчи çутçанталăка улăштарса яма тăрăшни те — хăвăршăн тăрăшни, пирĕн çĕршыва хăвăршăн юрăхлă туса, кунта куçма ĕмĕтленни, пире пĕтерме шут тытни. Эсир авалах пирĕн планетă çинчен хăраса тарнă халăх йăхĕнчен мар-ши?

Сенкер çăлтăр çинчен аннă çынсем! Сире эпир чĕнмен. Сиртен эпир пулăшу ыйтман. Пирĕн тĕнче — пирĕн кил, хамăр килте — хамăр хуçа, пирĕншĕн килĕшӳллĕ вăл, хăварăр пире ирĕкре! 

Элиме, Вадима курсанах, карап патнелле туртăнчĕ, ăна Ур тытса чарчĕ.

Светлов, аллине çĕклесе, калаçма ирĕк пама тархасларĕ. Марсиансем шăпланчĕç.

Светлов ăшă тумтир тăхăннă, скафандрсăрах, çурăмĕ хыçĕнче кислород аппарачĕ. Капла çӳреме те, калаçма та çăмăл. Юлашки вăхăтра пурте çапла тумланаççĕ.

Светлов тавралăха сăнаса пăхать. Хăмăр кĕленче витĕр пăхнă евĕрлĕ. Сывлăша çĕкленнĕ хĕрлĕ тусан ăшĕнче карапа сырса илнĕ марсиансем те вут çывăхĕнче тăнă пекех.

Шухăшлаттаракан тавралăх. Мĕн каламалла пухăннă марсиансене, епле лăплантармалла?

Светлов Çĕр çинче çынçем икĕ тĕрлĕ патшалăхсенче пурăнни çинчен каласа ăнлантарчĕ. Пĕрисем, Светлова çак планетă çине янисем, марсиансемпе туслă пурăнасшăн, пĕр-пĕрин ирĕкне хĕсерлесшĕн мар. Теприсем урăхларах шухăшлаççĕ, анчах вĕсене ытлашши ирĕк памĕç. Сергей Петрович, марсиансем кунта çитнĕ Америкă ученăйĕсем çине тăшманла ан пăхчăр тесе, çак вырăна уйрăмах çемçетрĕ.

Марс çине килсе курни, ун пурнăçне пĕлни — Çĕр çинчи наукăсемшĕн питĕ хаклă. Марсиансемшĕн те çынсемпе паллашни питĕ усăллă пулĕ. Кунта ăшăрах климат туса яма май пур. Çĕр çинчен илсе килнĕ термоядерлă вăйпа (авал унпа çак планетă çинче те усă курни паллă) пĕтĕмпе металсенчен тунă «Çывăххине» (Фобоса) каялла антарĕç, планетă ăшне тарăнтарах кĕрсе, ун ăшă паракан энергине тата унта выртакан металсене кăларма меслетсем тупĕç.

Нумайччен калаçрĕ Светлов, хĕрӳллĕн ӳкĕтлерĕ. Вăл хăйсем ларакан вырăнта купол ăшĕнче пĕчĕкçеç тĕнче туни çинчен пĕлтерчĕ, — унта сивĕ хĕл вăхăтĕнче те ăшă тăмалла. Марсиансем хирĕç пулмасан, Çĕр çинчен пулăшу килĕ, хастарлă та харсăр марсиансем хăйсен пурнăçне çăмăллатĕç. Çĕр çыннисене те Марспа паллашни хăйсен планетине лайăхрах пĕлсе çитме пулăшĕ.

Тимлĕн итлерĕç марсиансем, ăнланчĕç, лăпланчĕç. Вĕсем ăслă та ырă кăмăллă пулни тата лайăхрах палăрчĕ.

Халах параппан кĕввипе салана пуçларĕ. Патша карап ăшне кĕрсе пăхрĕ. Полимертан вĕрсе хăпартнă купол евĕрлĕ çурт ун кăмăлне кайрĕ. Ашă çуртра çил тавраш çук, сывлăш таса, тĕрлĕ ӳсен-тăран ешерет. Валентин Владимировичпа нумайччен калаçса тăчĕ патша, нумай япала çинчен ыйтса тĕпчерĕ, çак çурта марсиансене парнелесе хăварма тархасларĕ. Светлов килĕшрĕ: марсиансене усăллă пулмалла вăл. Планетă халахĕ Çĕр çинчен килнисене пулăшсан, хуларан инçе мар выртакан тăпра айĕнчи пăрлăха ирĕлтерсе кӳлĕ тума май пуррине пĕлтерчĕ Светлов. Çав кӳлĕ хĕлле те шăнас çук-мĕн. Ун тавра ăшă тăрĕ. Ĕçе пуçласа ямашкăн çынсен япалисем хатĕр.

Патша хăйпе пĕрле çӳрекен Марс ученăйĕсемпе канашларĕ. Лешсем хĕпĕртесех килĕшрĕç. Халăх ĕçлеме тухĕ, терĕç вĕсем. Шывлă кӳлĕ! Çавна курма кам ĕмĕтленмест пулĕ?! ,

Сăмах çухалнă американецсем çине куçрĕ. Вĕсем Кан-кан-канра мар иккен, анчах патша вĕсене шыраса туптарма сăмах пачĕ.

Çынсем кунта хĕле кĕричченех юлма пулчĕç. Çĕр çинче вĕсемпе килĕшрĕç: пулас экспедицисемшĕн микроклимат хатĕрлени кирлĕ. Япала тиенĕ ракетăсем çул çинче иккен ĕнтĕ, вĕсене çавсем валли кирлĕ тĕлте вырăн хатĕрлеме хушрĕç. Пирвайхи тĕллев — марсиансен хулине, куполпа витсе, çынна юрăхлă микроклиматлă тăвасси. Тепрер пилĕк çултан Марс çинче ялан ĕçлекен Космос институчĕ уçмалла. Ученăйсем нумай вăхăта ĕçлеме килĕç, хăшĕ-пĕри, тен, ĕмĕрлĕхе те. Кунтан нихăçан та хăй питне уçса кăтартман нумай вăрттăнлăхлă Юпитер инçе мар. Кам пĕлет, вăхăт çитсен çынсем унта та сиксе ӳкĕç...

Çĕр çинчен васкама хушаççĕ. Марс халăхĕ çулла çеç пулăшма пултарать, хĕл вăхăтĕнче унти чĕрчунсем пурте шалти пӳлĕмĕсенче çывăраççĕ.



* * *

Çынсем кашни кун ĕçре: Светлов, марсиансемпе пĕрле пăрлăха ирĕлтерсе ăшă кӳлĕ тăвакан станци лартмалли çĕрте, Вадимпа Валентин Владимирович Космос институчĕ тумалли вырăнта. Çак тĕле япаласем тиенĕ ракетăсем анмалла.

Марсиансем ĕçлеме питĕ юратаççĕ иккен. Тĕленмелли çук, вĕсен пурнăçĕ çапла: çĕрĕн-кунĕн ĕçлеме тивет. Ирригаци системине, уй-хирсене пăхса, майласа тăма мĕн чухлĕ вăй-хал хумалла?

Элиме ялан карап таврашĕнче. Маринăна кăмăлламасть вăл. Хĕр чĕри кӳлешет пулĕ. Арçынсем ĕçе тухса кайсан, вăл пĕр чĕнмесĕр Марина аппаратсемпе ĕçленине сăнаса ларать.

Андрианов анчах хăш чухне хĕрпе выляса ун кăмăлне уçать. Вăл ăна темшĕн питĕ шеллет.

Элимене капитан вăйĕ тĕлĕнтерет. Вăл хĕре хăрах алли çинче çĕклесе тăрать, унтан çӳлелле пӳске пек ывăтса ярать те çемçен тытса илет. Марсианкă хăранипе шари! çухăрать, вара çавăнтах ахăлтатса кулса ярать. Çав вăхăтра тĕпсĕр пĕлĕт евĕрлĕ кăн-кăвак куçĕсем хаклă чул кристалĕ пек çутă пайăркасене сапалаççĕ, хăмла çырли тĕслĕ пит çăмартисем сенкер сĕмлĕхне çĕнтерсе çунса тăраççĕ.

Вадим ĕçрен таврăнсан, Элиме кăмăлĕ йăлтах уçăлать. Вара вăл ача пек хĕпĕртесе каять: хĕр шанчăкне çухатман пулмалла-ха.



* * *

Васанри шăтăкран марсиансем ирĕке кăларнă американецсене ертсе тухрĕç. Пурте сывă, савăннă. «Мир» экипажĕ вĕсене лайăх йышăнчĕ, хăналарĕ. Америкă ученăйĕсем хăйсене çăлакансене чĕререн тав турĕç: совет çыннисем хута кĕмен пулсан, пĕтетчĕçех вĕсем.

Вилнĕ Чолона никам та шеллекен пулмарĕ, ăна пурте пĕлсе çитнĕ иккен. Вăл федеральнăй бюроран пулнă.

Ученăйсем туслашрĕç. Планетă çинче пĕрле пайтах пурăнмалла-ха. Çул-йĕрсем пĕр пек.

  

  
   Сывă пулăр!
   

    
  
   Сывă пулăр!


   Совет çыннисемпе туслашнă американецсем Çĕр çине кайрĕç. Вĕсем Марс çинчен ăшă вăхăтра тапранма васкарĕç, — ученăйсен умне хăйсен правительстви планетă пурнăçне тĕплĕн пĕлес ыйту лартман.

Совет экспедицийĕ пурăнать-ха, пуçласа янă ĕçĕсене туса пĕтерме тăрăшать. Микроклимат тăвакан пирвайхи станцине хута ярса пăхрĕç, ирĕлекен пăрлăхран ăшă шыв аванах юхса тухать. Анчах çынсем планетă çинчен килне кайма хатĕрлене пуçланă пирки ăна ĕçлеме чарма тиврĕ. Малашне унпа пулас экспедицисем усă курĕç.

Космос институчĕ валли те вырăн хатĕр. Ку тĕле ăшă шыв юхса пымалла. Ракетăсемпе илсе килнĕ япаласене графитран тăракан сăрт хăвăлĕсене вырнаçтарчĕç.

«Мир» таврашĕнче сивĕтрĕ. Хĕл çывхарать. Кăра çилсем малтан тусан вĕçтерчĕç, халĕ сивĕ юр пĕрчисем хăвалаççĕ. Сывлăшри хĕрлĕ тусан тĕтри, хутран-ситрен сирĕлсе, хĕвелĕн таса питне кăтартать.

Марс чĕрчунĕсем хĕллехи ыйха хатĕрленеççĕ. Кунта мĕн пур чĕрчун çывăрса хĕл каçать. Çавна анабиоз теççĕ. Çĕр çинче те хĕле çывăрса каçакансем пур. Сăмахран, хурт-кăпшанкă, çĕлен-калта, шапасем, шултăра упа, пурăш тата ыттисем те.

Марсиансем те юлашки ĕçĕсене туса пĕтерме тăрăшаççĕ. Ирригаци системине хĕле хатĕрлеме çăмăл мар. Тырри-пуллине те, пухса кĕртсе, çитес çул валли хатĕрлесе хумалла.

Килти калтасем, мăн нăрăсем шăтăкĕсене кĕрсе выртнă ĕнтĕ, халĕ вĕсене нимле мелпе те тăратса кăлараяс çук.

Йывăçсем çулçисене тăкман-ха. Пирвайхи сивĕсем вĕсемшĕн ним те мар. Çĕрле шăнса пăрланаççĕ, кăнтăрла, хĕвел ăшăтнă вăхăтра, ним пулман пек, чăрăш евĕрлĕ сип-симĕс лараççĕ. Çавăн йышши чечексем те пур. Валентин Владимирович карап ăшне илсе кĕнĕ кĕленче пек чăнкăртатса тăракан пăрланнă чечек икĕ сехетрен чĕрĕлчĕ.

Тĕлĕнмелле хăнăхаççĕ чĕрчунсемпе ӳсен-тăрансем пурнăç условийĕсене! Акă Çĕр çинче те — Арктикăпа Антарктидăра, нихăçан çумăр çуман пушă хирсенче, нефтьре, бензинра, чи тарăн океансем тĕпĕнче, вĕри çăлсенче, уран рудинче, метанлă, аммиаклă атмосферăра, кӳкĕрт кислотиллĕ шывра — пур тĕлте те пурнăç! Пур тĕлте те организмпа тавралăх пĕрлĕхĕ.

Элиме ĕнтĕркенĕ, аран-аран çӳрет. Бронзă тĕслĕ ӳтне сенкер сĕм çапнă, сап-сарă лимон тĕслĕ куç шуррисем шупкаланнă, çинçе пĕвĕ-сийĕ пирвайхи сивĕ тăм ӳкнĕ хыççăнхи яштак хурăна аса илтерет. Марина ун аллине тытса пăхрĕ. Учĕ сип-сивĕ, анчах юн тымарĕ лăпкăн тапать.

Патша çуртне вăйлă хутма тытăнчĕç. Пурнăç шалти пӳлĕмсенче çеç. Çапах Марс хĕрĕ шăнать, ыйхă пусать ăна, хăй çав вăхăтрах Çĕр çине каясшăн çунать. Çынсем хăйсен пурнăçĕ çинчен каласа панине чĕрине илчĕ вăл. Унта çынсем хĕлле те çуллахи пек пурăнаççĕ, çывăрмаççĕ. Унăн нихçан шыв шăнман вырăнсенче пурăнса курас килет.

Валентин Владимирович Элиме кăмăлне хуçмарĕ, Çĕрпе Марс пĕр-пĕринпе яланхи çыхăну пуçласа ярсан, кӳршĕри планетă çине нумайăшĕ кайса курĕç, терĕ. Кун хыççан хĕр ĕмĕчĕ тата хытăрах хĕрсе кайрĕ. Патша çынсене юлашки хут ыйхă уявне хăнана чĕнчĕ. Çавăн пек уйрăм йăла пур Марс çинче, хамăр çĕршыври тыр-пул уявĕ, кĕрхи сăра, акатуй, сабантуй тата ытти халăх йăлисем евĕрлĕскер.

Марсиансем хушшинче халĕ нимле савăнăç та çук, вĕсем салхуллă çӳреççĕ. Хĕл ирттересси çăмăл мар, вăранайманнисем те пулкалаççĕ.

Çынсем çĕр çине кайма хатĕрленеççĕ. Куполлă çурт ăшне аппаратсем лартрĕç. Калаçса татăлнă тăрăх, марсиансем çав çурта тивмелле мар, сыхламалла. Передатчиксене тата темиçе тĕле лартрĕç. Элиме пӳлĕмне те манса хăвармарĕç.

Вĕçсе каяс умĕн çынсем юлашки хут курма тухрĕç. «Мир» таврашĕнче çӳрерĕç. Хулари пӳртсем пуш-пушах. Пурте пытаннă. Йăла тăрăх, юлашкинчен патша çемйи ыйха выртать. Ун пӳртĕнче те сас-хура илтĕнмест. Юлашки хуралçă — мăн эрешмен çеç — патша çурчĕн алăкне картипе карать. Унăн та ыран-паян чĕркенсе выртса çывăрса каймалла.

Планетă шуралчĕ. Пĕлĕтсĕр кунсенче çӳхе юр хĕвел çутипе кĕренленет. Ниçта та ура йĕрĕ çук. Çил-тăвăл тапхăрĕ пуçланчĕ. Çавăн пек вăхăтра Çĕр çинчен Марс каналĕсем курăнми пулаççĕ, планетă питне тусан хуплать.

Андрианов «Мире» Çĕр çулĕ еннелле тĕллерĕ. Кнопкине пусасси çеç юлнă. Хăй ним те каламасть. Пĕлме çук, шухăшĕ Венерă çинче маар-ши ун?

«Мир» вут пĕрĕхрĕ. Планетă çинче хура тĕтĕм юлчĕ, нумай вăхăт сирĕлмерĕ.

Атмосферă сийĕнчен тухсан, çынсем иллюминатор витĕр Марс çине юлашки хут çывăхран пăхрĕç. Унта çил-тăвăл пăтранать. Планетă тĕтĕм витĕр пăхнă пек курăнать.

— Чипер юл, Марс! Чипер юлăр, марсиансем! Эпир — сирĕн тусăрсем! Пулăшу кĕтĕр пиртен!



* * *

«Мир» хĕрлĕ планетă çинчен хускалнăранпа темиçе уйăх иртрĕ. Карап Çĕр патнелле çывхарать, Сенкер планетă пысăкланнăçем пысăкланать. Радиохумсем пĕлтернĕ тăрăх, Çĕр çинче экспедици çыннисене чунтан кĕтеççĕ. Кусем хăйсем те питĕ тунсăхланă, тăван халăхран тахçан авалах уйрăлнăн туйăнать.

Таврара пăч-тĕттĕм. Çăлтăрсем мĕлтлетмесĕр çиçеççĕ. Марина капитан рубкине пычĕ. Андрианов пĕр самант чĕнмерĕ, çаврăнса та пăхмарĕ. Хăш чухне вăл хĕр çинчен куçне иле пĕлмест, хăш чухне вара пăхмасть те. Мĕн çинчен шухăшлать çак çын халĕ çăлтăрсем çине пăхса? Юратакан хĕрĕ пур-ши ун? Çĕр çинче кам чун-чĕререн кĕтет-ши ăна? Килĕ пур-ши ун? Е килĕ унăн космос-ши?

— Куратăн-и? — ыйтрĕ капитан сасартăк, Марина еннелле çаврăнса. — Плутон. Хĕвел тĕнчи чиккинчи планетă. Пирĕн Çĕртен пĕчĕкрех. Пит аякра пулнипе çав планетă çинчен Хĕвел те çăлтăр пек çеç курăнать. Вăл Çĕртен хĕрĕх хут аяккарах Хĕвелтен. Ăшă çитмест. Каятпăр-и çавăнта?

Марина нимĕн те кала пĕлмерĕ. Андриянов хĕр алли çине пăхать, куçĕнчен пăхма вара хăяймасть. Ун хăтланăвĕсем яланхи пекех, сассинче те нимĕн çĕнни сисĕнмест.

Марина, вăтаннипе хирĕç ним чĕнмесĕр, хăй пӳлĕмне кайрĕ, Марс çинчен сигналсем йышăнма тытăнчĕ. Экран çинче юр айĕнчен тухнă паллакан вырăнсем курăнчĕç. Марсиансем вăрана пуçланă. Элиме те вăранчĕ, анасларĕ, таса кĕпе тăхăнчĕ. Такама шырать, аллине тăсрĕ. Çывăрса хĕл каçнă хыççăн ырханланнă вăл, яштака çинçе пĕвĕ хăй витĕр сенкер çутă кăларнă пек туйăнать. Ют тĕнче халăхĕн чи хитре хĕрĕ мар-ши вăл?

— Вадим! Марина! — илтĕнет ун чечен сасси. — Ăçта эсир, çынсем? Таврăнăр! Кĕтетпĕр!

— Ну, мĕнле шухăшлатăр? — ыйтрĕ Валентин Владимирович юлташĕсенчен. — Сирĕн кăмăлăра пĕлместĕп, хамăн шухăша калатăп: тепĕр экспедиципе таврăнатăпах, унтан Космос институтне ĕçлеме куçатăп! Планетă пурнăçне пĕлсе çитмеллех пирĕн! Эпир ун шалти хăвăлĕсене кĕрсе пăхаймарăмăр-ха. Мĕн пур-ши унта?.. Тĕрĕссипе каласан, марсиансене юратрăм... Марсианкăсене те. — Биолог Вадима куç хĕсрĕ.

Марина хĕрелсе кайрĕ. Вадим вăрттăн хĕр аллине чăмăртарĕ. Леш туртăнмарĕ.

Иллюминатор витĕр Çĕр курăнать.



* * *

«Мир» автоматлă карап экипажне, карап тунă çĕре хутшăннă ученăйсемпе конструкторсене, инженерсене, техниксемпе рабочисене, мĕн пур коллективсемпе организацисене.

Хаклă юлташсем, туссем!

Пирĕн Советлă